
МУҚАДДИМА 

Мубрамии мавзуи таҳқиқ. Матбуот дар ҳар давру замон равшангари 

ҳаёти мардум аст, сарфи назар аз он ки бо кадом забону дар кадом шакл 

интишор меёбад. 

Аз солҳои аввали таъсисёбии Ҷумҳурии Автономии Шуравии 

Сотсиалистии Тоҷикистон (1924) нашри бонизоми рӯзномаҳо ба роҳ монда 

шуда бошад ҳам, то ин вақт дар Осиёи Миёна намунаҳои аввалини матбуоти 

даврии маҳаллӣ ба вуҷуд омада буданд. Онҳо бо забони мардуми маҳаллӣ ба 

нашр мерасиданд. Аксари онҳоро рӯзномаву маҷаллаҳои дузабона ташкил 

мекарданд, ки бештар бо забонҳои тоҷикӣ, ӯзбекӣ ва русӣ интишор 

меёфтанд.  

Ҳамчун субъектҳои алоҳида дар ҳайати Иттиҳоди Шуравӣ арзи ҳастӣ 

намудани кишварҳои миллии минтақа ҳар як ҷумҳурӣ ба таъсиси нашрияҳои 

марказӣ ва маҳаллии худ шуруъ намуд. Дар ин маврид нуфуси аҳолии 

кишварҳо ба эътибор гирифта мешуд ва ба забони онҳо рӯзномаву маҷаллаҳо 

ташкил менамуданд. Аз ин сабаб дар Тоҷикистон низ нашрияҳои ӯзбекзабон 

ба вуҷуд омаданд, зеро дар кишвар баъд аз тоҷикон ӯзбекҳо дувумин халқи 

сернуфус ба шумор мерафтанд.  

Аввалин рӯзномаи ӯзбекзабони Тоҷикистони Шуравӣ бо номи «Қизил 

Тожикистон» («Тоҷикистони сурх») моҳи феврали соли 1929 дар шаҳри 

Душанбе ба нашр расидааст. Баъдан дар шаҳру ноҳияҳои ӯзбекнишини 

кишвар, аз ҷумла дар Хуҷанд, Ҷаббор Расулов, Спитамен, Деваштич, 

Истаравшан, Шаҳристон, Панҷакент, Турсунзода, Ҳисор, Рӯдакӣ, Шаҳритус, 

Қубодиён ва ғайра рӯзномаҳои сирф ӯзбекбекзабон ё ин ки дузабона: ӯзбекӣ-

тоҷикӣ, тоҷикӣ-ӯзбекӣ ва русӣ-ӯзбекӣ ташкил шуданд. Дар давраи шуравӣ 

онҳо хеле хуб ва самаранок фаъолият намуданд.  

Дар он замон мардуми ӯзбекзабони Тоҷикистон дар қатори дигар 

рӯзномаву маҷаллаҳои умумишуравӣ аз матбуоти Ӯзбекистон низ васеъ 

истифода мекарданд. Ин талаботи онҳоро қонеъ мекард ва мардуми 

ӯзбекзабони ҷумҳурӣ барои таъсис додани нашрияҳои ӯзбекзабон дар 

Тоҷикистон кӯшиш наменамуданд. 

Ҷумҳурии Тоҷикистон 9 сентябри соли 1991 Истиқлолияти давлатӣ ба 

даст овард. Дар солҳои аввали Истиқлолият дар баробари рӯзномаҳои 

давлатии ӯзбекзабон намунаҳои аввалини нашрияҳои ғайридавлатии 

ӯзбекзабон пайдо шуданд. Масалан, нашрияи Ҷамъияти ӯзбекони 

Тоҷикистон – рӯзномаи «Ҳақ сӯз» («Сухани ҳақ»), нашрияи Ҷамъияти 

лақайҳо «Лақай овози» («Садои лақай») маҳз дар ҳамин давра ба вуҷуд 

омаданд. Ҳамчунин, саҳифаҳои ӯзбекии рӯзномаҳои вилоятҳои Суғд ва 

Хатлон ба шарофати Истиқлолияти давлатӣ ҳамчун рӯзномаҳои мустақил бо 

номҳои «Ленинобод ҳақиқати» («Ҳақиқати Ленинобод») ва «Дӯстлик» 

(«Дӯстӣ») рӯи чоп омаданд. Ба ғайр аз ин, рӯзномаҳои ғайридавлатии 

ӯзбекзабон, аз қабили «Элчи» («Сафир»), «Замондош» («Ҳамзамон»), 

маҷаллаҳои адабии «Нафосат», «Осиё», «Шарқнома», нашрияҳои соҳавии 

«Устоз» («Устод»), «Ӯқувчилар газетаси» («Рӯзномаи хонандагон»), 

«Кичкинтой» («Хурдакак») пайдо шуданд. 

Вале дар ин давра фаъолияти баъзе аз нашрияҳои ӯзбекзабони ноҳиявӣ 

суст шуд ва ҳатто онҳо аз нашр бозмонданд ё чопи худро ба забони давлатӣ 

(тоҷикӣ) идома доданд.  

Ҳамаи нашрияҳои ӯзбекзабони Тоҷикистон як мақсад доштанду доранд: 

тарғиби сиёсати давлату Ҳукумат дар байни мардуми ӯзбекзабон ва пойдор 

намудани дӯстии халқҳо. 

Тайи ин солҳо нашрияҳои ӯзбекзабони кишвар ҳам дар Тоҷикистон ва 

ҳам дар Ӯзбекистон объекти таҳқиқоти илмӣ қарор нагирифтаанд. Яке аз 

сабабҳои инро муҳаққиқон И. Усмонов ва Д. Давронов дар он мебинанд, ки 

«…тавлиди матбуоти умумифорсӣ мояи ифтихори миллии тоҷикон мебошад, 

на таърихи бевоситаи журналистикаашон. Зеро сарфи назар аз ҳамзабон 

будан ҳеҷ вақт матбуоти Тоҷикистону Афғонистон ба ҳайси матбуоти Эрон 

шинохта нашудааст, ё баръакс. Ҳамчунон, барои Афғонистон матбуоти 

тоҷикӣ, паштунӣ, туркманӣ, балуҷии кишвар миллӣ аст, нисбат ба тоҷикии 

Мовароуннаҳр, ё барои Ӯзбекистон матбуоти тоҷикӣ ва кореягии 

мунташираи Тошканд шомили таърихи журналистикааш аст, аммо «Халқ 

овози»-и чопи Душанбе не. Хулоса карда мешавад, ки таърихи матбуоти ҳар 

халқ ба таърихи ватани он вобаста аст» [95, с. 14].  

Нашрияҳои даврии ӯзбекзабони Тоҷикистон бо хусусиятҳои хоси худ, аз 

ҷумла шаклу мундариҷа, доираи мавзуъҳо, нуфуси аудитория ва амсоли инҳо 

дар низоми матбуоти тоҷик мақом ва ҷойгоҳи худро соҳиб аст. Чун 

нашрияҳои ӯзбекзабон дар Тоҷикистон таърихи қариб 100-сола дорад ва дар 

замони рушди муносибатҳои дӯстиву бародарӣ байни Тоҷикистону 

Ӯзбекистон зарурати омӯзиш ва таҳқиқи илмии таърих, ташаккул ва 

инкишофи онҳо муҳим шуморида мешавад. Ин ва дигар омилҳо мубрамии 

мавзуи таҳқиқро асоснок мегардонанд. 

Дараҷаи таҳқиқи мавзуъ. Дар илми журналистикаи тоҷик омӯзиш ва 

таҳқиқи омилҳо, заминаҳои таъсис ва ташаккули матбуоти тоҷик, таҳлили 

рушду инкишофи он дар солҳои гуногун, мавзуъ, қолаб ва жанрҳои 

публитсистӣ аз мавзуъҳои бунёдӣ ба шумор мераванд.  

Аз ин ҷост, ки то ба имрӯз дар ин самт таҳқиқотҳои илмии арзишманд 

анҷом дода шудааст. Ҳамчунин ба ғайр аз матбуоти тоҷик воситаҳои ахбори 

оммаи русизабони кишвар низ аз ҷониби муҳаққиқон, аз ҷумла И.Х. 

Хуҷаназарова [104], О.Н. Зардова [34], Я.Н. Яқубова [124], И.В. Лекаркин 

[44], С.Г. Игамова [35], Т.Н. Ниёзова [70], С.М. Теплова [86] ба сифати 

объекти таҳқиқи илмӣ қарор гирифтаанд.  

Вале дар бораи таърих ва ташаккул, хусусиятҳо ва мавзуъҳои 

нашрияҳои ӯзбекзабони Тоҷикистон таҳқиқи илмӣ анҷом дода нашудааст.  

Муҳаққиқони риштаҳои таърих ва матбуот дар китобҳову мақолаҳои 

алоҳидаи худ аз нашрияҳои ӯзбекӣ ва ё аз барномаҳои ӯзбекӣ, ки дар радиову 

телевизиони кишвар ба эфир мебаромад, ёдовар шудаанд. 

Аз ҷумла,  муаррихон М. Шукуров [118; 119; 120],  Ҷ. Усмонов [88; 97; 

98], У. Ғаффоров  [22], Д. Давронов [32], Қ. Расулиён [74] ва дигарон дар 

бораи нақши рӯзномаи «Совет Тожикистони» дар ҳаёти сиёсиву фарҳангии 

Тоҷикистони Шуравӣ қайдҳо доранд. Маълумотҳои онҳо танҳо бо як 

рӯзномаи «Совет Тожикистони» маҳдуд мешавад. 

И.К. Усмонов [93], А.Х. Азимов [11; 12], А.А. Алимов [14], П. 

Гулмуродзода [24], Ш.Б. Муллоев [59], М.А. Абдуллоев [5], С.Б. Ҳайдаров 

[99], Д.Х. Самадова [79], Н.М. Маъмурзода [48] ва З.А. Сатторова [81] дар 

корҳои илмиашон дар хусуси нашрияҳои дигари ӯзбекзабон ва таърихи 

таъсиси онҳо маълумотҳои нисбатан бештар доданд.  

Дар воситаҳои таълимӣ [6; 8; 9; 27; 60; 71; 95; 113] ва донишномаҳо 

[127; 137; 138; 140; 141] дар бораи таърих, ташаккул ва номгӯйи нашрияҳои 

сирф ӯзбекзабон ва рӯзномаҳои дузабона (тоҷикӣ-ӯзбекӣ)  маълумотҳо 

оварда шудааст, вале ин маълумотҳо бештар такрори ҳамдигар мебошанд.   

Дар китобҳои ҷашнӣ ва ёддоштӣ [125; 128; 129; 132] низ дар бораи 

рӯзномаҳои ӯзбекзабони Тоҷикистон маълумот ва хотираҳо мавҷуданд. 

Лозим ба таъкид аст, ки дар хусуси унвон, хусусият ва фаъолияти 

нашрияҳои ӯзбекзабони Тоҷикистон дар китобҳои муҳаққиқони 

журналистикаи Ӯзбекистон Т. Эрназаров [122]  ва Н. Абдуазизова [1; 2]  

ҳатто ёдоварӣ ҳам нашудаанд. Ҳол он ки дар бораи намунаҳои нашрияҳои 

ӯзбекзабон дар кишварҳои дигар қисман маълумот дода шудааст. 

Аз ин рӯ, диссертатсияи мазкур аввалин таҳқиқоти нисбатан васеъ дар 

самти омӯзиши нашрияҳои ӯзбекзабон ба ҳисоб меравад.   

Робитаи таҳқиқ бо барнома ва мавзуъҳои илмӣ. Натиҷа ва 

хулосабарориҳои таҳқиқоти мазкур дар таҳкими барномаҳои таълимии 

таърихи матбуот саҳм гирифта метавонад. Мавзуи кори диссертатсионӣ як 

ҷузъи корҳои илмӣ-таҳқиқотии кафедраҳои матбуот ва журналистикаи 

байналхалқии факултети журналистикаи Донишгоҳи миллии Тоҷикистон 

мебошад. 

ТАВСИФИ УМУМИИ ТАҲҚИҚ 

Мақсади таҳқиқ. Мақсади асосии таҳқиқоти диссертатсионӣ омӯзиши 

заминаҳо, омилҳои пайдоиш ва ташаккули нашрияҳои ӯзбекзабони 

Тоҷикистон ва ба ин васила муайян намудани вижагиҳои шаклӣ, 

мундариҷавӣ ва жанрии онҳо мебошад. 

Вазифаҳои таҳқиқ. Вазифаҳои таҳқиқ  аз баррасии масъалаҳои зерин 

иборат мебошанд: 

–  баррасии заминаҳо ва омилҳои пайдоиши рӯзномаҳои ӯзбекзабон дар 

Тоҷикистон; 

– нишон додани хусусиятҳои матбуоти дузабона – тоҷикӣ-ӯзбекӣ ва 

ӯзбекӣ-тоҷикӣ; 

–  муайян кардани раванди ташаккул ва инкишофи рӯзномаҳои 

ҷумҳуриявӣ ва вилоятии ӯзбекзабон; 

– мушаххас намудани нақш ва саҳми нашрияҳои расмии ӯзбекзабон дар 

тарғиби сиёсати давлату Ҳукумат ва таъмини амнияти иттилоотӣ; 

– таҳлили амиқи омилҳо ва ҳадафҳои таъсиси рӯзномаву маҷаллаҳои 

ғайридавлатии ӯзбекзабон; 

– мушаххас сохтани нақш, мақом ва ҷойгоҳи нашрияҳои ӯзбекзабон дар 

фазои иттилоотии кишвар; 

– нишон додани нақши маҷаллаҳои адабии ӯзбекзабон дар тарҷума, 

тарғиб ва муаррифии адибони тоҷик ва осори онҳо; 

– муайян кардани мақоми нашрияҳои ӯзбекзабони Тоҷикистон дар 

пойдории дӯстии халқҳои тоҷику ӯзбек; 

–  муайян намудани истифодаи жанрҳои публитсистӣ дар нашрияҳои 

ӯзбекзабон; 

–  нишон додани ҷойгоҳи жанрҳои публитсистӣ дар инъикоси мавзуъҳои 

мубрами рӯз. 

Объекти таҳқиқ. Объекти таҳқиқи диссертатсияро нашрияҳои 

ӯзбекзабони  Тоҷикистон ташкил медиҳанд.  



8 

 

Предмети таҳқиқ. Муайян намудани заминаҳои таъсис, таърихи 

ташаккул ва вижагиҳои жанриву мундариҷавии нашрияҳои ӯзбекзабони 

кишвар.  

Марҳилаи таҳқиқ давраҳои ташаккул, инкишоф ва таҳаввули 

нашрияҳои ӯзбекзабонро фаро мегирад. 

Асосҳои назариявии таҳқиқ. Дар раванди таҳқиқ ба адабиёти 

назариявии донишмандони таърих ва рӯзноманигорӣ, хоса осори назарии 

муҳаққиқони хориҷиву дохилӣ, аз қабили Т. Эрназаров, Н. Абдуазизова, Ф. 

Муминов, А. Нурматов, Б. Дӯстқораев, Б. Алимов, М. Шукуров, И. Усмонов, 

А. Нуралиев, А. Саъдуллоев, П. Гулмуродзода, М. Муродӣ, А. Азимов, М. 

Муқимов, Ш. Муллоев, Ҷ. Саъдуллоев, М. Абдуллоев, А. Қутбиддинов ва 

дигарон такя карда шудааст. 

Асосҳои методологии таҳқиқ таърихӣ-муқоисавӣ, таҳлилӣ-муқоисавӣ, 

таҳлили анъанавӣ мебошад. Ҳамчунин, дар таҳлил ва баррасии қолабҳои 

жанрии нашрияҳо усули муқоисавӣ ба кор бурда шудааст.  

Сарчашмаҳои таҳқиқ. Дар раванди таҳқиқ бастаҳои рӯзномаву 

маҷаллаҳо, китобҳои ҷашнӣ, манбаҳои электронӣ ва санадҳои расмӣ 

истифода шудааст. 

Навгонии илмии таҳқиқ. Бори аввал таърихи таъсис ва шаклгирии 

нашрияҳои ӯзбекзабон дар Тоҷикистон дар доираи кори диссертатсионӣ 

мавриди пажуҳиш қарор дода шудааст. Ҳамзамон, омилҳо, заминаҳо, 

мақсаду ҳадафҳои ташкили нашрияҳои ӯзбекзабон, хусусиятҳо, самти 

фаъолият, муҳтавои мавзуиву мундариҷавии нашрияҳо, нақш ва мақоми онҳо 

дар расонидани иттилоот ва таъмини амнияти иттилоотӣ таҳқиқ шудааст.  

 

Нуктаҳои асосии ба ҳимоя пешниҳодшаванда: 

1. Заминаҳои пайдоиши аввалин рӯзномаҳо бо забони ӯзбекӣ, омилҳои 

сиёсиву иҷтимоии таъсис ва инкишофи нашрияҳои маҳалии дузабона дар 

Тоҷикистон. 

2. Ташаккул ва таҳаввули нахустин рӯзномаи ӯзбекзабони Тоҷикистон,  

инъикоси мавзуъҳо, истифодаи рубрикаҳо, нақши муҳаррирон ва мухбирони 

он дар рушди минбаъдаи рӯзнома. 

3. Истиқлолияти давлатӣ ва марҳилаи нави рушди нашрияҳои 

ӯзбекзабон. Зарурат ва заминаҳои пайдоиши рӯзномаҳои ӯзбекзабони 

вилоятӣ. 

4. Ворид гардидани нашрияҳои ғайридавлатии ӯзбекзабон ба фазои 

иттилоотӣ. Таъйинот, хусусият, шакл ва мундариҷаи нашрияҳои ҳизбӣ, адабӣ 

ва кӯдакона. 

5. Марҳилаҳои ташаккул, сохт ва мундариҷаи рӯзномаҳои 

ғайридавлатии ӯзбекзабон, баррасии мавзуъҳо, ҳимоя манфиатҳои милливу 

давлатӣ дар онҳо. 

6. Имконияти жанрҳои ахборӣ, таҳлилӣ ва бадеию публитсистӣ дар 

шарҳ ва баррасии мавзуъҳо.  

7. Истифодаи жанрҳои публитсистӣ дар инъикоси муносибатҳои 

дӯстиву бародарии Тоҷикистону Ӯзбекистон ва ташаббусҳои ҷаҳонии 

кишвар. 

Аҳаммияти назарӣ ва амалии таҳқиқ. Аҳаммияти назариявии 

пажуҳиш дар  он аст, ки дар диссертатсия оид ба нашрияҳои давлатӣ ва 

ғайридавлатии  ӯзбекзабони Тоҷикистон маълумоти нисбатан фарох оварда 

шудааст. Ин метавонад, дар оянда барои таҳқиқи минбаъдаи нашрияҳои 

ӯзбекзабони Тоҷикистон замина гузорад, зеро нашрияҳои ӯзбекзабони 

кишвар низ дар қатори матбуоти тоҷикиву русизабон дар ҳаёти сиёсӣ-

иҷтимоии давлат саҳми худро гузошта истодааст.  

Аҳаммияти амалии таҳқиқ дар он зоҳир мегардад, ки натиҷаҳои таҳлилу 

баррасӣ ва хулосаву пешниҳодҳои дар диссертатсия дарҷгардида метавонад, 

ҳамчун маводи таълимӣ барои донишҷӯёни бахшҳои журналистика ва 

таърихи матбуот дар омӯзиши фанҳои «Таърихи матбуоти тоҷик», «Фанни 

иттихобӣ»  истифода бурда шавад. Ҳамчунин, барои беҳтар шудани 

фаъолияти нашрияҳои ӯзбекзабони Тоҷикистон пешниҳодҳо ҷой дода 

шудааст, ки аз манфиат холӣ нахоҳад буд. 

Дараҷаи эътимоднокии натиҷаҳо. Натиҷаҳои таҳқиқ эътимодбахш 

буда, аз тарафи муаллиф бевосита дар марҳилаҳои гуногун, аз ҷумла аз 

замони донишҷӯӣ коркард, тасвиб ва баррасӣ шудаанд.  Муаллифи 

диссертатсия аз соли 2016 инҷониб дар нашрияи Ҳукумати Ҷумҳурии 

Тоҷикистон – рӯзномаи «Халқ овози» фаъолият намуда, масъаларо ҳам аз 

лиҳози илмӣ ва ҳам амалӣ ба риштаи таҳқиқ кашидааст. 

Мутобиқати мавзуи диссертатсия ба шиносномаи ихтисоси илмӣ. 

Диссертатсия дар мавзуи «Пайдоиш ва ташаккули нашрияҳои даврии 

ӯзбекзабон дар Тоҷикистон» барои дарёфти дараҷаи илмии номзади илмҳои 

филологӣ аз рӯйи ихтисоси 10.01.10 – Рӯзноманигорӣ мувофиқат мекунад. 

Саҳми шахсии довталаби дараҷаи илмӣ дар таҳқиқи мавзуъ. 

Диссертант аснои таҳқиқ, таҳлили мавод, таълифи мақолаҳои илмӣ, 

маърузаҳо ва диссертатсия мустақилият дошт. Таҳқиқоти мазкур заҳмати 

чандинсолаи ӯ мебошад ва дар шакли диссертатсия ба анҷом расонида 

шудааст. 

Тасвиби амалии натиҷаҳои таҳқиқ. Муҳтаво ва мундариҷаи асосии 

диссертатсия дар маърузаҳои диссертант дар конференсияҳои илмию амалии 

ҷумҳуриявӣ ва байналҳалқӣ: конференсияи ҷумҳуриявии илмию амалии 

«Дипломатияи об ва омилҳои фарогири он дар бозтоби воситаҳои ахбори 

оммаи кишварҳои Осиёи Марказӣ» (ш.Душанбе, 25-26-уми ноябри соли 

2019), конференсияи байналмилалии илмию назариявии «Густариши 

равобити адабию фарҳангии Тоҷикистон ва Ӯзбекистон: ҳолат ва дурнамо» 

(ш. Душанбе, 30.11.-01.12.2021), конференсияи байналмилалии илмию 

амалии «Стратегия ва тамоюлҳои рушди журналистика, филология ва 

лингводидактика» (ш.Душанбе, 10 ноябри соли 2023), конференсияи 

ҷумҳуриявии илмию назариявии «Нақши ВАО дар таъмини амнияти 

иттилоотии Ҷумҳурии Тоҷикистон» (ш. Кӯлоб, 10 ноябри соли 2023), 

инчунин дар конфронсҳои анъанавии ҳамасолаи апрелии ҳайати устодону 

кормандони ДМТ (солҳои 2019-2023) баён шудаанд. 

Диссертатсия дар ҷаласаи кафедраи журналистикаи байналхалқии 

факултети журналистикаи Донишгоҳи миллии Тоҷикистон (суратмаҷлиси 

№4, аз 21.11.2023 с.) муҳокима ва ба ҳимоя пешниҳод шудааст. 

Нашри таълифоти илмӣ дар мавзуи диссертатсия. Дар доираи таҳқиқ 

ва масъалаҳои вобаста ба мавзуъ 13 мақола, аз ҷумла 5 мақола дар 

маҷаллаҳои илмии тақризшавандаи Комиссияи олии аттестатсионии назди 

Президенти Ҷумҳурии Тоҷикистон ба нашр расонида шудааст. 

Сохтор ва ҳаҷми диссертатсия. Диссертатсия аз муқаддима, се боб, 

ҳафт фасл, хулоса, рӯйхати адабиёт иборат мебошад. Хаҷми умумии 

диссертатсия 178 саҳифаи чопи компютерӣ аст.  

БОБИ  I 

ЗАМИНАҲОИ ПАЙДОИШИ РӮЗНОМАҲОИ ӮЗБЕКЗАБОН  

ДАР ТОҶИКИСТОН 

Донишмандон ва муҳаққиқони таърихи жарналистика пайдоиши 

матбуотро ба ихтирои дастгоҳи чопии Иоган Гутенберг мансуб донанд ҳам, 

вале заминаҳо ва омилҳои аввалини онро дар эҷодиёти шифоҳӣ ва фаъолияти 

ашхоси гуногун мебинанд. Дар баробари ин, рушди ҷомеа ва талаботи 

рӯзафзуни инсоният ба дарёфти бештари иттилоъ боис шудааст, ки дар 

муносибатҳои ҷамъиятӣ шакли мубодилаи нави ахбор ба вуҷуд ояд. Ин дар 

пайдо шудани варақаҳои хабарӣ ва аввалин рӯзномаҳо ба назар мерасад. Бо 

ҳамин тартиб рӯзномаҳои нахустин дар кишварҳои Аврупо, Амрико, Япония, 

Чин, давлатҳои Осиёи Ҷанубӣ пайдо шуданд ва ин анъана ба минтақаҳои 

гуногуни олам паҳн гашт.  

Вақте матбуот дар  муносибатҳои бозоргонӣ ва тиҷоратӣ васеъ ба кор 

бурда шуд ва аз он даромади бештар ҳам ба даст омад, акнун сармоядорон ва 

сиёсатмадорон истифодаи онро ҳамчун тарғибгари фаъолияти худ шуруъ 

карданд. Дар натиҷа матбуот дар инъикоси тамоми соҳаҳо мавқеи намоён 

пайдо кард.  

Дар кишварҳои дигар пайдоиши матбуот ба истилои ин давлатҳо 

вобаста аст. Мустамликадорони давр ҳар кишвареро, ки зери тасарруфи худ 

медароварданд, ҳатман он ҷо рӯзнома таъсис медоданд. Дар Осиёи Миёна 

низ таъсиси матбуот ба омадани русҳо ба ин минтақа рабт мегирад.  

Раванди ташаккул ва рушди матбуоти давриро дар Осиёи Миёна 

муҳаққиқон  ба давраҳои гуногун ҷудо намудаанд. Инҳо – матбуоти 

Бухорову Туркистон,   матбуоти шуравӣ ва матбуоти замони Истиқлол 

мебошанд. 

1.1. Таъсиси нахустин нашрияҳои ӯзбекӣ ва тоҷикӣ-ӯзбекӣ  

Заминаҳои пайдоиши матбуоти миллии кишварҳои Осиёи Миёна бо ҳам 

тавъам аст. Аз ин сабаб ин марҳилаи ташаккули матбуоти даврии тоҷикӣ ва 

ӯзбекӣ аз ҷониби муҳаққиқони Тоҷикистону Ӯзбекистон омӯхта шудааст.  

Барои мисол, дар Тоҷикистон М. Бобохонов [16], И. Усмонов ва Д. 

Давронов [95],  А. Азимов [9], А. Набавӣ [67], Қ. Шарифзода [112], Г. 

Дадабоева [33], Х. Андамов [15], Б. Исомидинов [36] ва дигарон давраи 

аввали ташаккули матбуоти даврии тоҷикро таҳқиқ намудаанд.  

Ба ин монанд дар Ӯзбекистон А. Авлонӣ [156], Н. Абдуазизова [3; 4], Т. 

Эрназаров [121; 122; 123], З. Саид [77], Т. Пидаев [73], Ш. Ҳасанов [108], Ҳ. 

Саидов [78], Г. Нишонова [69] ва муҳаққиқони дигар таҳқиқотҳо анҷом 

додаанд. 

Заминаҳои таърихии пайдоиши матбуот дар Бухорову Туркистон ва 

баъдан дар Тоҷикистон ба замони ба фаъолият шуруъ намудани матбуоти 

русии Туркистон рост меояд. Дар ҳудуди Туркистон аввалин рӯзнома бо 

номи «Туркестанские ведомости» 28 апрели соли 1870 бо забони русӣ 

ташкил шуда буд. «Рӯзномаи «Туркестанские ведомости» соли 1870 17 

шумора баромадааст. Аз соли 1871 он ҳафтае як маротиба, аз декабри соли 

1903 ҳафтае чор маротиба ва ниҳоят, аз соли 1907 ҳар рӯз чоп мешуд. 

Шумораи охирони рӯзнома 1 декабри соли 1917 баромадааст. Дар 47 соли 

нашр рӯзнома 6406 шумора чоп шудааст» [1, с. 86]. 

Рӯзномаи «Туркистон вилоятининг газети» баъди чанд вақти фаъолияти 

«Туркестанские ведомости» ҳамчун замимаи он бо забони ӯзбекӣ аз чоп 

мебарояд. «Дар маҷмуъ, «Туркистон вилоятининг газети» аз соли 1870 то 

соли 1917 дар 500-600 нусха чоп мешуд. Муҳаррирони нашрия Ш.Иброҳимов 

(соли 1872 – январи 1883), Х.Чанишев (соли 1883), Н.П.Остроумов (охири 

соли 1883 – соли 1917) буданд. Аз арбобони фарҳанги маҳаллӣ Зокирҷон 

Фурқат, Сатторхон Абдуғаффоров, Шоҳимардон Иброҳимов аз кормандони 

аввалини он ба ҳисоб мераванд» [66, с. 286]. 

Ин рӯзномаҳо вазифаи тарғиби сиёсати Русияи подшоҳиро дар 

қаламрави Туркистон бар зимма доштанд. Аз ин сабаб онҳоро нашрияҳои 

сирф миллӣ номидан чандон дуруст нест. 

«Дар аввали асри XX дар Туркистон низ матбуоти миллӣ ба вуҷуд омад. 

Аз тарафи озодандешони зиёӣ – ҷадидон нашр гардидани рӯзномаҳои 

«Тараққӣ», «Хуршид», «Садои Туркистон», «Садои Фарғона», «Наҷот», 

«Самарқанд», «Ҳуррият», маҷаллаҳои «Ойина», «Чаён»  дар таърихи 

маънавии халқҳои Туркистон нақши муҳимро соҳиб гаштанд» [103, с. 19]. 

Ин рӯзномаҳо, ки аксаран аз тарафи ҷадидон ба нашр мерасиданд ва 

ормонҳои миллии халқҳои минтақаро инъикос мекарданд, дар байни мардум 

шуҳрати зиёд пайдо карданд. Ба сифати рӯзномаи сирф ӯзбекӣ ва миллӣ дар 

қаламрави Туркистон нашрияи «Тараққӣ» шинохта мешавад. 

«Аввалин нашрияи ҷадидон – рӯзномаи «Тараққӣ» дар шаҳри Тошканд 

бо имзои муҳаррир Исмоил Обидов 27 июни соли 1906 ба чопи худ оғоз 

кардааст. Маҳз бо ҳамин сабаб имрӯз дар Ӯзбекистон 27 июн ба сифати Рӯзи 

матбуот ва кормандони воситаҳои ахбори омма таҷлил мегардад. Албатта, 

дар ин давра дар Туркистон барои таъсиси матбуоти миллӣ омилҳои сиёсӣ-

иҷтимоӣ ба вуҷуд омаданд» [241]. 

Яке аз муҳаққиқони таърихи матбуоти ӯзбек Бойбӯта Дӯстқораев дар 

мақолаи хеш ба номи ««Тараққий» бошлаб берган йӯл» («Роҳи оғозкардаи 

«Тараққӣ»«) чунин менависад: ««Тараққӣ» аз шумораҳои нахустинаш 

ҳаракат мекард, ки ба мардуми маҳаллӣ моҳияти салтанати Русия, чи будани 

истилогарӣ, неъмати бебаҳо будани озодиро фаҳмонад. Муҳаррири рӯзнома, 

ки инсони босавод, боақл буд, кори нашрияро бо пухтакорӣ сар кард. Аз ҳама 

муҳим, Исмоил Обидӣ, ки ба фирқаи эсерҳо майл дошт, тавонист, дар 

якҷоягӣ бо роҳнамоии ҷадидони Тошканд Мунаввар-қорӣ кор кунад. Онҳоро 

як чиз муттаҳид мекард: озодӣ аз салтанати золим ва маккор» [242].  

Ба таъкиди муҳаққиқи дигари ӯзбек Назира Абдуазизова, «Рӯзномаи 

«Тараққӣ» дар Китобхонаи миллии Ҷумҳурии Ӯзбекистон ба номи Алишери 

Навоӣ зери рақамҳои инвентарии Ғ-63 – F-73 нигоҳ дошта мешавад» [3, с. 

78]. Дар ин ҷо 6 шумораи рӯзнома мавҷуд мебошад.  

Мунаввар-қорӣ, ки яке аз ҷадидони фаъол ба ҳисоб мерафт, ҳамчунин 

рӯзномаи худро ташкил намуда буд. Ин ҷаридаи «Хуршед» буд, ки бо 

муҳарририи ӯ 6 сентябри соли 1906 шумораи нахустинаш нашр шудааст. 

Рӯзнома ҳамагӣ 11 шумора мебарояд ва 16 ноябри соли 1906 нашрашро қатъ 

кардааст. 

Барои рушди матбуот на танҳо равшанфикрону ҷадидон, балки 

сармоядорону тоҷирон низ ҳиссаи худро гузоштаанд. Намунаи ин рӯзномаи 

«Туҷҷор» аст, ки бо кумак ва роҳнамоии яке аз сарватмандони Тошканд 

Саидкарим Саидазимбой чоп шудааст. Шумораи аввалини рӯзнома 27 

августи соли 1907 ба дасти хонандагон расидааст.  

«Ҳадафи аслии он инкишофи бозоргонӣ ва мусоидат ба рушди кори 

тоҷирон» [96, с. 30] будааст. Вале муҳаққиқи таърихи матбуоти ӯзбек 

Т.Эрназаров бар он андеша аст, ки «Ин рӯзнома газетаҳои «Тараққӣ» ва 

«Хуршед»-ро, ки аз маъмурони ҳукумат ислоҳ кардани «низоми иҷтимоӣ»-ро 

талаб карда буд, танқид кард. Дар шумораи якуми рӯзнома аз 21 августи соли 

1907 дастури он баён карда шуда, самти сиёсати рӯзномаи «Туҷҷор» на 

муқобили сиёсати ҳукумат, балки ба он мувофиқ аст, гуфта шудааст» [121, с. 

72]. Рӯзнома то он вақте ки дар соли 1908  баъд аз нашри шумораи 36-ум аз 

чоп бозмонад, мувофиқи мақсади дар боло зикршуда фаъолият намудааст. 

Ҳафтаномаи «Шӯҳрат» нашрияи дигари ин давра аст. Фаъолияти он ҳам 

дер давом накардааст. Он  аз 1 декабри соли 1907 то моҳи марти соли 1908 

нашр шудааст. Муҳаррири рӯзнома яке аз адибони машҳури ӯзбек Абдулло 

Авлонӣ буд.  

Баъд аз қатъ шудани нашри ҳафтаномаи «Шӯҳрат» дар заминаи он зери 

муҳарририи Аҳмадҷон Бектемиров ҷаридаи дигар ба номи «Осиё» чоп шуд. 

Шумораи аввалинаш 9 апрели соли 1908 баромадааст. Бо сабаби баста 

шудани рӯзномаҳои болозикр ва ташкили ҷаридаи «Осиё» «кормандони 

рӯзномаҳои «Хуршед» ва «Шӯҳрат» дар кори рӯзномаи нав фаъолона 

иштирок менамоянд» [111, с. 23]. 

Агар рӯзномаи «Тараққӣ» ҳамчун нашрияи аввалин ва миллии ӯзбекӣ ба 

ҳисоб равад, рӯзномаи «Бухорои шариф» ба сифати сароғози матбуоти сирф 

миллии тоҷикӣ шинохта шудааст. 

Вақте дар бораи таърихи ташаккули матбуоти ӯзбекӣ сухан меравад, аз 

рӯзномаву маҷаллаҳои дузабонаи замони Аморати Бухоро ёдовар шудан 

зарур аст, зеро пайдоиши матбуоти дузабона ба таъсис ёфтани рӯзномаи 

«Бухорои шариф» (11 марти соли 1912), ки аввалин рӯзномаи сирф тоҷикӣ 

мебошад, вобаста аст. Баъди чоп шудани «Бухорои шариф» ҳамчун замимаи 

он нашри ҷаридаи ӯзбекии «Тӯрон» низ ба роҳ монда мешавад. 

 То 14 июли соли 1912 рӯзномаи «Бухорои шариф» ҳаррӯза чоп мешавад 

ва баъдан ҳафтае чор бор рӯи нашрро мебинад. «Зеро бо нияти ба мардуми 

ӯзбекзабон расондани ғояҳои худ ҷавонбухориён аз 14 июли соли 1912 

ҷаридаи «Тӯрон»-ро ҳам ташкил доданд, ки ҳамчун иловаи «Бухорои шариф» 

ҳафтае ду бор мебаромад. Дар моҳи сентябр ин нашрия мустақил шуд ва Ғиёс 

Ҳуснӣ муҳаррири он таъйин гардид» [95, с. 66]. 

Тавре устод Садриддин Айнӣ дар «Таърихи инқилоби фикрӣ дар 

Бухоро» менависад: «Ҳар ҳафта се дафъа «Бухорои шариф», се дафъа 

«Тӯрон» – рӯз дар миён – дар интишор давом карданд. Рӯз ба рӯз хонанда дар 

тазоюд буд. «Тӯрон» дар аксари вилояти Туркистон хонандаи зиёде пайдо 

кард. Чун «Бухорои шариф» ва «Тӯрон» диққати назари умуми мардуми 

Туркистонро ба худ ҷалб карда, дар димоғи хонандагон афкори олия илқо 

намудан гирифт, ин кор ба кайфи маъмурони рус мувофиқ наафтод» [13, с. 

126].  

Бо ҳамин рӯзномаи «Бухорои шариф» 2 январи 1913 дар шумораи 153 ва 

ҷаридаи «Тӯрон» дар шумораи 49 аз нашр бозмонд.  

Муҳаққиқи рӯзномаи «Бухорои шариф» Қироншоҳ Шарифзода барҳақ 

қайд мекунад, ки «…Дар давоми 10 соли пурҳаводиси оғози садаи XX дар 

Тошканду Самарқанду Фарғона 12 нашрияи ӯзбекӣ, ӯзбекию тоҷикию русӣ, 

бо ному даъвоҳои гуногун пайдо шуда, аз 10 («Хуршед») то 123 («Садои 

Фарғона») шумора ба табъ расиданд. Аз миёни онҳо «Бухорои шариф» дар 

қаламрави Аморати Бухоро тани танҳо нашрияи тоҷикӣ буд» [112, с. 298]. 

Аз соли 1994 инҷониб ба ифтихори рӯзи чопи аввалин шумораи 

рӯзномаи «Бухорои шариф» 11 март дар Тоҷикистони соҳибистиқлол ҳамчун 

Рӯзи матбуоти тоҷик ҷашн гирифта мешавад.  

Лозим ба таъкид аст, ки бо дастгирии собиқ ректори Донишгоҳи миллии 

Тоҷикистон, академик Муҳаммадюсуф Имомзода муҳаққиқ Қироншоҳ 

Шарифзода шумораҳои аслии рӯзномаи «Бухорои шариф»-ро аз Китобхонаи 

миллии Ӯзбекистон ба номи  Алишери Навоӣ нусхабардорӣ намуда, 

варианти электронии онҳоро ба Китобхонаи миллии Тоҷикистон дастрас 

намуд. 

Санаи нашри шумораҳои комили «Бухорои шариф» дар мақолаи 

Қ.Шарифзода бо номи «Оид ба даврияти чопи «Бухорои шариф»« [116] 

замима гардидааст. 

Рӯзномаҳои «Бухорои шариф» ва «Тӯрон» ба ҳамбастагии матбуоти 

тоҷикию ӯзбекӣ оғоз бахшид. Гарчанде ин рӯзномаҳо умри дароз надида 

бошанд ҳам, дар муддати кӯтоҳ рисолати таърихии худро ба ҷо оварданд. 

Баъдан намунаҳои аввалини нашрияҳои ӯзбекӣ чун рӯзномаҳои мустақил ё 

ин ки замимаи ин ё он рӯзнома арзи вуҷуд менамояд. Пажуҳишгарони 

таърихи журналистикаи тоҷик ва ӯзбек аз номи чанде аз рӯзномаҳои сирф 

ӯзбекӣ ё ин ки замимаи ӯзбекии рӯзномаҳои тоҷикиву русӣ ёдовар мешаванд.  

«Яке аз аввалин нашрияҳои дузабонаи Туркистон «Самарқанд» аст, ки 

он дар моҳи апрели соли 1913 ба арсаи вуҷуд омад» [96, с. 38]. Муҳаррираш 

Маҳмудхоҷа Беҳбудӣ буд. Бо ин рӯзнома Саид Ризо, Ҳоҷӣ Муин, Роҷӣ, 

Сиддиқӣ, Нурмуҳаммад Бек ӯғлӣ, Нусратулло – Миллӣ, Мулло Иброҳим 

Саидкамол ӯғлӣ пайваста ҳамкорӣ мекарданд. 

Ҳамчунин, дар Самарқанд маҷаллаи дузабонаи «Ойина» аз 20 августи 

соли 1913 то июни соли 1915 чоп шудааст. «Ойина» ҳам маҷаллаи 

Маҳмудхоҷа Беҳбудӣ ба ҳисоб меравад. Маҷалла дар 68 шумораи худ бо 

забонҳои ӯзбекӣ ва тоҷикӣ хабару мақолаҳо нашр кардааст. 

Дар ин муддат дар водии Фарғона боз ду нашрияи дигар бо номҳои 

«Садои Фарғона» ва «Садои Туркистон» нашр шуданд. Рӯзномаи «Садои 

Фарғона» аз 3 апрели соли 1914 нашрашро оғоз карда, то 6 июни соли 1915 

123 шумора баромадааст. Ба он Обидҷон Маҳмудов муҳаррир буд.  Рӯзномаи 

«Садои Туркистон» ҳам моҳи апрели соли 1914 нашр шуда, муҳаррираш 

Убайдуллохоҷа Асадуллохоҷаев буд. Аз 1 апрели соли 1914 то 10 апрели 

соли 1915 чоп шудааст.  

Ин ду рӯзнома низ дар баробари «Тараққӣ» ба сифати нашрияҳои миллӣ 

шинохта мешаванд.  «Ба ин маъно ҳам «Садои Фарғона», ҳам «Садои 

Туркистон» ба мисли рӯзномаҳои миллии қаблӣ ба таърихи зиндагии 

мардуми ӯзбек таваҷҷуҳи бештар зоҳир карданд» [50, с. 3].  

Воқеан, рӯзномаҳои «Тараққӣ», «Хуршед», «Туҷҷор», «Шӯҳрат», 

«Бухорои шариф», «Тӯрон», «Самарқанд», маҷаллаи «Ойина», нашрияҳои 

«Садои Фарғона» ва «Садои Туркистон» ба сифати намунаҳои матбуоти 

миллӣ ормонҳо ва мақсаду мароми мардуми маҳаллиро инъикос намуданд, 

онҳоро  барои ҳимоя аз таъриху фарҳанг, анъана, забону адабиёти миллӣ 

раҳнамоӣ карданд.  

Ба таъкиди муҳаққиқи ӯзбек Т.Эрназаров, «танҳо дар соли 1918 дар худи 

Туркистон 11 рӯзномаи ӯзбекӣ нашр мешуд» [121, с. 121].  

Ҷаридаҳои «Эл байроғи» («Парчами халқ», соли 1917 дар Қӯқанд бо 

ташаббуси Пӯлат Солиев, Ашӯралӣ Зоҳирӣ), «Кенгаш» ( «Шуро», соли 1917 

дар Тошканд  бо ташаббуси Закӣ Валидӣ, Мунаввар-қорӣ), «Тӯрон» (соли 

1917 дар Тошканд, муҳаррираш Абдулло Авлонӣ), «Улуғ Туркистон» 

(«Туркистони бузург», соли 1917 дар Тошканд, муҳаррираш Кабир Бакир), 

«Турк эли» («Мардуми турк», соли 1918), «Шурои ислом» (соли 1917 дар 

Тошканд), «Тирик сӯз» («Сухани зинда», соли 1917 дар Қӯқанд), «Халқ 

ғайрати» («Шуҷоати мардум», соли 1917 дар Қӯқанд, муҳаррир Аҳмад 

Девишев), «Халқ дорулфунуни» («Макотиби халқ», соли 1918, муҳаррир 

Мухтор Бакир), «Турк сӯзи» («Сухани туркӣ», соли 1918 бо иқдоми  

Темирбек Худоёрхон) аз ҷумлаи онҳо мебошанд. 

Ҳамчунин, маҷаллаҳои «Ал-ислоҳ» (аз 14 январи соли 1915 то соли 

1918, муҳаррираш Абдураҳмон Сайёҳ), «Деҳқон» (соли 1915 дар Тошканд аз 

тарафи Новиков), «Юрт» («Диёр», 1 июни соли 1917 дар Қӯқанд аз ҷониби 

Ашӯралӣ Зоҳирӣ), «Ишчилар дунёси» («Дунёи коргарон», дар Тошканд  7 

шумора баромадааст), «Ал-изоҳ» (аз 15 июни соли 1917 то моҳи марти соли  

1918, дар Тошканд, масъул Ҳоҷӣ Абдумалик ибни Абдулло махсум), 

«Изҳорулҳақ» (аз 20 феврали соли 1918 дар Тошканд, муҳаррир Мулло 

Садриддинхоҷа ибни Муфтӣ Шарифхоҷа эшон), «Чаён» («Харчанг», аз моҳи 

июли соли 1917 дар Тошканд, муҳаррираш Иброҳим Тоҳирӣ) дар ин давра 

чоп шудаанд, вале умри дароз надида, дар муддатҳои кӯтоҳ баста шудаанд. 

Баъд аз онҳо намунаҳои матбуоти ҳизбӣ ва шӯравӣ ба  майдон омаданд. 

Аввалин матбуоти ҳизбии ӯзбекӣ бо номи «Иштирокиюн» («Коммунист») ба 

сифати органи миллии Ҳизби коммунист ва комиссариати халқӣ оид ба кори 

миллатҳои Туркистон 21 июни соли 1918 ба нашр расидааст. Дар оғоз ҳафтае 

се маротиба бо тиражи 800 нусха чоп мешавад. Дар рӯзномаи «Иштирокиюн» 

маводҳо бо забони қазоқӣ низ ба табъ расидааст. 

Муҳаррирони аввалини он Ориф Килиблиев, Аҳмад Донской, Кабир 

Бакир, Назир Тӯрақулов, Мирмуҳсин Шермуҳаммедов, Фотеҳ Сулаймонов 

мебошанд. 

Аз 1 марти соли 1919 он ҳамарӯза нашр мешавад. Рӯзнома бо номи 

«Иштирокиюн» 255 шумора баромадааст. Аз 12 декабри соли 1920 бо номи 

«Қизил Байроқ» («Парчами сурх») нашрашро идома дода, 218 шумора чоп 

шудааст. Ҳамчунин, рӯзнома 13 сентябри соли 1922 номи «Туркистон»-ро 

мегирад ва бо ин ном 411 шумора мебарояд. Бо ташкил шудани Ҷумҳурии 

Шуравии Сотсиалистии Ӯзбекистон аз соли 1924 ин рӯзнома ҳамчун 

нашрияи Комитети марказии Ҳизби коммунистии Ӯзбекистон, Шурои Олӣ ва 

Шурои Вазирони Ҷумҳурии Шуравии Сотсиалистии Ӯзбекистон бо номи 

«Қизил Ӯзбекистон» («Ӯзбекистони сурх») чоп мешавад. Аз 5 июни соли 

1964 бо номи «Совет Ӯзбекистони» («Ӯзбекистони советӣ») нашр мешавад.  

Баъд аз пошхӯрии Иттиҳоди Шӯравӣ  моҳи ноябри соли 1991 рӯзнома бо 

номи «Ӯзбекистон овози» («Садои Ӯзбекистон») чоп мешавад. Аз соли 1992 

ҳамчун нашрияи  Ҳизби халқии демократии Ӯзбекистон мебарояд.  

Ҳоло (соли 2023) рӯзномаи «O'zbekiston ovozi»  бо формати А2, дар 

ҳаҷми 8 саҳифаи ранга чоп мешавад ва сармуҳаррираш Тӯлқин Тӯрахонов  

аст. Ҳамчунин, бо суроғаи uzbekistonovozi.uz дорои сомонаи интернетӣ 

мебошад. 

Дар ин давр ҳамчунин рӯзномаву маҷаллаҳои дигар, ба монанди 

«Байналмилал» (солҳои 1923-1924), «Женщины Туркестана» («Занони 

Туркистон», соли 1921), «Қутулиш» («Раҳоӣ», аз  28 июни соли 1920  то 13 

августи соли 1920), «Учқун» («Шарора», аз 15 апрели соли 1920),  «Тонг» 

(«Субҳ», аввали соли 1920), «Бухоро ахбори» («Навиди Бухоро», соли 1920) 

низ бо забонҳои ӯзбекӣ, тоҷикӣ ва русӣ чоп шудаанд ва як навъ барои 

огоҳонидани мардум аз воқеаву ҳаводиси замон, тарғиби ғояҳои давр хизмат 

карданд. 

Дар ин миён дар шаҳри Самарқанд низ нашрияҳои нав ба нав пайдо 

шуданд. Дар пайравӣ ба нашрияҳои Маҳмудхоҷа Беҳбудӣ рӯзномаҳои 

«Ҳуррият» («Озодӣ») ва «Меҳнаткашлар товуши» («Садои меҳнаткашон») 

чоп шуданд. 

««Ҳуррият» нашрияи адабию илмиест, ки солҳои 1917-1918 дар 

Самарқанд чоп мешуд. Рӯзнома ҳафтае ду маротиба дар ҳаҷми чор саҳифа бо 

забони ӯзбекӣ мебаромад» [95, с. 79]. 

Ба таъкиди муҳаққиқон Ф. Муминов ва А. Нурматов,  «Аз соли 1917 то 

соли 1918 86 шумораи рӯзномаи «Ҳуррият» ба чоп расид. Аз 28 июли соли 

1917 Фитрат муҳаррири он буд. Мақолаҳои эҳтиросӣ ва самимии сиёсии 

Беҳбудӣ ва Фитрат, ки дар саҳифаҳои ин рӯзнома ба нашр расиданд, мазмун 

ва самти онро дар сатҳи аъло ифода мекарданд» [66, с. 296].  Ҳамчунин, 



21 

 

Саидризо Ализода, Ӯрунбой Ӯғлӣ ва Акобир Шомансуровҳо низ муҳаррири 

рӯзномаи «Ҳуррият» буданд. 

Аз 11 июни соли 1918 дар заминаи рӯзномаи «Ҳуррият» нашрияи дигар 

бо номи «Меҳнаткашлар ӯқи» («Тири меҳнаткашон») нашр мешавад. 

Муҳарриронаш Иффат Хонум ва Шокир Мухторӣ буданд. Ин рӯзнома, 

ҳамчунин бо номҳои «Меҳнаткашлар товуши» («Садои меҳнаткашон»)  ва 

«Қамбағаллар товуши»  («Садои камбағалон») то соли 1922 баромадааст.  

Дар заминаи ин нашрияҳо «аз 2 октябри соли 1922 бо забони ӯзбекӣ» 

[91, с. 24]  бо ташаббуси Ғозӣ Юнус рӯзномаи «Зарафшон» ҳамчун органи 

Комитети ҳизбии вилояти Самарқанд аз нав ташкил карда шуд.  

Оид ба ин рӯзнома дар донишномаи «Ӯзбек совет энциклопедияси» 

чунин гуфта шудааст: «Шумораи аввалини он бо номи «Ҳуррият» 7 майи 

соли 1917 (2 ҳазор нусха) баромад. Аз 11 июни соли 1918 рӯзнома бо номҳои 

«Меҳнаткашлар ӯқи», баъдан «Меҳнаткашлар товуши» ҳафтае ду маротиба 

мебарояд. Аз 14 октябри соли 1921 то 28 сентябри 1922 бо номи 

«Қамбағаллар товуши» (304 шумора), аз моҳи октябри соли 1922 то моҳи 

ноябри 1930 бо номи «Зарафшон» нашр шудааст. Аз 7 ноябри соли 1930 

номи «Ленин йӯли»-ро гирифт» [136, с. 328]. 

Дар ин солҳо М.Расулӣ, У.Абдушукуров, Р.Абдураҳмонов, З.Сатторов, 

Ш.Рашидов, О.Ҳамидов, Т.Рустамов, Л.Ҳамроев, Н.Шукуров ва дигарон 

муҳаррири он буданд.  

Соли 1991 рӯзнома дубора номи «Зарафшон»-ро мегирад. Ҳоло (соли 

2023) рӯзномаи «Zarafshon» бо формати А2, дар ҳаҷми 8 саҳифа (саҳифаҳои 1 

ва 8 ранга), ҳафтае як маротиба чоп мешавад. Нашрияи расмии Ҳокимияти 

вилояти Самарқанд аст ва сармуҳаррираш Фармон Тошев мебошад. 

Аз маълумотҳои боло бармеояд, ки дар собиқ Туркистон ва Аморати 

Бухоро матбуоти тоҷикиву ӯзбекӣ ва русӣ бо ҳам робитаи зич доштанд. Ин аз 

он сабаб аст, ки мардуми ин сарзамин дар руҳияи дӯстиву бародарӣ зиндагӣ 

менамуданд. Зиёиёну равшанфикрон робитаҳои ҳамкории қавӣ доштанд, ин 

омил ба пайдоиш ва ташаккули рӯзномаҳои дузабона замина гузошт. 

Марҳилаи дигари рушди матбуот ба давраи Иттиҳоди Шуравӣ мансуб 

аст. Ҳизби коммунистӣ ба нақши матбуот аҳаммияти махсус зоҳир мекард. 

Аз ин хотир тамоми рӯзномаву маҷаллаҳоро дар тобеияти худ қарор дода 

буд. 

Дар солҳои аввали асри XX дар ҳаёти сиёсӣ ва марзиву маъмурии Осиёи 

Миёна таҳаввулоти бузург ба вуқуъ пайваст. Баъд аз суқути Аморати Бухоро 

се бор (солҳои 1917-1920, 1920-1924 ва 1924-1929) тақсимоти миллӣ–

маъмурии Осиёи Миёна сурат гирифт ва дар давраи охиринаш, яъне солҳои 

1924-1929 муяссар гардид, ки Осиёи Миёнаро ба ҷумҳуриҳои миллӣ тақсим 

намоянд.  

«Комитети Иҷроияи Марказии ИҶШС 27-уми октябри соли 1924 дар 

ҷаласаи худ қарор қабул намуд, ки ба ҷои ҶМШС Туркистон, Ҷумҳурии 

Шуравии Сотсиалистии Хоразм, Ҷумҳурии Шуравии Сотсиалистии Бухоро 

ҷумҳуриҳои нав – ҶШС Ӯзбекистон, ҶШС Туркманистон, ҶМШС 

Тоҷикистон дар ҳайати Ӯзбекистон, вилояти худмухтори Қароқирғиз 

(Қирғизистон) дар ҳайати РСФСР, вилояти мухтори Қароқалпоқистон дар 

ҳайати ҶМШС Қазоқистон таъсис дода шаванд» [68, с. 59]. Акнун ҳар як 

кишвар дар сиёсатҳои дохилиаш мустақил шуда, рушди минбаъдаашро худ 

муайян менамуданд.  

Маврид ба зикр аст, ки аз ин пас намунаҳои нашрияҳои ӯзбекзабон на 

танҳо дар кишварҳои Ӯзбекистону Тоҷикистон, балки дар ҷумҳуриҳои 

дигари минтақа, аз қабили Қазоқистону Қирғизистон низ таъсис ва рушд 

кардааст. 

Барои мисол, дар Ҷумҳурии Қазоқистон бори аввал 12 июни соли 1918 

рӯзномаи «Еттисув ишчи халқ минбари» («Минбари мардуми коргари 

Еттисув») ба табъ расида, барои рушди минбаъдаи нашрияҳои ӯзбекзабон 

дар ин кишвар замина гузоштааст, вале он умри дароз надидааст. 

Рӯзномаи сирф ӯзбекзабони Қазоқистони Шуравӣ моҳи апрели соли 

1927 бо номи «Деҳқон товуши» («Садои деҳқон») ташкил шудааст. Соли 

1928 дар заминаи рӯзномаи мазкур нашрияи «Қизил қишлоқ» («Деҳаи сурх») 

таъсис ёфтааст. 

Дар маҷмуъ, дар замони шуравӣ дар Қазоқистон рӯзномаҳои вилоятиву 

ноҳиявӣ, аз қабили «Еттисув ишчи халқ минбари» («Минбари мардуми 

коргари Еттисув»), «Деҳқон товуши» («Садои деҳқон»), «Қизил қишлоқ» 

(«Деҳаи сурх»), «Пахта зарбдори» («Зарбдори пахта»), «Стахановчи» 

(«Стахановчӣ»), «Коммунизм учун» («Барои коммунизм»), «Қизил 

Туркистон» («Туркистони сурх»), «Коммунистик меҳнат» («Меҳнати 

коммунистӣ») ва «Меҳнат байроғи» («Парчами меҳнат») бо забони ӯзбекӣ 

дастраси мардум мегардид. 

Дар даврони истиқлолияти ин кишвар барои мардуми ӯзбекзабон 

рӯзномаҳои «Сайрам садоси» («Садои Сайрам» – нашрияи ноҳиявӣ), 

«Туркистон» ва «Жанубий Қозоғистон» («Туркистон» ва «Қазоқистони 

ҷанубӣ» – рӯзномаҳои вилоятӣ) нашр мешаванд. 

Дар Ҷумҳурии Қирғизистон дар қатори нашрияҳои қирғизӣ рӯзномаву 

маҷаллаҳои ӯзбекзабон хеле зиёд нашр мешаванд. Рӯзномаҳои вилоятии «Ӯш 

садоси» («Садои Ӯш») ва «Жалолобод тонги» («Субҳи Ҷалолобод») яке аз 

куҳантарин нашрияҳои ӯзбекзабон дар ин ҷумҳурӣ ба ҳисоб мераванд.  Онҳо 

мутаносибан 12 апрели соли 1932 ва соли 1940 таъсис ёфтаанд. 

Дар баробари ин, нашрияи Маркази миллӣ-фарҳангии ӯзбекони вилояти 

Ҷалолобод – рӯзномаи «Дийдор» («Дидор»), рӯзномаҳои хусусии «Эл 

бирлиги» («Иттиҳоди мардум»), «Нур», «Ахборот», «Мезон», «ДДД», 

«Дайджест» мавҷуд ҳастанд. Ҳамчунин, дар Ҷумҳурии Қирғизистон 

рӯзномаи тоҷикии «Паёми Ала-Тоо» – нашрияи Анҷумани тоҷикони 

Қирғизистон низ ба табъ мерасад. 

Қобили қайд аст, ки бо шарофати дӯстиву бародарии мардуми Осиёи 

Марказӣ дар ҳар кишваре, ки ақаллиятҳои миллӣ сукунат доранд, матбуоти 

миллӣ мавҷуд аст. Аз ҷумла, нашрияҳои ӯзбекзабон на танҳо дар худи 

Ӯзбекистон, балки дар дигар кишварҳои минтақа низ дар масири рушд аст. 

Ба ғайр аз ин, дар худи Ӯзбекистон ҳам дар қатори матбуоти ӯзбекӣ 

рӯзномаву маҷаллаҳои тоҷикӣ, қазоқӣ, қароқалпоқӣ ва ғайраҳо нашр 

мешаванд. 

«Имрӯз дар Ӯзбекистон зиёда аз 1,5 миллион тоҷикон зиндагӣ мекунанд. 

Дар 240 мактаб таълим бо забони тоҷикӣ ба роҳ монда шудааст. Ҳамчунин, 

дар донишгоҳҳои давлатии Самарқанд, Термиз ва Фарғона барои гирифтани 

маълумоти олӣ ихтисосҳои забони тоҷикӣ ба роҳ монда шудааст. Ҳамаи онҳо 

бо дастурҳои таълимӣ ва дарсӣ бо забони тоҷикӣ таъмин гардидаанд.  

Дар шабакаҳои телевизион ва радиои миллии Ӯзбекистон, ҳамчунин  дар 

шабакаҳои телевизион ва радиоии вилоятҳои Самарқанд, Бухоро, Фарғона 

барномаҳо бо забони тоҷикӣ доимӣ дар эфир пахш мешаванд.  

Бо забони тоҷикӣ рӯзномаи ҷумҳуриявии «Овози тоҷик», рӯзномаи 

вилоятии «Овози Самарқанд», рӯзномаи ноҳиявии «Садои Сӯх» нашр 

мешаванд. Ба ғайр аз ин, дар як қатор нашрияҳои ноҳиявӣ саҳифаҳои тоҷикӣ 

ба таври ҳамешагӣ чоп мешаванд» [130, с. 8-9].  

Рӯзномаҳои мазкур мардуми тоҷикзабони ин кишварро аз воқеаву 

ҳодисаҳои рӯз бо забони модариашон ошно мекунанд. 

Дар Тоҷикистон аввалин рӯзнома 15 марти соли 1925 бо номи «Иди 

тоҷик» шумораи аввалини худро баровардааст, ки баъдан бо номҳои 

«Бедории тоҷик» (аз 5 апрели соли 1925), «Тоҷикистони сурх» (аз соли 1928 

то 1 январи соли 1955), «Тоҷикистони советӣ» (аз январи соли 1955 то поёни 

соли 1990), «Тоҷикистони шуравӣ» (аз 1 январи соли 1991) нашр шудааст. Он 

аз 19 сентябри соли 1991 бо номи «Ҷумҳурият» чоп мешавад.  

Баъд аз ин рӯзномаи дуюми Тоҷикистон «Советский Таджикистан» буд, 

ки моҳи ноябри соли 1925 аввалин бор нашр шуда аст.   Ин рӯзнома низ бо 

номҳои «Советский Таджикистан», «Коммунист Таджикистана» дастраси 

хонандагон гардидааст. Имрӯз бо номи «Народная газета» ҳамчун нашрияи 

Ҳукумати Ҷумҳурии Тоҷикистон чоп мешавад. Баъд аз нашри рӯзномаҳои 

аввалин бо забонҳои тоҷикӣ ва русӣ дар баробари ҳамчун як кишвари 

мустақил дар Иттиҳоди Шуравӣ ташкил шудани Тоҷикистон рӯзномаи 

ӯзбекзабон таъсис ёфт. 

Агар ба таърихи нашрияҳои ӯзбекзабони Тоҷикистон назар афканем, 

аввалини он рӯзномаи «Қизил Тожикистон» («Тоҷикистони сурх») аст, ки 

ҳамчун органи Кумитаи Марказии Ҳизби Коммунистии Тоҷикистон, Совети 

Олӣ ва Совети Вазирони Ҷумҳурии Шуравии Сотсиалистии Тоҷикистон аз 

моҳи феврали соли 1929 нашр мешавад. Албатта, ин рӯзномаи 

умумиҷумҳуриявии ӯзбекзабони Ҷумҳурии Шуравии Сотсиалистии 

Тоҷикистон буд.  

Бояд ёдовар шуд, ки муаррих Ҷ.Усмонов доир ба аввалин рӯзномаи 

ӯзбекзабон дар Тоҷикистон маълумоти дигарро низ овардааст. Ӯ дар китоби 

худ  бо номи «Матбуоти Тоҷикистони советӣ» аз рӯзномаи «Янги юл» 

ёдоварӣ шудааст. Ҷ.Усмонов аз ҷумла чунин менависад: 

«Аз филиали ленинободии Архиви давлатии марказии республика 

нусхаи нодири газетаи «Янги юл» (№16 аз 13 августи соли 1924) – органи 

Комитети партиявӣ ва Комитети иҷроияи Хуҷанд ёфт шуд, ки дар шаҳри 

Хуҷанд чоп мешуд. Ин газета бо забони ӯзбекӣ, бо ҳуруфоти арабӣ ҳафтае як 

маротиба нашр мешуд. 

«Янги юл» ҳаёти ҷамъиятӣ-сиёсӣ, иқтисодӣ ва воқеаҳои дар шаҳр ва 

қишлоқҳои атроф баамаломадаро инъикос мекард, агитатор ва пропагандисти 

идеяҳои пешқадами марксизм-ленинизм буд. Дар нусхаи ёфташуда дар бораи 

маҳви бесаводӣ, дар бораи тарбияи ҷавонон, аҳволоти байналмилалӣ ва 

ғайраҳо хабару мақолаҳо чоп шудаанд» [98, с. 7]. 

Маълумоти овардаи муаррих қобили омӯзиш аст, аммо аз сабаби он ки 

шумораҳои дигари ин рӯзнома мавҷуд нест, мо онро ба пуррагӣ омӯхта 

наметавонем.  

Қайд кардан зарур аст, ки ба андешаи профессор И. Усмонов ташкил 

шудани рӯзномаи ӯзбекзабон дар Тоҷикистони Шуравӣ ду сабаб дошт: 

«Якум, Тоҷикистон дар ҳайати Ӯзбекистон ҷумҳурии мухтор буд. Ҳамчун 

ҷумҳурии мухтор тақозо мешуд, ки бояд бо забони ӯзбекӣ низ рӯзнома дошта 

бошад.  

Дуввум, дар он замон на кам аз 20 фоизи аҳолии Тоҷикистонро ӯзбекҳо 

ташкил мекарданд. Ҳатто дар як давра 25 фоизи аҳолиамон ӯзбекҳо буданд. 

Мо аз қадим ӯзбекҳои Тоҷикистонро эҳтиром мекардем. Яъне дар ташкил 

шудани Ҷумҳурии Шуравии Сотсиалистии Тоҷикистон забони ӯзбекӣ дар 

қатори забони тоҷикӣ яке аз забонҳои асосии маҳаллӣ ба ҳисоб мерафт…» 

[216]. Аз ин рӯ барои тарғиби сиёсати ҳизб рӯзномаи ӯзбекзабон лозим буд. 

Бо ин сабабҳо дар Тоҷикистон дар баробари рӯзномаҳои тоҷикӣ нашрияҳои 

ӯзбекзабон низ таъсис дода шуданд. 

Баъд аз ин дар вилоят ва ноҳияҳои кишвар нашрияҳои ӯзбекзабон ё ин 

ки саҳифаҳои ӯзбекӣ дар рӯзномаҳои маҳаллӣ ба навбат ташкил шуданд.  

Омӯзиш ва таҳқиқи матбуоти маҳаллии Тоҷикистон яке аз бахшҳои 

муҳимми илми журналистикаи тоҷик ба ҳисоб меравад. Номгӯи рӯзномаву 

маҷаллаҳои маҳаллӣ дар замони шуравӣ дар китобу рисолаҳои алоҳидаи 

муаррихон ва муҳаққиқон М.Р. Шукуров, З. Раҷабов, Ҷ. Усмонов, У. 

Ғаффоров, И. Усмонов, А. Нуралиев, А. Саъдуллоев, П. Гулмуродзода, А. 

Азимов, Д. Давронов, А. Алимов, Қ. Расулиён ва дигарон зикр шудааст.  

Дар замони Истиқлол ба ин самти таҳқиқот таваҷҷуҳи бештар зоҳир 

карда шуд. Барои мисол, аз ҷониби М.М. Султонов [85], А.Х. Раҳимов [75], 

И.И. Ҳамидов [100], Т.Ғ. Ҳасанова [101], Т.С. Ғоибназарова [23], Б.Т. 

Исомидинов [36], Д.Х. Самадова [79] диссертатсияҳо дифоъ шуданд.  

Махсусан, корҳои Н.М. Маъмурзода [46; 48; 49], З.А. Сатторова [81] ва 

Н.С. Мамадсалимов [45]-ро, ки бевосита матбуоти маҳаллии вилоятҳои 

Хатлон, Суғд ва Вилояти Мухтори Кӯҳистони Бадахшонро таҳқиқ карданд, 

хосатан зикр кардан мумкин аст.   

Дар китобҳои «Таърихи матбуоти форсӣ-тоҷикӣ», «Фарҳанги рӯзномаҳо 

ва маҷаллаҳо», «Матбуоти маҳаллии Тоҷикистон», «Энсиклопедияи советии 

тоҷик», «Энсиклопедияи миллии тоҷик» ва «Ӯзбек совет энциклопедияси» як 

навъ маълумоти мухтасар доир ба ном ва чопи рӯзномаву маҷаллаҳои 

маҳаллӣ, аз ҷумла нашрияҳои бо забонҳои ӯзбекӣ ва тоҷикӣ-ӯзбекӣ 

банашррасида, оварда шудааст. 

Тавре муаллифи китоби «Матбуоти Тоҷикистони советӣ» Ҷ. Усмонов 

қайд мекунад: «Баъд аз съезди XV ВКП (б) дар Тоҷикистон оид ба 

коллективонидани хоҷагии қишлоқ ва дигаргунсозиҳои сотсиалистии 

хоҷагии қишлоқ, ба амал баровардани планҳои панҷсола кори ҷиддӣ сар шуд. 

Дар ин солҳо комитетҳои партиявии районҳо ва комитетҳои иҷроияи районӣ 

бо забонҳои тоҷикӣ ва ӯзбекӣ ба нашри органҳои чопии худ шуруъ 

намуданд» [98, с. 11]. 

Солҳои 30-юми асри гузашта ба сифати сароғози пайдоиши нашрияҳои 

маҳаллӣ шинохта мешавад, зеро дар ин солҳо қариб дар тамоми вилоят ва 

ноҳияҳои ҷумҳурӣ нашрияҳои маҳаллӣ ба вуҷуд омаданд. Албатта, дар ин 

масъала асосан забони мардуми таҳҷоӣ ба инобат гирифта мешуд. «Таркиби 

миллии аҳолиро ба назар гирифта, баъзе газетаҳои маҳаллӣ материалҳоро 

(мақолаву хабар) бо ду забон (тоҷикӣ-русӣ, тоҷикӣ-ӯзбекӣ) чоп мекарданд» 

[141, с. 17].  

Аз ин рӯ дар ноҳияҳое, ки намояндагони халқҳои гуногун зиндагӣ 

мекарданд, рӯзномаҳои дузабона ташкил мешуданд. Масалан, дар ноҳияе, ки 

русҳо умр ба сар мебурданд, рӯзномаи тоҷикӣ-русӣ ё ин ки дар шаҳре, ки 

тоҷикону ӯзбекон буданд, нашрияи тоҷикӣ-ӯзбекӣ нашр мешуданд. Бештари 

рӯзномаҳо бо забонҳои тоҷикӣ, ӯзбекӣ, русӣ ва қирғизӣ буданд. Ҳамчунин, 

«матбуоти маҳаллӣ ҳадафҳои мушаххасе дошт ва дорад» [76, с. 271].  

Дар ин кор заминаҳои ҳуқуқии пайдоиши матбуоти маҳаллӣ низ нақши 

муҳим бозид. «Аввали солҳои 30-юми асри гузашта Кумитаи марказии Ҳизби 

коммунистӣ (болшевикӣ)-и Тоҷикистон бо ҳадафи рушд додан ва беҳтару 

хубтар ба роҳ мондани матбуот ва ҳаракати мухбирони коргару деҳқон, 

ҳамчунин таъсиси нашрияҳои даврӣ дар ноҳияҳои Тоҷикистон як қатор 

қарорҳо қабул намуд. Қарор «Дар бораи аз нав ташкил кардани шабакаи 

газетаҳо бинобар барҳам дода шудани округҳо» аз 11 августи соли 1930, 

қарор «Дар бораи кори газетаҳои районҳои қишлоқӣ ва матбуоти поёнӣ» аз 

18 январи соли 1931, қарор «Дар бораи беҳтар намудани газетаҳои районӣ» 

аз 21 апрели соли 1931, қарор «Дар бораи чораҳои ташкили газетаҳои 

районӣ» аз 7 апрели соли 1932 аз ҷумлаи чунин санадҳо буданд» [9, с. 35]. 

Намунаҳои нашрияҳои солҳои 30-юми асри гузаштаро ба чунин навъҳо 

метавон ҷудо намуд: тоҷикӣ-ӯзбекӣ, ӯзбекӣ-тоҷикӣ ва тоҷикӣ-русӣ. 

Агар аввалин рӯзномаи маҳаллии Тоҷикистони Шуравӣ 25 марти соли 

1930 бо номи «Роҳи колхозчӣ» дар шаҳри Хуҷанд ташкил шуда бошад, 

нахустин нашрияи маҳаллии ӯзбекзабони он давра «Қизил нишон» («Нишони 

сурх») ном дошта, 7 ноябри 1930 дар ноҳияи Нов (ҳоло Спитамен) ба чоп 

расидааст. Дар давоми фаъолияти зиёда аз 90-солаи худ нашрия бо номҳои 

гуногун нашр шудааст. Бо тақозои давр соли 1935 ба рӯзнома номи «Сталин 

байроғи» («Парчами Сталин») дода шуда, аз соли 1960 он бо номи 

«Коммунизм сари» («Ба сӯйи коммунизм») иваз карда шудааст. Аз ибтидои 

моҳи августи соли 1978 як саҳифаи рӯзнома бо забони тоҷикӣ ба нашр 

мерасад. 

 Баъд аз ба Истиқлолият расидани ҷумҳурӣ бо пешниҳоди муассиси 

нашрия – мақомоти иҷроияи ҳокимияти давлатии ноҳияи Спитамен аз моҳи 

сентябри соли 1991 ба рӯзнома номи «Халқ сӯзи» («Сухани халқ») дода 

мешавад. Аз аввали соли 2012 ҷиҳати татбиқи Қонуни Ҷумҳурии Тоҷикистон 

«Дар бораи Забони давлатии Ҷумҳурии Тоҷикистон» номи нашрия ба «Паёми 

Спитамен» тағйир дода мешавад. Минбаъд ду саҳифаи он бо забони тоҷикӣ 

ва ду саҳифаи дигар ба забони ӯзбекӣ нашр мешавад. 

Рӯзнома дар солҳои аввал бо имзои Абдусамад Исҳоқов баромада 

бошад, баъдан Қӯшоқ Асроров, Шомурод Холмуродов, Маҳмадалӣ Ҷӯрабоев, 

Муминҷон Хӯҷаев, Абдуллоҷон Маъмуров, Мамадмурод Деҳқонов, 

Машрабҷон Аҳмадов, Махсудҷон Халилов, Дилбар Аҳмадалиева, Алиҷон 

Етмишбоев, Ҳакимҷон Тоҷимуродов, Зулайҳо Ғойибназарова муҳаррири он 

буданд.  

Рӯзномаи «Қизил нишон» ба сифати нахустин нашрияи маҳаллии 

ӯзбекзабони Тоҷикистон барои ба камол расонидани журналистон ва 

шоирону адибони ӯзбекзабони кишвар саҳми арзанда гузоштааст. Онҳое, ки 

мактаби рӯзноманигориро дар ин нашрия омӯхтанд, аз ҷумла Аширмат 

Назаров, Назармат Назаров ва Дилмурод Хоҷимуродов баъдан дар 

рӯзномаҳои ӯзбекзабони вилоятиву ҷумҳуриявӣ фаъолият намуданд. 

Ҳамчунин, онҳо ба қатори шоирони шинохтаи ӯзбекзабони кишвар мансуб 

мебошанд. 

Ҳоло Фирӯз Боқӣ сармуҳаррири рӯзнома мебошад ва журналистон 

Раҳматҷон Шоимқулов, Рамзбек Бойматов масъули саҳифаи ӯзбекии он 

ҳастанд. 

Рӯзномаи дигари маҳаллии ӯзбекзабон ҳамчун нашрияи Кумитаи ҳизбӣ 

ва Кумитаи иҷроияи Шурои намояндагони халқи ноҳияи Пролетар (ҳоло 

Ҷаббор Расулов) соли 1935 бо номи «Пролетар ҳақиқати» («Ҳақиқати 

Пролетар») ташкил шуд. Соли 1970 он ба худ номи «Пролетар тонги» 

(«Субҳи Пролетар»)-ро гирифт. 

Дар ин рӯзнома низ аз соли 1978 маводҳои тоҷикӣ пайдо шудаанд. Аз 

соли 2010 инҷониб бо номи «Иқбол» бо забонҳои тоҷикӣ ва ӯзбекӣ интишор 

мешавад. 

Яке аз рӯзномаи маҳаллии ӯзбекзабони солҳои 30-юм нашрияи «Ленин 

йӯли»-и Кумитаи ҳизбӣ ва Кумитаи иҷроияи Шурои намояндагони халқи 

ноҳияи Регар ба шумор меравад, ки ҳоло бо номи «Диёри Турсунзода» нашр 

мешавад. Агар бевосита ба таърихи пайдоиши ин нашрия назар афканем, 

муаррих Қ. Расулиён чунин гуфтааст: ««Ленин йӯли». Нашрияи Кумитаи 

ҳизбӣ ва Кумитаи иҷроияи Шурои намояндагони халқи ноҳияи Регар 

(Турсунзода).  Аз соли 1934 ҳафтае се маротиба бо забонҳои ӯзбекӣ ва 

тоҷикӣ нашр мешуд» [74, с. 73]. 

Муҳаққиқ Қаҳҳори Расулиён соли нашри ин рӯзномаро соли 1934 

гуфтааст, вале С. Мансуров ва Ш. Ҳоҷиматов, муаллифони китоби «Вақтида 

айтилган сӯз» («Сухани бамаврид гуфташуда»), ки ба муносибати 70-солагии 

рӯзномаи мазкур соли 2005 чоп шудааст, бар ин ақидаанд: «Соли 1935 дар 

таърихи ноҳияамон санаи хотирмон аст. Ноҳияи Регар маҳз ана ҳамин сол 

таъсис ёфтааст. Рӯзномаи «Ленин йӯли» низ дар ҳамин сол ташкил шудааст» 

[129, с. 16]. Ба ақидаи мо на факти овардаи муаррих Қ. Расулиён, балки 

гуфтаи муаллифони китоби болозикр мантиқан дуруст аст. 

Ин фикрро муаллифони китоби «Матбуоти маҳаллии Тоҷикистон» низ 

тақвият медиҳанд. Яъне, нашрияи мазкур «Моҳи феврали соли 1935 бо номи 

«Ленин йӯли» ҳамчун нашрияи кумитаи Ҳизби Коммунисти Тоҷикистон дар 

ноҳияи Регар таъсис ёфта, аз моҳи марти ҳамон сол ба чоп расидааст» [131, с. 

142]. 

Дар авввали солҳои 60-уми асри гузашта, дақиқтараш аз 1 майи соли 

1962 то 8 майи соли 1965, бо сабаби барҳам хӯрдани ноҳия нашри рӯзномаи 

«Ленин йӯли» муваққатан боздошта шуд. 

Рӯзнома бо номҳои «Ленин йӯли» («Роҳи Ленинӣ», 1935-1980), «Халқ 

минбари» («Минбари халқ», 1980-1991), «Регар» (1991-2004) ва имрӯз (аз 

соли 2004) «Диёри Турсунзода» ба нашр мерасад.  

Муҳаррири аввалини рӯзнома Улуғназар Аҳмедов буд. Ӯ аз соли 1935 то 

соли 1943 дар ин вазифа фаъолият намудааст. Вале дар солҳои 40-уми асри 

гузашта зуд-зуд иваз намудани муҳаррири рӯзнома як навъ ба ҳукми анъана 

медарояд. Шояд ин бо мушкилии кадрӣ ё ин ки ба талаби роҳбарияти 

ҳамонвақтаи Кумитаи ҳизбии ноҳиявӣ рабт дошта бошад. Ба ҳар ҳол, соли 

1943 ба ҷои Улуғназар Аҳмедов Шароф Рашидов ба вазифаи муҳаррирӣ 

таъин мешавад. Нашрия дар соли 1944 бо имзои Р. Болтаев нашр шудааст. Аз 

аввали соли 1946 нашрия бо имзои муҳаррири масъул Ҳ.Туяков чоп шуда 

бошад, аз шумораи 31 марти он имзои Хосият Мираковаро дидан мумкин 

аст. Дар шумораҳои соли 1948 нашршудаи рӯзнома имзои чор нафари дигар 

гузошта шудааст. Яъне аз 15 марти соли 1948 Расул Ортиқов, аз 1 май 

Қ.Шарипов, аз 31 июл Ф.Ҷабборов ва аз 17 август Тоҷиддин Тӯхтаматов 

муҳаррири нашрия буданд. Тоҷиддин Тӯхтаматов то соли 1954 рӯзномаро 

сарварӣ мекунад.  

Дар соли 1954 муҳаррири рӯзнома Р.Аҳмедов таъин шуда бошад, аз соли 

1955 Расул Ортиқов дубора масъулияти муҳарририро бар дӯш мегирад.  

Зикр кардан бамаврид аст, ки то ин вақт нашрия пурра бо забони ӯзбекӣ 

нашр мешуд ва аз соли 1955 дар саҳифаи сеюми он маводҳо бо забони тоҷикӣ 

нашр шуда, минбаъд як саҳифа бо забони тоҷикӣ мебаромад.  

Аз 9 марти соли 1956 аввалин муҳаррири он Улуғназар Аҳмедов бори 

дигар ба вазифаи пурмасъули муҳаррирӣ таъин мешавад, зеро ӯ яке аз 

журналистони соҳибқаламу соҳибноми ӯзбекзабони кишвар ба ҳисоб мерафт. 

Ӯ ҳамчунин дар рӯзномаи ҷумҳуриявии «Совет Тожикистони» дар вазифаҳои 

мудири шуъба ва котиби масъул фаъолияти пурсамар доштааст.  

Дар солҳои баъдӣ Маҳмуд Тӯлқин, Ӯсаралӣ Нишонов, Хӯҷааҳмад 

Хидиралиев, Тӯйчӣ Ҳанҷаров, Абдумурод Бӯриев, Сафар Мансуров, Норқул 

Робиев муҳаррири нашрия буданд. 

Дар солҳои аввали Истиқлолияти давлатӣ, дар замони оғози нооромиҳои 

дохилӣ рӯзнома барои худ номи шоиста интихоб кард. Он акнун бо номи 

«Халқ минбари» («Минбари халқ») рӯйи чоп меомад ва дар ҳамин солҳо 

(1993-1994) адади нашраш то ба 17 ҳазор расидааст.  

Соли 2004 нашрия номи «Диёри Турсунзода»-ро мегирад ва аз ҳамин 

сол сар карда аз маводи ӯзбекӣ дида мақолаҳои тоҷикиаш зиёд шуд. Агар дар 

солҳои қаблӣ як саҳифаи рӯзнома маводи тоҷикӣ дошта бошад, акнун ҳамин 

як саҳифа ба забони ӯзбекӣ ба табъ мерасид. Яъне рӯзномаи ӯзбекзабон бо 

гузашти замон ба саҳифаи ӯзбекӣ табдил ёфт. Ҳоло (соли 2023) рӯзнома 

ҳамчун нашрияи расмии мақомоти иҷроияи ҳокимияти давлатӣ ва маҷлиси 

вакилони халқи шаҳри Турсунзода бо номи «Диёри Турсунзода» бо шиори 

«Ваҳдат парчами пирӯзиҳои мост!»  моҳе ду маротиба дар формати А3, дар 

ҳаҷми 8 саҳифа ба дасти хонандагон мерасад. Адади нашраш 2300 нусха. 

Сармуҳаррираш Камолиддин Бобоев, ҷонишини сармуҳаррир Акрам 

Икромов ва масъули саҳифаи ӯзбекӣ Абдуҷалил Ғафуров аст.   

Мавзуъҳои асосии рӯзномаро тарғиби сиёсати пешгирифтаи роҳбарияти 

давлату Ҳукумати Ҷумҳурии Тоҷикистон, инъикоси ҳамаҷонибаи фаъолияти 

мақомоти иҷроияи ҳокимияти давлатии шаҳри Турсунзода, дӯстии халқҳо ва 

дигар мавзуоти иҷтимоӣ дар бар мегирад. 

«Коммунизм учун». Нашрияи Кумитаи ҳизбӣ ва Кумитаи иҷроияи 

Шурои намояндагони халқи ноҳияи Шаҳритуз. Аз соли 1933 ҳафтае се 

маротиба бо забонҳои тоҷикӣ ва ӯзбекӣ нашр мешуд. Баъдан номи «Октябр»-

ро ба худ гирифт [74, с. 72], - менависад муаррих Қ. Расулиён. Маълумоти 

овардаи муҳаққиқ ба маълумоти дар рӯзномаи «Субҳи Шаҳритуз» чопшуда 

мухолифат дорад. Яъне ин рӯзнома, ки имрӯз бо номи «Субҳи Шаҳритус» 

чоп мешавад, 16 июли соли 2015 шумораи 9 000-уми худро нашр кардааст. 

Дар ин шумора маълумотҳои хеле зиёд вобаста ба таърихи рӯзнома оварда 

шудааст. Барои мисол, раиси ҳамонвақтаи ноҳия Абдуалим Исмоилзода ба 

муносибати нашри 9000-умин шумораи рӯзномаи «Субҳи Шаҳритуз» дар 

паёми табрикотиаш чунин овардааст: «Рӯзномаи мазкур таърихи омӯзандаю 

пурифтихор дошта, хишти аввали матбааю идораи он аз ҷониби ҷавонмарди 

ватандӯст Додоҷон Мамадҷонов 13 марти соли 1932 гузошта шудааст. Ӯ 

моҳи феврали соли 1932 ҳуруфоти арабиасоси форсӣ-тоҷикию дигар 

таҷҳизоти техникии чопиро аз Душанбе то шаҳри Термизи Ҷумҳурии 

Ӯзбекистон тариқи қатора ва аз он ҷо то маркази ноҳия ба воситаи шутур ва 

ароба кашонида оварда, таҷҳизотро насб намуда, дере нагузашта 

нахустшумораи газетаи ноҳиявӣ бо забонҳои тоҷикию ӯзбекӣ дастраси 

хонандагон мегардад» [177].  

Дар тақвияти суханҳои болозикр сармуҳаррири рӯзномаи «Субҳи 

Шаҳритуз» Азизи Фаттоҳ низ аз моҳи марти соли 1932 ба нашр расидани 

нашрияро таъкид мекунад: «Рӯзномаи «Субҳи Шаҳритуз» соли ҷорӣ 83-сола 

шудаю имрӯз 9000-умин шумораи он ба дасти хонандагону ҳаводоронаш 

мерасад. Он моҳи марти соли 1932 арзи ҳастӣ намуда, дар ибтидо бо номҳои 

«Шарқ ёруғлиги» («Нури шарқ»), «Коммунизм сари» («Ба сӯи коммунизм»), 

«Коммунизм учун» («Барои коммунизм»), «Октябр», «Садоқат» фаъолият 

намуда, аз соли 2011 инҷониб ба худ номи «Субҳи Шаҳритуз»-ро 

гирифтааст» [221]. 

Аз иқтибосҳои боло маълум мешавад, ки ин рӯзнома низ аз соли таъсис 

то соли 2011 ба худ номҳои ӯзбекиро касб карда будааст. Аз ин бармеояд, ки 

қисми зиёди маводҳои онро хабару мақолаҳои ӯзбекӣ ташкил мекард, зеро 

ноҳияи Шаҳритус низ яке аз ноҳияҳои ӯзбекнишин ба ҳисоб меравад. Солҳои 

охир шояд бо сабаби норасоии кадрӣ бошад, маводҳои ӯзбекиаш хеле кам ба 

назар мерасад. 

Қайд кардан зарур аст, ки аз 25 январи соли 2021, №131 қарори Маҷлиси 

миллии Маҷлиси Олии Ҷумҳурии Тоҷикистон «Оид ба иваз намудани номи 

ноҳияи Шаҳритузи вилояти Хатлон ба ноҳияи Шаҳритус» [144] қабул 

шудааст. Тибқи он номи ноҳияи Шаҳритуз ба Шаҳритус иваз карда шуд. Аз 

ин рӯ, ҳоло номи нашрияи ноҳия «Субҳи Шаҳритус» аст. 

Нашрияи дигари ӯзбекзабон бо номи «Колхозчӣ» дар ноҳияи Панҷ ба 

нашр мерасид. Шумораи аввалини он 1 майи соли 1932 баромадааст. Бо 

унвонҳои «Ба роҳи коммунизм» ва «Пахтакор» низ чоп шудааст. Баъдан чопи 

маводҳои тоҷикиро шуруъ мекунад ва ба рӯзномаи дузабона тадбил меёбад. 

Ҳоло «Ҳаёти нав» ном дорад ва нашрияи Мақомоти иҷроияи ҳокимияти 

давлатии ноҳияи Панҷ ба шумор меравад. Дар ин рӯзнома солҳои дароз ба 

бахши ӯзбекии он Ҷайлов Ҳасанов масъул буд. 

Барои аҳолии ноҳияи Ҷиликӯл (ҳоло Дӯстӣ) нашрияи ӯзбекзабонро бо 

номи «Пахта учун» («Барои пахта») соли 1933 Комитети ноҳиявии Ҳизби 

коммунистӣ ва Шурои вакилони халқи ноҳия ҳамчун органи худ ташкил 

намуданд. Дар ибтидо ин рӯзнома низ пурра бо забони ӯзбекӣ, баъдан бо 

номҳои «Байрақи коммунизм» ва «Ҳақиқати Ҷиликӯл» бо забонҳои тоҷикӣ ва 

ӯзбекӣ интишор меёфт. Бо иваз шудани номи ноҳия аз Ҷиликӯл ба Дӯстӣ 

нашрияи мақомоти иҷроияи ҳокимияти давлатии ноҳия номи «Паёми 

Дӯстӣ»-ро гирифт. Дар бахши ӯзбекии он Эшмуҳаммад Донохонов ва 

Имомқул Эшмуродов фаъолият намудаанд. 

«Қизил байроқ» («Парчами сурх») нашрияи ӯзбекзабон, ки 16 июни соли 

1934 таъсис ёфтааст. Ин рӯзнома аз 30 январи соли 1991 бо номи «Насими 

айём» чоп мешавад ва муассисаш Мақомоти иҷроияи ҳокимияти давлати 

ноҳияи Рӯдакӣ мебошад. Дар замони шуравӣ, ҳамчунин бо номҳои «Роҳи 

Сталин» (солҳои 1936-1938), «Қизил байроқ» (солҳои 1938-1946), «Роҳи 

Сталин» (солҳои 1954-1955), «Коммунист» (соли 1955), «Ҳақиқат» (соли 

1965) баромадааст.  

Рӯзнома бо имзоҳои Б.Қосимов, О.Қаландаров, Ҳ.Султонов, 

М.Абдуллоев, Н.Одилов, З.Дӯстматов, Х.Каримов, З.Шодӯстмамадова, 

З.Муҳриддинов, З.Арбобов, Э.Назаров, Ф.Ҳусейнов, У. Асалов чоп шудааст. 

Нашрияи «Насими айём» имрӯз дар ҳаҷми 8 саҳифа, бо формати А3 ва бо 

имзои сармуҳаррир Рухшона Шобуддинова нашр мешавад.  

Шумораи аввалини нашрияи Мақомоти иҷроияи ҳокимияти давлатии 

ноҳияи Темурмалик – рӯзномаи «Истиқлол» соли 1935 ба номи «Ҳосил учун» 

(«Барои ҳосил») ба табъ расидааст. Номҳои баъдии рӯзнома «Совет 

ҳақиқати» («Ҳақиқати Шӯро», соли 1957), «Барои коммунизм» (соли 1970) ва 

«Пайғом» (соли 1993) буд. Рӯзнома дар оғоз бо забони ӯзбекӣ чоп шуда 

бошад, минбаъд дузабона ва имрӯз бо забони тоҷикӣ нашр мешавад. 

Ин ҳашт нашрияи болозикр, ки имрӯз бо номҳои «Паёми Спитамен», 

«Иқбол», «Диёри Турсунзода», «Субҳи Шаҳритус», «Ҳаёти нав», «Паёми 

Дӯстӣ», «Насими айём» ва «Пайғом» мебарояд, дар оғози таъсисёбӣ бо 

номҳои ӯзбекӣ ба вуҷуд омаданд ва бо гузашти айём, хусусан солҳои 50-60-

уми асри гузашта дузабона гаштанд. Солҳои охир рӯзномаҳои «Субҳи 

Шаҳритус», «Ҳаёти нав», «Паёми Дӯстӣ» ва «Пайғом» пурра бо забони 

тоҷикӣ мавод чоп мекунанд. 

Ҳамчунин аз солҳои 30-юм то ба имрӯз бисёре аз рӯзномаҳои ноҳиявӣ ва 

шаҳрӣ бо забонҳои тоҷикӣ ва ӯзбекӣ ба табъ мерасанд. Аз ҷумла, нашрияи 

«Паёми Истаравшан». Шумораи аввалини рӯзнома 1 майи соли 1932 бо номи 

«Колхозчӣ» баромадааст. Номи минбаъдаи нашрия аз соли 1962 «Роҳи 

коммунизм» буд ва аз соли 1991 бо номи «Паёми Истаравшан» чоп мешавад. 

«Аз давраи таъсис то ба имрӯз дузабона буда, бо забонҳои тоҷикӣ ва ӯзбекӣ 

нашр мешавад. То солҳои наздик як саҳифаи он (баъзан саҳифаи дуюм, 

баъзан саҳифаи сеюм ва баъзан саҳифаи чорум) пурра бо забони ӯзбекӣ ба 

табъ мерасид. Айни замон дар нашрия мувофиқи имконот бо забони ӯзбекӣ 

(баъзан ним саҳифа ва баъзан аз он камтар) мавод чоп мешавад» [131, с. 22]. 

Дар солҳои охир масъули саҳифаи ӯзбекии он аъзои Иттифоқҳои 

нависандагони Тоҷикистон ва Ӯзбекистон, шоир Султонмурод Ҳоҷибоев 

мебошад. 

Рӯзномаи «Болшевики Конибодом» соли 1932 ҳамчун нашрияи Кумитаи 

ҳизбӣ ва Кумитаи иҷроияи Шурои намояндагони халқи ноҳияи Конибодом 

ташкил шудааст. Саҳеҳтараш, шумораи якуми ин ҳафтанома моҳи январи 

соли 1932 ба дасти хонандагон расидааст. «Шумораҳои нахустини он, ки 

имрӯз дар бойгонии идора маҳфузанд, аз он шаҳодат медиҳанд, ки рӯзнома 

бо ҳуруфоти арабию лотинӣ ба забонҳои тоҷикию ӯзбекӣ нашр шудааст» 

[208], – менависад сармуҳаррири нашрияи «Садои Конибодом» Саттор 

Содиқов дар мақолаи худ таҳти унвони «Аз «Болшевики Конибодом» то 

«Садои Конибодом». Дар шаҳри Конибодом бо сабаби ташкил шудани 

рӯзномаи нав бо номи «Ба роҳи сталинӣ», ки марбут ба соҳаи кишоварзӣ буд, 

ҳар дуи ин рӯзномаҳо муттаҳид гардида, соли 1934 рӯзномаи нав бо номи 

«Роҳи Сталин» ташкил мешавад.  

«Шумораи №93 аз 31 декабри соли 1936, ки пурра бо ҳуруфи лотинӣ рӯи 

чоп омадааст, собит месозад, ки вазифаи муҳаррири масъулро Ҷӯра Усмонов 

ба зимма доштааст. Ҳамзамон он дар алоҳидагӣ ба забони ӯзбекӣ таҳти 

унвони «Сталин йӯли» пешкаши хонандагон гардидааст» [208]. 

Баъдан ин рӯзнома аз 3 ноябри соли 1956 бо номи «Машъали 

коммунизм» ва аз 21 марти соли 1991 то ба имрӯз таҳти унвони «Садои 

Конибодом» ба дасти хонандагон мерасад. Нашрия аз соли таъсис то ба 

имрӯз анъанаи дузабонии худро гум накардааст. 

«Коммунисти Панҷакент». Нашрияи Кумитаи ҳизбӣ ва Кумитаи 

иҷроияи Шурои намояндагони халқи ноҳияи Панҷакенти вилояти 

Ленинобод. Аз соли 1931 ҳафтае се маротиба ба забонҳои тоҷикӣ ва ӯзбекӣ 

нашр мешуд. Шумораи аввалинаш бо теъдоди 3 500 нусха чоп шудааст. 

Баъдан унвони «Зарафшон»-ро гирифт [74, с. 69].  

Муҳаққиқи ҳафтаномаи «Зарафшон» Саъдӣ Ғоибов низ бо ин забонҳо 

чоп шудани рӯзномаро таъкид мекунад ва ҳамчунин доир ба чопи шумораи 

аввалини ҳафтанома таҳқиқоти васеътар анҷом дода, ба чунин хулоса 

мерасад: «Ҳарчанд дар бораи чопи шумораи аввалини он маълумот 

гуногунанд, аммо санаи 1-уми майи соли 1932 нисбатан саҳеҳтар аст» [31, с. 

149]. Аз 12 майи соли 1962 бо номи «Зарафшон» чоп мешавад. Дар давоми 

солҳои фаъолияти худ рӯзнома мунтазам бо ин забонҳо рӯи чоп меомад, вале 

аз соли 2014 инҷониб саҳифаи ӯзбекии худро бастааст. Саҳифаи ӯзбекии ин 

рӯзномаро дар солҳои гуногун Шодӣ Саттор, Абдуҳошим Абдураҳмонов, 

Облоқул Мӯсоев ва дигар рӯзноманигорони ӯзбекзабони Панҷакент пеш 

бурданд.  

Рӯзномаи «Шуҳрати Ашт», ки аз 1 январи соли 1966 бо ин ном чоп 

мешавад, нашрияи Мақомоти иҷроияи ҳокимияти давлатии ноҳияи Ашт 

мебошад.  «Нахустшумораи рӯзномаи ноҳиявӣ бо номи «Зарбдори Ашт» 23-

юми майи соли 1933 бо теъдоди 100 нусха аз чоп баромад» [110, с. 92].  

Рӯзнома то ба имрӯз бо ду забон – тоҷикӣ ва ӯзбекӣ мавод нашр мекунад.  

Шумораи нахустини рӯзномаи «Байрақи Ленин» ҳамчун нашрияи 

Кумитаи ҳизбӣ ва Кумитаи иҷроияи Шурои намояндагони халқи ноҳияи 

Ғончӣ дар соли 1939 нашр шудааст. Дар солҳои баъдӣ, ки як қисми ноҳияи 

Ғончӣ ба ноҳияҳои Ӯротеппа ва Шаҳристон ҳамроҳ карда мешавад, нашрия 

бо рӯзномаҳои «Коммунист» ва «Шаҳристон болшевикӣ» якҷо чоп мешавад.   

Бо сабаби аз нав ташкил шудани ноҳияи Ғончӣ дар соли 1965 масъалаи 

ба роҳ мондани чопи рӯзномаи ноҳиявӣ ба миён меояд. Масъулини маҳаллӣ 

ин ташаббусро амалӣ намуда, аз 1 январи соли 1966 нашри рӯзномаи 

ноҳиявиро оғоз мекунанд, ки он «Байрақи Октябр» ном дошт.  

Агар муҳаррири аввалини рӯзномаи «Байрақи Ленин» М.Бердиев бошад, 

баъдан рӯзномаи «Байрақи Октябр»  бо имзои Пӯлодхон Маҳмудов (1966-

1968), Юлдош Ҳасанов (1968-1971) ва Норбой Йӯлдошев (1971-1990) 

баромадааст. 

Аз соли 1991 то соли 1992 рӯзномаи «Байрақи Октябр»-ро узви 

Иттифоқи журналистони Тоҷикистон Усмон Икромов роҳбарӣ кард. Дар 

солҳои аввали Истиқлолияти давлатӣ, аниқтараш, моҳи августи соли 1992 

рӯзномаи «Байрақи Октябр» бо «Овози Ғончӣ» тағйири ном кард. Солҳои 

1994-1995 Абдуманнон Маллаев муҳаррири рӯзнома буд. Моҳи марти соли 

1995 аз нав Усмон Икромов муҳаррири рӯзномаи «Овози Ғончӣ» таъин шуда, 

то моҳи феврали соли 2017 ин вазифаро иҷро намуд.  

Моҳи феврали соли 2017 Маҳбуба Ҷамолова сармуҳаррири рӯзномаи 

«Овози Ғончӣ» таъин гардид.  Азбаски моҳи марти соли 2016 ноҳияи Ғончӣ 

ба ноҳияи Деваштич тағйири ном намуд, иваз кардани номи рӯзномаи 

ноҳиявӣ низ ба миён омад. 25 сентябри соли 2017 Вазорати фарҳанги 

Ҷумҳурии Тоҷикистон рӯзномаи ноҳиявиро бо номи «Набзи Деваштич» 

таҳти рақами 035/МҶ-97 ба қайд гирифтааст. 

Аз 4 ноябри соли 2017 рӯзномаи ноҳиявӣ бо номи «Набзи Деваштич» 

нашрияи Мақомоти иҷроияи ҳокимияти давлатии ноҳияи Деваштич чоп 

мегардад. 17 январи соли 2018 шумораи 7000-уми нашрияи рӯзнома дастраси 

муштариён гардидааст. 

Рӯзнома дар формати А3, дар ҳаҷми 4 саҳифа ва бо 3300 нусха (№7 

(7255) 4.03.2023 сол) чоп мешавад.  

Қобили қайд аст, ки рӯзнома аз соли таъсисёбиаш то ба имрӯз бо ду 

забон – тоҷикӣ ва ӯзбекӣ мавод чоп мекунад. Яке аз собиқадорони рӯзнома, 

ки бевосита масъули саҳифаи ӯзбекии онро бар дӯш дорад, Соҳибназар 

Эгамназаров мебошад. Ӯ дар баробари журналисти хушсалиқа будан шоири 

ҳаҷвнигор ва узви Иттифоқи нависандагони Тоҷикистон мебошад. 

Нашрияҳои ноҳиявии «Зарбдор» ва «Чашмаи Шаҳристон», ки 

мутаносибан ҳамчун нашрияи Мақомоти иҷроияи ҳокимияти давлатии 

ноҳияи Зафаробод аз 1 январи соли 1968 ва нашрияи Мақомоти иҷроияи 

ҳокимияти давлатии ноҳияи Шаҳристон аз 1 сентябри соли 1994 нашр 

мешавад, дузабона мебошанд.  

Нашрияи Мақомоти иҷроияи ҳокимияти давлатии шаҳри Ҳисор – 

рӯзномаи «Ҳисори шодмон» низ дузабона буда, рӯзнома аввалин бор соли 

1934 бо номи «Барои колхози болшевикӣ», баъдан «Ҳақиқати Ҳисор», 

«Шуҳрати Ҳисор», «Байрақи ленинизм» ном гирифтааст. Ҳамчунин «аз 21 

сентябри соли 1962 то 22 апрели соли 1965 дар баробари «Байрақи 

ленинизм» бо номи «Ленинизм байроғи» мустақиман ба забони ӯзбекӣ низ 

нашр шудааст» [131, с. 145]. Вале баъди баста шудани рӯзномаи ӯзбекзабон 

саҳифаи ӯзбекии нашрия барқарор карда мешавад ва ҳоло низ дар рӯзномаи 

«Ҳисори шодмон», ки аз соли 1991 бо ин ном мебарояд, ин саҳифа вуҷуд 

дорад. Масъули бахши ӯзбекии рӯзнома адиб ва журналисти собиқадор 

Рӯзибой Шарипов мебошанд. 

Қисми аз мардуми ноҳияи Шаҳринавро ӯзбекон ташкил мекунанд. Ин 

ноҳия, ки як муддат дар ҳайати шаҳрҳои Ҳисор ва Турсунзода буд, бо вуҷуди 

он рӯзномаи алоҳидаи худро ташкил намуда буд. Он бо номи «Ҳақиқати 

Шаҳринав» соли 1931 ва бори дуюм соли 1993 ташкил шудааст. Аз соли 2017 

инҷониб бо номи «Файзи Пешво» нашр мешавад.  

Дар шаҳру ноҳияҳои ҷанубии Тоҷикистон низ нашрияҳои дузабона роиҷ 

буд. Бештари рӯзномаҳои ин минтақа дар оғоз бо забонҳои тоҷикӣ-ӯзбекӣ ва 

тоҷикӣ-русӣ нашр шудаанд.  

Аз ҷумла, дар ноҳияи Кӯшониён рӯзномаи «Байрақи дӯстӣ» соли 1931, 

дар ноҳияи Вахш рӯзномаи «Зарбдори сохтмони Вахш» соли 1932, дар 

ноҳияи Данғара рӯзномаи «Зарбдори Данғара» соли 1935, дар ноҳияи Ёвон  

рӯзномаи «Стахановчии Ёвон» соли 1936, дар ноҳияи Ҷалолиддини Балхӣ 

рӯзномаи «Пахта учун» («Барои пахта») соли 1933, дар ноҳияи Қубодиён 

рӯзномаи «Шараф» соли 1978, дар ноҳияи Ҷайҳун рӯзномаи «Борьба за 

хлопок» соли 1938, дар ноҳияи Фархор рӯзномаи «Пахтачӣ» соли 1935, дар 

ноҳияи Хуросон рӯзномаи «Нури Илич» соли 1934, дар ноҳияи Носири 

Хусрав рӯзномаи «Бешкент» соли 1999 ташкил шуданд.  

«Рӯзномаҳои ноҳиявию вилоятии ҷануби Тоҷикистон дар солҳои 50-уми 

асри ХХ доир ба шаклҳои хоҷагидорӣ, ҳаёту рӯзгори деҳқонони пуркори 

маҳаллӣ, пешравиҳои кори ТОЗ-у колхозҳо ва дигар соҳаҳои ҳаёти онвақтаи 

ҷомеа матлабҳои ҷолибу хонданӣ нашр карда, мардумро барои ояндаи 

дурахшони кишвар раҳнамун месохтанд» [47, с. 276]. Албатта, ин мавзуъҳо 

дар саҳифаҳои ӯзбекии нашрияҳои болозикр низ васеъ инъикос меёфт. 

Ҳамчунин онҳо ҳамеша дӯстии халқҳоро тарғиб менамуданд. 

Албатта, дар замон шуравӣ нашрияҳои дузабонаи Тоҷикистон 

фаъолияти пурсамар доштанд. Вале баъд аз солҳои 90-уми асри гузашта 

аксарияти ин рӯзномаҳо бо сабаби набудани кадрҳои журналистии донандаи 

забони ӯзбекӣ, мушкилоти молиявӣ нашри саҳифаҳои ӯзбекиро маҳдуд 

карданд.  

Муҳаққиқ Мурод Муродӣ бар ин андеша аст, ки «Матбуоти даврии 

маҳаллии Тоҷикистон ҳарчанд молики таърихи нисбатан собиқавӣ ва 

таҷрибаи тӯлонӣ аст, аммо дар замони муосир дар ҳолати таҳаввулпазирӣ 

қарор дорад, ки ба он, пеш аз ҳама, инкишофи техникаву технологияи навин, 

ҷаҳонишавии иттилоот, ҳамкориҳо, рақобатҳо, таъсирҳо мусоидат мекунад» 

[62, с. 256]. Ин омилҳо ба фаъолияти онҳо бетаъсир буда наметавонад. 

Имрӯз нисбат ба рӯзномаҳои дузабонаи вилояти Суғд ва водии Ҳисор 

нашрияҳои минтақаи ҷанубии Тоҷикистон бо забони ӯзбекӣ кам мавод чоп 

мекунанд ва он хабару мақолаҳоеро, ки чоп мекунанд, аз саҳву хатоҳо орӣ 

нестанд. Шояд ин талаботи замону хости ашхоси гуногун бошад, вале дар 

шаҳру ноҳияе, ки он ҷо мардуми ӯзбекзабон зиёданд ва ҳамсарҳад бо 

Ҷумҳурии Ӯзбекистон мебошанд, бояд рӯзнома, агар имкон набошад, 

саҳифаи ӯзбекиро нигоҳ доштан лозим аст. Ин ҳам як василае аст, ки 

метавонад мардумро дар атрофи сиёсати давлату Ҳукумат, ваҳдату иттиҳод 

ва дӯстиву бародарӣ сарҷамъ намояд. Ҳамаи ин ба воситаи нашрияҳои 

дузабонаи маҳаллӣ метавонад имконпазир бошад.   

1.2. «Қизил Тожикистон» ‒ аввалин рӯзнома бо забони ӯзбекӣ 

Баъди Истиқлолияти давлатӣ дар фазои иттилоотии кишвар воситаҳои 

ахбори омма хеле рушд карданд. Дар қатори онҳо боз нашрияҳои собиқадоре 

ҳастанд, ки аз рӯзҳои аввали ташкилшавии Ҷумҳурии Шуравии 

Сотсиалистии Тоҷикистон ба нашр мерасанд. Яке аз онҳо нашрияи Ҳукумати 

Ҷумҳурии Тоҷикистон – рӯзномаи «Халқ овози» мебошад. 

Нашрияи Ҳукумати Ҷумҳурии Тоҷикистон – рӯзномаи «Халқ овози», ки 

аз моҳи феврали соли 1929 инҷониб бо номҳои «Қизил Тожикистон», «Совет 

Тожикистони» нашр мешавад, дар қатори дигар рӯзномаву маҷаллаҳои 

кишвар дар фазои иттилоотии ҷумҳурӣ мавқеъ, ҷойгоҳ ва нақши худро дорад.    

Пеш аз он ки ба муайян кардани мавқеи рӯзномаи «Халқ овози» дар 

фазои иттилоотии Тоҷикистон оғоз кунем, зарур аст то дар бораи таърихи 

нашрия маълумот дода бошем, зеро то ба имрӯз дар бораи ин рӯзнома, ки 

сароғози нашрияҳои ӯзбекзабони кишвар ба шумор меравад, кори илмиву 

таҳқиқотӣ анҷом дода нашудааст ва ҳайати эҷодии имрӯзаи он низ дар бораи 

нашрия маълумоти энсиклопедӣ доранду халос.  

Дар бораи омӯзиши таърихи матбуоти тоҷик корҳои зиёд ба анҷом 

расидааст ва дар заминаи онҳо дар бораи рӯзномаи «Халқ овози» маълумоти 

мухтасар пайдо кардан мумкин аст, вале аз чанд сарчашмае, ки маълумот 

пайдо кардем, дар онҳо ихтилофи назар вуҷуд дорад. Масалан, дар бораи 

ташкилшавии нашрия муҳаққиқон моҳ ва солҳои гуногунро қайд кардаанд.  

Барои мисол, дар воситаи таълимии «Муқаддимаи журналистика»-и С. 

Гулов ва М. Ҷумъаев оварда шудааст, ки «Нашрияи «Қизил Тоҷикистон» аз 

моҳи октябри 1928 ба ин сӯ ба табъ мерасад» [27, с. 122]. Вале дар ин ҷо каме 

нофаҳмӣ ҷо дорад, зеро дар нашрия навишта шудааст, ки рӯзнома аз моҳи 

феврали соли 1929 ба нашр мерасад.  

Ё ин ки муаррих М.Р. Шукуров бар он андеша аст, ки «Барои мардуми 

ӯзбек бошад, аз соли 1930 инҷониб газетаи «Қизил Тожикистон» (ҳоло 

«Совет Тожикистони») чоп мешавад» [120, с. 232]. 

Дар ин росто, муҳаққиқи дигар Қ. Расулиён дар китобаш бо номи 

«Таърихи матбуоти форсӣ-тоҷикӣ» ба ин масъала рӯшанӣ андохта, чунин 

менависад: ««Қизил Тожикистон»- нашрияи расмии КИМ ҲК (б) Тоҷикистон 

буда, аз моҳи октябри соли 1928 ба сифати замимаи рӯзномаи «Тоҷикистони 

сурх» ба табъ расида, моҳи феврали соли 1929 рӯзномаи мустақил шуд» [74, 

с. 68]. 

Аз моҳи феврали соли 1929 ба сифати нашрияи мустақил ба табъ 

расидани рӯзномаи «Қизил Тожикистон»-ро муҳаққиқи журналистика Қ. 

Шарифзода низ қайд кардааст. Ӯ чунин менависад: «Газетаи «Халқ овози» – 

нашрияи Ҳукумати Ҷумҳурии Тоҷикистон бо забони ӯзбекӣ соли 1929 бо 

номи «Қизил Тоҷикистон» (Тоҷикистони сурх) таъсис шуда, бо ҳамон ном ба 

табъ мерасид» [113, с. 29-30]. 

Дар ҷараёни таҳқиқ як шумораи нашри махсуси рӯзномаи «Совет 

Тожикистони»-ро, ки ба 50-солагии он бахшида шудааст ва як китоби 

маҷмуаи очеркҳои таърихиро, ки ба 70-солагии нашрия ихтисос дода 

шудааст, дарёфт кардем. Дар шумораи мухсус низ чанд маротиба таъкид 

шудааст, ки рӯзнома аз моҳи феврали соли 1929 нашр мешавад ва аз ин сабаб 

ҷашни 50-солагии онро дар моҳи марти соли 1979 ҷашн гирифтаанд.  

Дар баробари ин дар маҷмуаи очеркҳои таърихӣ, ки ба қалами Восит 

Муҳаммедов, собиқ котиби масъули нашрия дар солҳои 80-уми қарни 

гузашта тааллуқ дорад, гуфта мешавад, ки: «Мехостам таъкид намоям, ки 

шумораи аввалини рӯзномаи «Қизил Тожикистон» моҳи феврали 1929 бо 

имзои сармуҳаррири аввалини он М. Ҳасанов ба чоп расида, баъдан ба он К. 

Тереғулов, Н. Деҳқонов, С. Ғаффоров, Б. Ғафуров, Т. Ҳайитов ва дигарон 

роҳбарӣ намудаанд» [132, с. 5-6].  

Вале бо вуҷуди ҳамаи ин, маълумоти нисбатан дақиқтару саҳеҳро дар 

бораи таъсиси рӯзномаи «Қизил Тожикистон» муҳаққиқони таърихи матбуот 

И. Усмонов ва Д. Давронов овардаанд. Онҳо чунин менависанд: 

«Ташкилшавии нашрияи ӯзбекии «Қизил Тожикистон» низ ба фаъолияти 

«Бедории тоҷик» зич вобаста аст. Ӯзбекони Тоҷикистон бори аввал 1 декабри 

соли 1926 бо забони модариашон аз воқеоти рӯз хабардор шуданд. Ин 

саҳифаи ӯзбекии «Тоҷикистони сурх» буд, ки ба муносибати анҷумани якуми 

Шуроҳои ҶМШС Тоҷикистон баромад. Дар ин саҳифа ҳуҷҷатҳои анҷумани 

якуми Шуроҳо, хабарҳо аз ҳаёти Тоҷикистон чоп шуда буданд. Бо ду 

саҳифаи ӯзбекии «Бедории тоҷик» 6 декабри соли 1926 ва 21 январи 1927 

интишор ёфтааст.  

Аввали октябри соли 1928 ҳукумат қарор медиҳад, ки ҳамчун иловаи 

«Тоҷикистони сурх» ҷаридаи «Қизил Тожикистон» дар ним ҳаҷми он ташкил 

карда шавад. Инак, аз 8 октябри соли 1928 дар баробари ба ҷои «Бедории 

тоҷик» ташкил шудани «Тоҷикистони сурх» иловаи ӯзбекии он «Қизил 

Тожикистон» низ ба вуҷуд меояд. Дар аввал номунтазам, баъдтар ҳар ҳафта 

як бор ин ҷарида чоп мешавад. Муҳаррири «Тоҷикистони сурх» дар як вақт 

муҳаррири «Қизил Тожикистон» ҳам ҳисоб меёфт. То ташкилшавии ҶШС 

Тоҷикистон ин рӯзнома 18 шумора чоп шуд ва баъд ҳамчун органи ӯзбекии 

КМ ҲК (б) Тоҷикистон ва КИМ-и ҷумҳурӣ мустақилона мебарояд» [95, с. 

122]. 

Ҳамчунин дар тақвияти ин суханон муаллифи китоби «Ёрдамчии содиқи 

партия» И. Усмонов менависад, ки: «Аз нимаи дуюми моҳи октябри соли 

1928 чун иловаи «Бедории тоҷик» дар ҳаҷми чор саҳифаи хурд – варақаи 

«Қизил Тожикистон» нашр мегардад» [89, с. 11]. 

Аз ин гуфтаи муҳаққиқон бармеояд, ки замина барои ташкилшавии 

нашрияи «Қизил Тожикистон» моҳи октябри соли 1928 ва моҳи феврали соли 

1929 ба вуҷуд наомадааст, балки он аз аввалин саҳифаи ӯзбекии рӯзномаи 

«Бедории тоҷик» сарчашма мегирад. Инро баъзе муҳаққиқон сарфи назар 

кардаанд. 

Бо такя ба ҳамин маълумотҳо ва дар натиҷаи хулосаи таҳқиқ пешниҳод 

менамоем, ки минбаъд хронологияи таъсисёбии рӯзномаи «Қизил 

Тожикистон» ба таври зерин маънидод карда шавад: аз 1 декабри соли 1926 

то моҳи октябри соли 1928 ҳамчун саҳифа дар рӯзномаи «Бедории тоҷик», аз 

моҳи октябри соли 1928 то моҳи феврали 1929 замимаи ӯзбекии рӯзномаи 

«Тоҷикистони сурх» ва аз моҳи феврали 1929 ҳамчун рӯзномаи алоҳида. 

Як маълумоти дигари қобили таваҷҷуҳ дар донишномаи «Ӯзбек совет 

энциклопедияси» оварда шудааст, ки дар он аз ҷумла дар бораи чанд нусха 

чоп шудани шумораи аввали рӯзнома гуфта шудааст: «Шумораи якуми 

«Қизил Тожикистон» моҳи феврали 1929 (712 нусха) баромадааст» [137, с. 

189]. Аз ин ҷо маълум мешавад, ки шумораи якуми рӯзномаи «Қизил 

Тожикистон» 712 нусха ба нашр расидааст. 

Муҳаққиқи таърихи матбуот А. Азимов мақсади ташкил шудани ин 

рӯзномаро чунин баён кардааст: «Ба забони ӯзбекӣ ва русӣ таъсис додани 

матбуот аз сиёсати бевоситаи Ҳукумати Шуравӣ буд. Банобар ин ба вуҷуд 

омадани рӯзномаҳои «Қизил Тожикистон» барои аҳолии ӯзбекзабони 

Тоҷикистон ва «Советский Таджикистан» барои русзабонҳо мувофиқи 

мақсад ҳисоб меёфт» [7, с. 17]. 

Дар солҳои аввал нашрия бо ҳуруфи арабӣ, баъдан бо ҳуруфи лотинӣ 

нашр мешуд. Аз соли 1940 бо алифбои кириллӣ аз нашр мебарояд. Рӯзнома 

ҳамчун минбари ҳукумати вақт ба майдон омад ва мардумро ба роҳи 

созандагиву бунёдкорӣ ҳидоят намуд. 

Аввалин муҳаррири рӯзномаи «Қизил Тожикистон» Муҳаммадҷон 

Ҳасанов аст. Ӯ ҳамчунин ба ҳайси муҳаррири рӯзномаи «Овози тоҷик», 

ҷонишини муҳаррири рӯзномаи «Барои нақлиёти саноатӣ», муҳаррири 

масъули маҷаллаи «Раҳбари дониш» фаъолият кардааст. Муҳаммадҷон 

Ҳасанов ҳамчунин нахустин муҳаррири рӯзномаи «Роҳи колхозчӣ» 

(«Ҳақиқати Суғд»-и имрӯза) мебошад. 

Баъдан масъулияти муҳарририи рӯзнома бар уҳдаи Кашшоф Тереғулов, 

Набӣ Деҳқонов, Саттор Ғаффоров ва Бобоҷон Ғафуров вогузор карда 

шуданд. 

Ин ҷо аз мақолаи собиқ муҳаррири «Совет Тожикистони» Ҳамид Гадоев, 

ки ба фаъолияти Бобоҷон Ғафуров дар рӯзномаи «Қизил Тожикистон» 

бахшида шудааст, иқтибос мекунем: 

«Барои академики оянда Бобоҷон Ғафуров идораи рӯзномаи «Қизил 

Тожикистон» мактаби эҷодӣ шуд. Моҳи апрели соли 1930 Комитети 

Марказии Ҳизби коммунистии Тоҷикистон Бобоҷон Ғафуровро дар ҳамин 

рӯзнома мудири шуъба таъин намуд. Ӯ дар ин ҷо кори зиёдро ба анҷом 

расонид ва дар муддати кӯтоҳ ба вазифаи ҷонишини сармуҳаррир расид. Дар 

соли 1931 аз тарафи идораи рӯзнома ба Донишкадаи умумииттифоқии 

журналистон фиристонида шуд. Баъди хатми донишкада Бобоҷон Ғафуров ба 

рӯзномаи «Қизил Тожикистон» баргашт. Аввал ҳамчун ҷонишини муҳаррир 

ва баъдан дар вазифаи муҳаррири он фаъолият намуд. Соли 1936 аз идораи 

рӯзнома ба кори роҳбарӣ дар Комитети Марказии Ҳизби коммунистии 

Тоҷикистон гузашт. Фаъолияти минбаъдаи Б. Ғафуров ба кори ҳизб, баъдан 

ба илм пайваст, аммо ӯ журналистикаро тарк накард» [163]. 

Албатта, дар бораи фаъолияти журналистии академик Бобоҷон Ғафуров 

таҳқиқотҳо анҷом дода шудааст. Ба онҳо таҳқиқотҳои С.Ҳайдаров [99], 

И.Усмонов [92] ва дигарон мисол шуда метавонанд. 

Ҳайати эҷодии рӯзнома аз он ифтихор доранд, ки замоне аллома 

Бобоҷон Ғафуров роҳбарии нашрияро бар зимма дошт.  

Вақте Бобоҷон Ғафуров ба кори ҳизб мегузарад, аз ин пас рӯзномаи 

«Қизил Тожикистон» бо имзои Турон Ҳайитов мебарояд.  

Аз соли 1952 то соли 1960 Муҳаммад Муротов муҳаррири рӯзномаи 

«Қизил Тожикистон» буд.  

Аллакай «дар худи соли 1930 газетаи … «Қизил Тожикистон» 2000 

нусха мебаромад» [120, с. 233]. Рӯзнома дар солҳои аввали таъсисёбиаш 

оммаи заҳматкашонро барои сохтани ҳаёти нав тарғибу ташвиқ намуд. 

Онҳоро барои барқарор ва мустаҳкам намудани ҳокимияти шуроҳо дар 

Тоҷикистон даъват кард. Барои маҳви бесаводӣ, мубориза бар зидди 

миллатгароёни буржуазӣ, ҳифзи Ғалабаи Октябр хабару мақолаҳо нашр 

намуд.  

Муҳаққиқ А. Азимов дар бораи маҳви бесаводӣ, таъсиси мактабҳои нав 

ва мушкилоти маорифи солҳои 1928-1940 ва инъикоси он дар матбуот сухан 

гуфта, нақши рӯзномаи ҷумҳуриявии ӯзбекзабони «Қизил Тожикистон»-ро 

дар ин масъала муҳим арзёбӣ кардааст:  

«Дигар рӯзномаҳо, аз қабили «Барои маорифи коммунистӣ», «Васияти 

Ленин», «Ҷавонони Тоҷикистон» («Комсомоли Тоҷикистон»), «Қизил 

Тоҷикистон», «Болшевики Хуҷанд», «Ҳақиқати Ғарм», «Бадахшони сурх», 

«Ҳақиқати Кӯлоб» низ масъалаҳои марбут ба сохтмони мактаб, манбаҳои 

маҳви бесаводӣ, муаллимони бадахлоқу камсавод, набудани муаллимҳои 

ихтисосӣ, душвории таълими духтарон ва ҷудо-ҷудо дарс додани онҳо хабару 

мақолаҳои зиёде чоп карданд» [8, с. 30]. 

Дар панҷсолаи аввал дар Тоҷикистони Шуравӣ барои рушди соҳаҳои 

саноат, аз ҷумла энергетика, мошинсозӣ, химия, бофандагӣ ва дигар самтҳои 

хоҷагии қишлоқ аҳаммияти калон дода шуд. Ҳамчунин дар ин давра 

сохтмонҳои бузурги давр, ба мисли азхудкунии водии Вахш, кандани 

каналҳои калони Фарғона ва Ҳисор, бунёди роҳи калони Помир, НБО-и 

Варзоб дар саҳифаҳои рӯзномаи «Қизил Тожикистон» ба таври васеъ 

инъикос карда шудааст.  

Аз нимсолаи дуюми соли 1941 таваҷҷуҳи асосии рӯзнома ба Ҷанги 

Бузурги Ватанӣ нигаронида шуд. Дар солҳои ҷанг рӯзнома ба хонандагони 

худ маводҳои ватандӯстиву меҳнатдӯстӣ пешниҳод намуд. Рӯзномаи «Қизил 

Тожикистон» низ дар баробари дигар рӯзномаҳои ин айём барои «таъмини 

мардум ба ахбор – огоҳ намудани онҳо аз муҳимтарин воқеаву ҳодисаҳои 

фронтӣ ва марбут ба он, тарбияи меҳнаткашон ва бедор кардани ҳисси 

ватандӯстиву инсонпарварии онҳо тавассути чопи мақолаву очеркҳо дар 

хусуси корнамоиҳои ҷанговарони шуҷои тоҷик ва дигар халқҳои шуроӣ, 

сафарбар намудани халқ, бахусус ҷавонон ба мудофиаи мамлакат, бедор 

намудани ҳисси нафрат, бадбинӣ ва разилии онҳо нисбат ба фашизми  

хунёгар» [64, с. 85] диққати авваландараҷа зоҳир карда буд.  

«Дар солҳои ҷанг бисёр журналистон, ходимони газетаҳои 

республикавӣ, вилоятӣ ва районӣ, мухбирони коргару деҳқон барои 

мудофиаи Ватан ба фронт рафта буданд. Масалан… аз рӯзномаи «Қизил 

Тожикистон» А.Назаров, М.Ашуров, Ш.Раҷабӣ… ва дигарон қаламро бо яроқ 

иваз карда, ба муқобили душман муборизаи оштинопазир бурданд, барои 

таъмин кардани ғалаба ҷони худро дареғ надоштанд» [97, с. 44]. 

Онҳо аз майдони ҷанг сарбаландона баргаштанд. Аширмат Назаров ба 

ҳайси мудири шуъбаи адабиёт ва санъат, Мӯминҷон Ашуров ва Шарифҷон 

Раҷабӣ ҳамчун мудирони шуъба корро идома доданд.  

Дар ин давра, ки таваҷҷуҳи асосӣ барои фронт буд, дар нашри рӯзномаву 

маҷаллаҳо низ тағйирот ворид карда шуд. «Бо қарори Кумитаи марказии ҲК 

(б) Тоҷикистон аз 1 майи соли 1942 рӯзномаҳои республикавии 

«Тоҷикистони сурх» ва «Коммунист Таджикистана» нашри худро 

дусаҳифагӣ, рӯзномаи «Қизил Тожикистон» бошад дар ду саҳифаи формати 

хурд бе тағйир додани тиражи худ идома доданд» [119, с. 24]. 

Солҳои Ҷанги Бузурги Ватанӣ дар баробари ташкили рӯзномаҳои 

фронтӣ аз ақибгоҳ низ ба майдони ҷанг рӯзномаҳо фиристода мешуданд.  Бо 

ҳамин мақсад «Аз соли 1943 нашри махсуси газетаи фронтии «Тоҷикистони 

сурх» мебаромад. Ба фронт мунтазам 1625 нусха газетаи «Тоҷикистони 

сурх», 488 нусха газетаи «Қизил Тожикистон» ва 451 нусха газетаи 

«Коммунист Таджикистана» фиристода мешуд» [97, с. 34]. 

Дар навбати худ аз фронт ба рӯзномаҳо мактубҳо меомад. Яке аз онҳо ба 

номи «Тожикистон қизларига» («Ба духтарони Тоҷикистон») аз номи 

лейтенант Ҳамид Гадоев (аз Исписор), лейтенант Аҳадҷон Самадов (аз 

Ленинобод), сержант Асо Норматов (аз Конибодом), снайперист Аҳмад 

Исоев (аз Сталинобод), аскари сурх Қодир Сайдуллаев (аз райони 

Даҳанакийик) ва дигарон бевосита ба рӯзномаи «Қизил Тожикистон» меояд.  

«Мактуби «Ба духтарони Тоҷикистон»-ро лейтенант Ҳамид Гадоев, ки 

дар яке аз баталёнҳои Курск ба сифати котиби комсомол хизмат мекард, 

менависад ва дигарон ба он имзо мегузоранд» [217] ва ин мактубро ба идораи 

рӯзномаи «Қизил Тожикистон» мефиристанд. 

Вақте мактуб ба идораи рӯзнома ворид мешавад, муҳаррири газета 

Турон Ҳайитов онро ба назди котиби шуъбаи идеологияи Комитети 

Марказии Ҳизби коммунистии Тоҷикистон Бобоҷон Ғафуров мебарад. 

Бобоҷон Ғафуров мактубро хонда, онро ба забонҳои тоҷикӣ ва русӣ тарҷума 

мекунонад ва дар ҳамаи рӯзномаҳои он давра чоп мекунад. 

Баъди чоп шудани ин мактуб дар байни ҷомеа вокунишҳои зиёд 

мешавад. Дар саҳифаҳои рӯзномаҳо мактубҳои ҷавобӣ нашр мешаванд. Ва 

«мактуби «Ба духтарони Тоҷикистон» дар таърихи рӯзномаи «Қизил 

Тожикистон» ба сифати яке аз мактубҳои таъсирбахши аз фронт омада ба 

ҳисоб меравад» [217]. 

Ҳамчунин дар солҳои баъдиҷангӣ дар рӯзномаи «Қизил Тожикистон» 

журналистоне, ки қаламро ба яроқ иваз карда буданд, аз ҷумла Набӣ 

Деҳқонов, Саттор Ғаффоров, Муҳаммад Муротов, Ф.Низомов, Ҳамид Гадоев, 

Аширмат Назаров, Ҳоҷӣ Содиқ, А.Осипов, Ҳошим Султонов, Султон 

Маҳмудов, Содиқ Маҳмудов, Ҷӯра Усмонов, Мӯминҷон Ашӯров, Маҳмуд 

Тӯлқин, Ҷумъа Эргаш, Обид Иброҳимов, Собир Ёқубов, Қодир Аҳмедов, 

Бурҳон Сайфиддинов, Қосим Шайдулов ва дигарон фаъолият намуданд.  

Баъд аз анҷоми Ҷанги Бузурги Ватанӣ тамоми захира ва имконот, аз 

ҷумла неруи матбуот низ барои барқарор кардани иқтисодиёт ва рушди 

соҳаҳои хоҷагии халқи кишвар равона гардид. Дар панҷсолаҳои ҳаштум ва 

нуҳум дар Тоҷикистон сохтмони яке аз неругоҳҳои азими Осиёи Миёна НБО-

и «Норак» оғоз гардид. Ба ин муносибат дар рӯзнома рубрикаҳои махсус 

ташкил шуда, силсиламақолаҳо рӯи чоп омадаанд.  

Рӯзнома, ки дар вақти ҷанг аз формати калон ба формати хурд 

гузаронида шуда, ҳафтае 2-3 маротиба дар ҳаҷми ду саҳифа нашр мешуд, аз 1 

июли 1954 бо кӯшиш ва дастгириҳои Котиби якуми Ҳизби коммунистии 

Тоҷикистон Бобоҷон Ғафуров ба формати А2 гузаронида шуда, чопи он 

ҳафтае шаш маротиба дар ҳаҷми 4 саҳифа ба роҳ монда мешавад. 

Рӯзномаи «Қизил Тожикистон» аз 1 январи соли 1955 нашри худро бо 

номи «Совет Тожикистони» идома дод. 

Тавре муаррихон Ҷ.Усмонов ва У.Ғаффоров менависанд: «газетаи 

«Қизил Тожикистон» дар соли 1952 аз мухбирони қишлоқ 3829, соли 1953 – 

4356 ва соли 1954 – 7421 хабару мақола гирифта, мувофиқан 2172, 2564 ва 

3504-тоашро дар саҳифаҳои газета чоп кард. Дар шуъбаи ҳаёти партиявии 

газета ба инъикоси масъалаҳои ташкилӣ-партиявии ташкилотҳо диққати 

асосӣ дода мешуд. Дар зери рубрикаи «Ҳаёти партиявӣ» аз моҳи январи соли 

1954 то 1 ноябри 1955 560 хабару мақолаҳои коркунони партиявӣ, котибони 

ташкилотҳои партия, пропагандистон, агитаторон, роҳбарони 

агитколлективҳо ва ғайра дарҷ гардидааст» [97, с. 49].  

Дар рӯзномаи «Совет Тожикистони» асосан қарор ва қонунҳои Шурои 

Олии ИҶШС ва Шурои Олии ҶШС Тоҷикистон, сафар ва суханрониҳои 

Котиби якуми Комитети Марказии Ҳизби коммунистии Тоҷикистон, 

фаъолияти комитетҳои ҳизбии шаҳрӣ ва ноҳиявӣ инъикос мешуд.  

Ҳамчунин дар саҳифаҳои рӯзнома гӯша ё рубрикаҳои дигар низ хеле 

фаъол буданд. Барои мисол, солҳои зиёд зери рубрикаи «Табиат бурчаги» 

(«Гӯшаи табиат») дар барои табиати нотакрори Тоҷикистон, олами ҳайвоноту 

наботот хабару мақолаҳо мунтазам нашр шудааст. Он нахуст 

«Табиатшунослик бурчаги» («Гӯшаи табиатшиносӣ») ном дошт ва баъдан ба 

«Табиат бурчаги» («Гӯшаи табиат») тағйири ном кардааст. 

Саҳифаи «Адабиёт ва санъат»-и рӯзнома аз солҳои аввали таъсисёбӣ то 

ба имрӯз ба таври доимӣ пешкаши хонандагон мегардад. Дар замони шуравӣ 

дар ин саҳифа асарҳои шоирону нависандагони халқҳои шуравӣ нашр мешуд. 

Дар он айём ва имрӯз низ ба нашри осори адибони тоҷику ӯзбек таваҷҷуҳи 

асосӣ дода мешавад. Рубрикаи доимии ин саҳифа «Адабиётлар дӯстлиги – 

халқлар дӯстлиги» («Дӯстии адабиётҳо – дӯстии халқҳо») аст. 

Рубрикаи дигар ба кӯдакон бахшида шуда буд. Он «Учқун» («Шарора») 

ном дошт. Соли 1979 – Соли байналмилалии кӯдакон эълон мегардад ва дар 

ин сол зери ин рубрика шеърҳо, ҳикояҳо, лавҳаҳо ва дигар маводҳое, ки 

дунёи кӯдаконро инъикос мекард, чоп шудааст. Ин рубрика имрӯз бо номи 

«Навқирон олам» («Дунёи наврасон») чоп мешавад. 

Яке аз гӯша ё рубрикаҳои маъруфтарини рӯзномаи «Совет 

Тожикистони» «Чертки» («Ангуштзанӣ») буд. Дар ин гӯша муаммову 

мушкилиҳо ва камбудиҳои ҷомеа, хислатҳои бади инсонӣ, муносибати 

дағалонаи одамон, бемасъулиятӣ нисбат ба иҷрои вазифаву уҳдадориҳо бо 

ҳаҷвҳои танздор ва фелетонҳо танқид карда мешуд. 

Аввали соли 1960 Ҳамид Гадоев ба ҳайси муҳаррири рӯзномаи «Совет 

Тожикистони» таъин мегардад. Ҳамид Гадоев аз давраи кӯдакии хеш ба 

матбуот дил баста буд ва замони Ҷанги Бузурги Ватанӣ низ аз фронт ба 

рӯзномаҳо мактуб мефиристод. Баъд аз ҷанг ӯ корро дар идораи рӯзномаи 

«Қизил Тожикистон» дар вазифаи мудири шуъбаи ҳаёти ҳизбӣ идома дод. 

Дар давраи муҳарририи Ҳамид Гадоев «муҳтавои газета куллан дигар шуд. 

Далерии муҳаррир, эътимод ба неруи қалам, принсипнокии партиявӣ, 

ҳалолкорӣ ва риояи этикаи журналистӣ ба замири ҳар як корманди рӯзнома 

гузашта буд. Рости гап, дар давраи сиёсати Н.С.Хрушёв бисёр аз 

мансабдорон, ҳатто раисони колхозҳои номдор низ аз худ рафта буданд. 

Гурбаи онҳоро «пишт» гуфта намешуд. Дар ҳамин давра дар саҳифаҳои 

рӯзномаи «Совет Тожикистони» вазирон, раисони колхозҳои номдор 

шадидан танқид карда мешуданд, дар бораи онҳо карикатураҳо чоп 

мешуданд. Аз ин сабаб нуфузу эътибор ва тиражи рӯзнома боло рафт» [132, 

с. 7-8]. 

Ҳамид Гадоев дар баробари журналист буданаш муаррихи шинохта ҳам 

буд. Ӯ рисолаи докториро дифоъ намуда, ба унвони доктори илмҳои таърих 

мушарраф гаштааст. Соли 1964 ӯ аз вазифаи муҳаррири рӯзномаи «Совет 

Тожикистони» озод ва ба вазифаи мудири шуъбаи таблиғ ва ташвиқоти 

Комитети Марказии Ҳизби коммунистии Тоҷикистон таъин карда мешавад. 

Соли 1964 ба вазифаи муҳаррири рӯзномаи «Совет Тожикистони» Ҳоҷӣ 

Содиқ таъин мешавад. Ҳоҷӣ Содиқ то ин вақт низ солҳои зиёд дар матбуот 

кор карда, таҷрибаи ғанӣ дошт. Солҳои 1943-1945 муҳаррири нашрияи 

«Стахановчӣ», солҳои 1945-1946 котиби Комитети иҷроияи вилояти 

Ленинобод, солҳои 1946-1964 ҷонишини муҳаррир ва муҳаррири рӯзномаи 

«Ҳақиқати Ленинобод» буд.  



50 

 

Ҳоҷӣ Содиқ журналист ва нависандаи шинохта буда, ба қалами ӯ даҳҳо 

очерк, фелетонҳо, ҳикояҳо, драммаҳои ҳаҷвӣ ва асарҳои бачагона тааллуқ 

дорад.  

Ба андешаи Додоҷон Раҷабӣ, «Ягона жанре, ки тавассути он Ҳоҷӣ Содиқ 

ба мардум хизмат мекард, ҳамон жанри фелетон буд» [135, с. 53]. Аз ин 

бармеояд, ки ӯ дар навиштани маводҳо дар қолаби ин жанр маҳорати баланд 

доштааст. 

Соли 1979 бо роҳбарии Ҳоҷӣ Содиқ ҷашни 50-солагии рӯзномаи «Совет 

Тожикистони» таҷлил карда мешавад. Ба ин муносибат шумораи махсуси 

рӯзнома моҳи марти соли 1979 дар формати А3 ва дар ҳаҷми 16 саҳифа нашр 

мегардад.  

Дар саҳифаи якуми он рақами 50 бо ранги зард чун нишони 50-солагии 

рӯзнома дар фони ранги сурх навишта шудааст. Аз тарафи чап сурати 

нимпайкараи В.И.Ленин ва аз қисми поёнии он пахта, офтоби 

нурпошидаистода, кӯҳ, биноҳои баландошёна ва НБО тасвир ёфтааст. Инҳо 

ба ҳаёти Тоҷикистон ишора мекунад, ки он офтобрӯ, баландкӯҳ, пахтакор, 

бунёдкор ва соҳиби НБО-ҳои бузург аст. 

Дар саҳифаи дуюм аз тарафи чапии қисми болоӣ сурати Л.И.Брежнев, ки 

он вақт Котиби якуми Комитети Марказии Ҳизби коммунистии Иттиҳоди 

Шуравӣ буд, ҷойгир шудааст ва аз бари он сухани ӯ дар бораи матбуот 

оварда шудааст. 

Дар қисми поёнии ҳамин саҳифа қарори Президиуми Шурои Олии 

ИҶШС дар бораи бо ордени «Байрақи Сурхи меҳнат» сарфароз гардонидани 

рӯзнома ҷойгир шудааст. Ин орден 17 октябри соли 1963 ба муносибати 10-

ҳазорумин шумори рӯзномаи «Совет Тожикистони» дода шудааст. 

Мақолаҳои «Зафарли одимлар» («Қадамҳои устувор») ва «Шонли сана» 

(«Санаи пурифтихор»), ки дар саҳифаҳои 3-4-ум ҷойгир аст, дар бораи 

таърихи 50-солаи рӯзнома маълумоти мухтасар медиҳанд. 

Ба ифтихори 50-солагии рӯзнома таманниёти Котиби якуми комитети 

Ҳизби коммунистии Тоҷикистон дар вилояти Ленинобод Рифъат Ҳоҷиев,  

президенти Академияи илмҳои ҶШС Тоҷикистон Муҳаммад Осимӣ,  раиси 

колхози ба номи Ленини ноҳияи Пролетар, Қаҳрамони Меҳнати 

Сотсиалистӣ, депутати Шурои Олии ИҶШС Абдуғафур Самадов, нависанда 

Фотеҳ Ниёзӣ,  Артисти халқии ИҶШС Ҷӯрабек Муродов, рассом Асрор 

Аминҷонов, раиси раёсати Иттифоқи компазиторони Тоҷикистон, ходими 

хизматнишондодаи санъати ҷумҳурӣ Шарофиддин Сайфиддинов, ректори 

Институти давлатии тиббии Тоҷикистон, доктори илмҳои тиб, профессор 

Юсуф Исҳоқӣ, Котиби якуми комитети Ҳизби коммунистии Тоҷикистон дар 

ноҳияи Регар М.Табаров, вазири фарҳанги ҶШС Тоҷикистон М.Назаров, 

Қаҳрамони Меҳнати Сотсиалистӣ аз ноҳияи Конибодом Хабиба Каримова, 

дотсенти Институти давлатии педагогии Душанбе М.Қозиҷонов, раиси 

колхози ба номи Ҳамроқул Турсунқулов дар вилояти Тошканди ҶШС 

Ӯзбекистон Ӯсарбой Ҷӯраев, шеърҳои ба рӯзномаи бахшидашудаи шоирон 

Маҳмуд Тӯлқин ва Ҷумъа Эргаш, ҳамчунин мақолаҳои дигарон низ дар 

ҳамин шумораи ҷашнӣ чоп шудааст. 

Ҳайати таҳририяи рӯзномаҳои «Коммунист Таджикистана», «Бо роҳи 

Ленинӣ»-и шаҳри Хуҷанд ва маҷаллаи «Хорпуштак» ҳам ҳамкасбони худро 

бо арзи эҳтиром ва изҳори самимият таҳният гуфтаанд. 

Соли 1980 Ҳоҷӣ Содиқ бо сабаби ба нафақа баромаданаш аз вазифаи 

муҳаррири рӯзномаи «Совет Тожикистони» озод карда мешавад.  

Бо қарори Комитети Марказии Ҳизби коммунистии Тоҷикистон аз 21 

январи соли 1980 Мухтор Баҳриддинов муҳаррири рӯзномаи «Совет 

Тожикистони» шуд. Ӯ зодаи ноҳияи Риштони вилояти Фарғонаи Ӯзбекистон 

буда, баъдан оилаи онҳо ба шаҳри Турсунзодаи Тоҷикистон кӯч мебанданд. 

Мухтор Баҳриддинов фаъолияти журналистии худро аз рӯзномаи 

«Ленин йӯли»-и шаҳри Тунсунзода оғоз кардааст.  10 июни соли 1960 ба 

ҳайси ходими хурди адабӣ ба рӯзномаи «Совет Тожикистони» ба кор қабул 

карда мешавад. Дар вазифаҳои ходими хурди адабӣ, мухбири калон ва 

мудири шуъба фаъолият менамояд.  

Ӯ дар баробари боло бурдани муҳтавои рӯзнома адади нашри онро низ 

ба маротиб зиёд мегардонад. Агар соли 1980 адади рӯзнома 64 000 бошад, 

моҳи январи соли 1984 «Совет Тожикистони» бо тиражи зиёда аз 100 000 

нусха дастраси хонандагон мешавад. 

Яке аз рӯйдодҳои хотирмоне, ки дар давраи муҳарририи Мухтор 

Баҳриддинов руҳ додааст, чоп шудани мақолаи Шароф Рашидов дар 

рӯзномаи «Совет Тожикистони» аст. 

Соли 1982 Мухтор Баҳриддинов аз Бюрои Комитети Марказии Ҳизби 

коммунистии Тоҷикистон иҷозат мепурсад, ки ба Шароф Рашидов, котиби 

якуми Комитети Марказии Ҳизби коммунистии Ӯзбекистон мактуб нависад 

ва аз ӯ дархост кунад, ки барои рӯзномаи «Совет Тожикистони» дар бораи 

дӯстии халқҳои тоҷику ӯзбек мақола навишта фиристонад. Ба ин кор аз 

котиби Комитети Марказӣ Г.Б.Бобосодиқова иҷозат мегирад. Мактуби 

Мухтор Баҳриддинов ба шаҳри Тошканд фиристонда мешавад.  

Дере нагузашта аз Шароф Рашидов мактуби ҷавобӣ меояд. Мухтор 

Баҳриддинов он рӯзро чунин ба хотир меоварад: «Дар шаҳри Кӯлоб будам. 

Аз идораи рӯзнома Р.Неъматова занг зад. – Ду нафар Шуморо мепурсанд. 

Конверти калон доштааст. Шахсан ба Шумо супоридан мехоҳанд, гуфт. 

Пагоҳӣ парида омадам. Ба «Алоқаи махсус» занг задам. Ним соат нагузашта 

ду нафар расида омаданд. Конверти калони ранги кабуд доштаро ба ман 

супориданд. Имзо гузоштам. Дар рӯи конверт навиштаҷоти «Ш.Р.Рашидов» 

буд. Конверти хоксорона ва фаврӣ. Онро кушодам, мақола ба забони ӯзбекӣ 

навишта шудааст. Онро ба зудӣ хондаму барои «набор» додам» [125, с. 51-

52]. 

Ҳамчунин Шароф Рашидов ба Мухтор Баҳриддинов бо мазмуни зайл 

мактуб ҳам мефиристад:  

«Ба дӯсти гиромиқадрам М.Баҳриддинов! 

Ба Шумо ва ба тамоми дӯстони журналистамон саломи гарму ҷӯшон.  

Бо дархости Шумо мақола фиристодам.  

Барои таъхир узр мепурсам. 

Бо эҳтиром: (имзо) 30. VII. 1982 с.» [125, с. 111]. 

Мақола дар рӯзномаи «Совет Тожикистони» чоп мешавад. Як нусхаи 

онро ба муаллифаш равон мекунанд.  

Охирҳои моҳи августи соли 1982 Мухтор Баҳриддинов ба Тошканд 

сафар мекунад. Ӯро «муҳаррири газетаи «Ҳақиқати Ӯзбекистон» Ш.Ниёзов» 

[125, с. 53] истиқбол мегирад. Меҳмонро Шароф Рашидов қабул мекунад. Аз 

Мухтор Баҳриддинов дар бораи таърихи рӯзномаи «Совет Тожикистони», 

фаъолияти он ва журналистонаш суол мекунад. Мухтор Баҳриддинов ба 

саволҳои Шароф Рашидов ҷавоб медиҳад ва аз ӯ барои навиштани мақола ва 

қабул карданаш изҳори сипос менамояд. 

«Баъди як ҳафта дар рӯзномаҳое, ки бо забонҳои ӯзбекӣ, русӣ ва тоҷикӣ 

мебаромад, мақолаҳо дар бораи газетаи «Совет Тожикистони» бо сарлавҳаи 

«Неруи мо дар дӯстӣ аст» чоп шуданд. Дар натиҷа газетхонҳои ӯзбекистонӣ 

дар бораи рӯзномаи «Совет Тожикистони», ки дар Тоҷикистон ба забони 

ӯзбекӣ чоп мешуд, огаҳии бештар пайдо намуданд» [125, с. 56], – менависад 

Мухтор Баҳриддинов. 

Дар ин солҳо бо роҳнамоии бевоситаи Мухтор Баҳриддинов 

журналистони ҷавон, аз ҷумла Неъмат Иброҳим, Абдулло Зуҳур, Садриддин 

Ашур, Одил Икром, Аскар Маҳкам, Абдуҳафиз Мирзааҳмедов, Зикрулло 

Валӣ, Ҳомидҷон Ҳакимов, Дилмурод Ҳоҷибоев ва дигарон ба кор қабул 

карда шуданд. Онҳо бо дид ва сабки нав мақолаҳо навишта, барои рангоранг 

шудани мавзуъҳои рӯзномаи «Совет Тожикистони» ҳиссаи худро гузоштанд. 

17 августи соли 1986 дар Пленуми дуюми Комитети Марказии Ҳизби 

коммунистии Тоҷикистон Мухтор Баҳриддиновро аз вазифаи муҳаррири 

рӯзномаи «Совет Тожикистони» озод намуданд.  

Акнун Музаффарҷон Солиҳов ба ҳайси муҳаррир корро давом дод. Ӯ то 

ин вақт дар дастгоҳи Комитети Марказии Ҳизби коммунистии Тоҷикистон 

дар вазифаҳои гуногун фаъолият намуда, бо рӯзномаи «Совет Тожикистони» 

пайваста ҳамкорӣ менамуд. Музаффарҷон Солиҳов солҳои 1986-1989 

муҳаррири рӯзнома буд. 

Соли 1989 баъд аз вафоти Музаффарҷон Солиҳов Тоштемир Ҷӯрабоев 

(Мафтун Ҷӯра) муҳаррир таъин мешавад. Ӯ ба ин рӯзнома аз рӯзномаи 

«Пролетар ҳақиқати»-и ноҳияи Пролетар (ҳоло Ҷаббор Расулов) омада буд. 

Ҳамчунин баъд аз хатми Мактаби олии партиявии шаҳри Тошканд дар 

дастгоҳи Комитети Марказии Ҳизби коммунистии Тоҷикистон фаъолият 

менамуд.  

Соли 1991 ИҶШС пароканда шуда, Тоҷикистон Истиқлолият ба даст 

овард. Дар солҳои аввали Истиқлолият дар кишвар нооромӣ сар зад ва он ба 

кори газета ҳам таъсир расонид. Соли 1991 Тоштемир Ҷӯрабоев аз вазифаи 

муҳаррири рӯзномаи «Совет Тожикистони» истеъфо дод.  

Дар ин вақт рӯзнома аз тобеияти Ҳизби коммунистӣ баромад. Ҳайати 

эҷодии рӯзномаи «Совет Тожикистони» якдилона Абдусаттор Аҳмадалиевро 

ба вазифаи муҳаррир интихоб карданд. Аз соли 1992 рӯзномаи «Совет 

Тожикистони» бо номи «Халқ овози» ба чопи худ идома бахшид. Абдусаттор 

Аҳмадалиев ҳамагӣ ду сол – солҳои 1991-1992 ба ҳайси муҳаррири рӯзнома 

кор кард.  

Соли 1992 яке аз собиқадорони рӯзнома Исмоилҷон Муҳсинов, ки то ин 

вақт дар вазифаҳои ходими хурди адабӣ, мухбир, мухбири калон, мудири 

шуъба ва ҷонишини муҳаррир фаъолият менамуд, муҳаррири рӯзномаи 

«Халқ овози» интихоб шуд.  

Восит Муҳаммедов, собиқ котиби масъули рӯзнома он рӯзҳоро чунин ба 

ёд меорад: «Дар редаксияе, ки бе мавод ва бе маблағ монда буд, одамонро 

доштан бениҳоят кори мушкил буд. Ҳамкасбамон бо дарки он ки коре кунем 

газета баста нашавад, мошинҳои дар ихтиёри редаксия бударо фурӯхта, ба 

пули он қоғаз харид. Ба кормандоне, ки 8-10 моҳ боз маош нагирифтаанд, 

кумак расонида шуд. Аксар қаламкашон бо мушкилоти рӯзгор корро 

партофтанд. Дар редаксияе, ки 72 нафар кор мекард, ҳамагӣ 4-5 нафар монда 

буд. Дар ҳамин шароити вазнин рӯзнома ҳар моҳ як маротиба мебаромад. 

Агар се моҳ чоп намешуд, редаксия баста мешуд. Исмоилҷон Муҳсинов ба 

ин роҳ надод» [132, с. 12]. 

Исмоилҷон Муҳсинов то соли 1997 вазифаи муҳаррири рӯзномаи «Халқ 

овози»-ро иҷро кард. 

Доир ба вазъияти солҳои ҷанги шаҳрвандӣ ва ваъзи матбуоти даврӣ 

профессор И. Усмонов чунин андеша дорад: «Соли 1995 ман дар парламент 

раиси Комитети корҳои байналхалқӣ, воситаҳои ахбори омма ва ҳизбҳои 

сиёсӣ будам. Мо қарор додем, ки ҳамаи матбуоти расмии пештараро ба ҷои 

худ барқарор кунем. «Совет Тожикистони»-ро бо номи «Халқ овози» ҳамчун 

органи Ҳукумат ва парламенти Тоҷикистон ташкил кардем. Ман дар ин 

ҷараён иштирок доштам, ба редаксия рафта бо кормандони он ҳамсуҳбат ҳам 

шуда будам. Сабаби вайрон шудани система чӣ буд?  Соли 1990 баъди 

воқеаҳои моҳи феврал Тоҷикистон кам-кам ба тарафи анархия рафт. Кӣ 

хоҳад, матбуот ташкил мекард, кӣ хоҳад, матбуотро барҳам медод. Аз тарафи 

дигар, пул набуд. Редаксияҳое, ки пул доштанд, масалан, «Ҷумҳурият» се-чор 

мошинашро фурӯхта, бар кормандон маош дод. Редаксияҳое, ки ин гуна 

имконият надоштанд, яку якбора аз байн рафтанд, чунки Ҳукумат онҳоро 

дастгирӣ карда наметавонист. Лекин мавқеи газетаи «Халқ овози» монанди 

рӯзномаи «Народная газета» ва «Садои мардум» қатъӣ тарафи Ҳукумат буд. 

Баъзе рӯзномаҳои расмӣ аз Ҳукумат пул мегирифтанд, боз муқобили он 

менавиштанд. Аммо ин се рӯзнома дар мавқеи Ҳукумат истод. Як муддат 

рӯзномаи «Халқ овози» аз рӯзномаи сиёсӣ дида ба рӯзномаи адабӣ наздиктар 

шуд. Барои он ки моҷароҳо дар саҳифаҳои газета камтар пайдо шавад, майл 

ба адабиёт карданд. Ин кори хуб буд. Новобаста ба ҳамаи воқеаҳо матбуоти 

ӯзбекии Тоҷикистон фаъолияти худро қатъ накард» [216]. 

Соли 1997 Тоштемир Ҷӯрабоев (Мафтун Ҷӯра) бори дигар муҳаррир 

шуд ва дар ин вақт рӯзнома ҳамчун нашрияи Президиуми Шурои Олии 

Тоҷикистон ва Ҳукумати Ҷумҳурии Тоҷикистон ба нашр расид.  

Аз 7 феврали соли 1997 №71 қарори Ҳукумати Ҷумҳурии Тоҷикистон 

«Дар бораи рӯзномаҳои ҷумҳуриявии «Ҷумҳурият», «Народная газета» ва 

«Халқ овози»» мебарояд. 

Дар банди якуми ҳамин қарор гуфта шудааст, ки «Аз соли 1997 

рӯзномаи «Ҷумҳурият» ҳафтае 2 маротиба ё ин ки 104 шумора дар як сол, 

«Народная газета» ва «Халқ овози» ҳафтае 1 маротиба ё ин ки 52 шумора дар 

як сол чоп карда шавад. Адади нашр вобаста ба талаботи хонандагон танзим 

карда мешавад» [148]. 

Ҳамчунин соли 1998 қарори дигари Ҳукумати Ҷумҳурии Тоҷикистон 

мебарояд. 

«Ҳукумати Ҷумҳурии Тоҷикистон 

Қарор 

аз 31 декабри соли 1998 №553 

ш. Душанбе 

Дар бораи рӯзномаҳои ҷумҳуриявии «Ҷумҳурият», «Народная газета» ва 

«Халқ овози» 

Бо мақсади инъикоси саривақтии сиёсати дохилию хориҷии давлат, 

ташреҳу тарғиби фармонҳои Президенти Ҷумҳурии Тоҷикистон, қарорҳои 

Маҷлиси Олӣ ва Ҳукумати Ҷумҳурии Тоҷикистон, рӯйдодҳои дорои 

аҳаммияти давлатӣ, таъмини робитаи мустаҳками мақомоти 

роҳбарикунандаи давлатӣ бо аҳолӣ Ҳукумати Ҷумҳурии Тоҷикистон қарор 

мекунад: 

1. Ба инобат гирифта шавад, ки раёсати Маҷлиси Олии Ҷумҳурии 

Тоҷикистон барои ба ихтиёри Ҳукумати Ҷумҳурии Тоҷикистон додани 

рӯзномаҳои ҷумҳуриявии «Халқ овози» ва «Народная газета» розигӣ дод. 

2. Маблағгузорӣ ва таъминоти моддиву техникии рӯзномаҳои 

ҷумҳуриявии «Ҷумҳурият», «Народная газета» ва «Халқ овози», ки муассиси 

онҳо Ҳукумати Ҷумҳурии Тоҷикистон мебошад, дар заминаи Комплекси 

табъу нашри «Шарқи озод»-и назди Дастгоҳи иҷроияи Президенти Ҷумҳурии 

Тоҷикистон мутамарказонида шавад. 

Миқдори штатии идораи рӯзномаҳои: «Ҷумҳурият» – 44 воҳид, 

«Народная газета» ва «Халқ овози» – 15 воҳидӣ муқаррар карда шавад. 

Аз 1 январи соли 1999 музди меҳнати кормандони идораи рӯзномаҳои 

мазкур ба музди меҳнати кормандони мақомоти идораи давлатӣ баробар 

карда шавад. Дар айни замон маоши вазифавии сармуҳаррирон ба маоши 

вазифавии мудирони шуъбаҳои Дастгоҳи иҷроияи Президенти Ҷумҳурии 

Тоҷикистон баробар карда шавад. 

3. Ҳукумати Ҷумҳурии Тоҷикистон сармуҳаррирони рӯзномаҳои мазкур 

ва муовинони онҳоро ба вазифа таъин ва аз вазифа озод мекунад. 

4. Аз моҳи январи соли 1999 рӯзномаи «Ҷумҳурият» ҳафтае 3 маротиба ё 

ин ки 156 шумора дар як сол, «Народная газета» ва «Халқ овози» ҳафтае 1 

маротиба ё ин ки 52 шумора дар як сол чоп карда шавад. Адади нашр вобаста 

ба талаботи хонандагон танзим карда мешавад. 

5. Вазорати молияи Ҷумҳурии Тоҷикистон маблағгузории рӯзномаҳои 

«Ҷумҳурият», «Народная газета» ва «Халқ овози»-ро дар ҳудуди маблағҳое, 

ки ҳар сол дар буҷети ҷумҳурӣ барои нашри онҳо пешбинӣ мешаванд, 

мутаносибан ба иҷрои қисми даромади буҷет таъмин намуда, маблағҳои 

номбурдаро ба Комплекси табъу нашри «Шарқи озод»-и назди Дастгоҳи 

иҷроияи Президенти Ҷумҳурии Тоҷикистон гузаронад. 

6. Вазорати алоқа паҳнкунӣ, обуна ва фурӯши чаканаи рӯзномаҳои 

«Ҷумҳурият», «Народная газета» ва «Халқ овози»-ро ба роҳ монад. 

7. Қарори Ҳукумати Ҷумҳурии Тоҷикистон аз 7 феврали соли 1997 №71 

«Дар бораи рӯзномаҳои ҷумҳуриявии «Ҷумҳурият», «Народная газета» ва 

«Халқ овози» беэътибор дониста шавад. 

                        Раиси Ҳукумати 

           Ҷумҳурии Тоҷикистон                                Э.Раҳмонов» [147]. 

Ин Қарори Ҳукумати Ҷумҳурии Тоҷикистон самти фаъолияти 

минбаъдаи рӯзномаи «Халқ овози»-ро муайян намуд. Бо ҳамин рӯзнома аз 31 

декабри соли 1998 ба ихтиёри Ҳукумати Ҷумҳурии Тоҷикистон гузашт. 

Қарори Ҳукумати Ҷумҳурии Тоҷикистон аз 3 феврали соли 2000 №58 

«Дар бораи ворид намудани тағйиру иловаҳо ба Қарори Ҳукумати Ҷумҳурии 

Тоҷикистон аз 31 декабри соли 1998 № 553 «Дар бораи рӯзномаҳои 

ҷумҳуриявии «Ҷумҳурият», «Народная газета» ва «Халқ овози»» қабул 

шудааст. 

Тибқи қарори мазкур, ба сархати якуми банди 2-и Қарори Ҳукумати 

Ҷумҳурии Тоҷикистон аз 31 декабри соли 1998 № 553 «Дар бораи 

рӯзномаҳои ҷумҳуриявии «Ҷумҳурият», «Народная газета» ва «Халқ овози» 

чунин тағйирот ворид карда шуд: «Рӯзномаҳои ҷумҳуриявии «Народная 

газета» ва «Халқ овози» нашрияҳои Ҳукумати Ҷумҳурии Тоҷикистон ба 

ҳисоб меравад» [146]. 

Дар баробари ин бо Қарори Ҳукумати Ҷумҳурии Тоҷикистон аз 3 апрели 

соли 2000 №155 «Дар бораи тасдиқи Оинномаи рӯзномаи ҷумҳуриявии 

«Халқ овози»» [145] оинномаи он тасдиқ карда шудааст.  

Оинномаи рӯзномаи «Халқ овози» аз 6 боб ва 22 банд иборат буда, дар 

он муқаррароти умумӣ, мақсад ва вазифаҳои асосӣ, нашриёт, фаъолияти 

истеҳсолӣ ва молиявӣ, сохтори идора ва тартиби даровардани тағйирот ба 

оиннома нишон дода шудааст. 

  Бо ҳамин мақсад ва вазифаҳо самти фаъолияти минбаъдаи рӯзномаи 

«Халқ овози» муайян карда шуд. Соли 1999 ба рӯзнома сармуҳаррири нав – 

Ҳайдар Ҷӯраев таъин гардид. Дар ин вақт Ҷӯрақул Аҷибов ба ҳайси 

ҷонишини сармуҳаррир, Абдулло Насриддинов – котиби масъул, Турғун 

Дадабоев – муҳаррири шуъба, Гулнора Муродалиева – муҳаррири шуъба, 

Ёқубҷон Абдуманонов – мухбири калон, Эшмуҳаммад Донахонов – мухбири 

рӯзнома дар вилояти Хатлон, Эркин Шукуров – мухбири рӯзнома дар водии 

Ҳисор, рӯзноманигорон Ҳасан Эрбобоев, Искандар Маҳмадалиев, Абдулло 

Саидов, Ҷамила Ҷамол, фотомухбир Қизилбой Афғонов, мусаҳҳеҳон 

Тӯтинисо Юсуфбекова, Муҳаммадраҷаб Бердиёров кор мекарданд.  

Дар натиҷаи ҷанги шаҳрвандӣ рӯзнома аксари хонандагони худро аз 

даст дод. Мардум акнун майли зиёди рӯзномахонӣ надоштанд. Аз ин сабаб 

агар дар солҳои 1992-1999 рӯзнома 2000-2500 адад нашр шуда бошад, пас аз 

соли 2000 тиражи он оҳиста-оҳиста зиёд карда шуд. 

Ҳайати эҷодӣ ба рангорангии мавзуъҳо ва инъикоси воқеаҳо диққати 

асосӣ дод. Маводи иҷтимоӣ ва шеъру ҳикояҳо бештар нашр шуданд.  

Бо Қарори Ҳукумати Ҷумҳурии Тоҷикистон аз 30 октябри соли 2012 

№584 Ҷӯраев Ҳайдар Усмонович аз вазифаи сармуҳаррири рӯзномаи «Халқ 

овози» озод карда шуда, бо Қарори Ҳукумати Ҷумҳурии Тоҷикистон аз 30 

октябри соли 2012 №590 Абдуманонзода Ёқубҷон Абдурасул сармуҳаррири 

рӯзномаи «Халқ овози» таъмин карда шуд.  

Дар айни ҳол журналистони ӯзбекзабони кишвар, аз қабили Эркин 

Шукуров, Искандар Маҳмадалиев, Абдулло Саидов, Абдуҳафиз 

Мирзааҳмедов, Ӯрунбой Усмонов, Гулфинур Аюпова, Зуҳриддин Умаров, 

Нарзулло Нурбобоев ва дигарон фаъолият менамоянд. 

Имрӯз дар рӯзнома саҳифаҳои махсус, аз ҷумла «Ёшлик жилоси» 

(«Ҷилои ҷавонӣ»), «Дунё сиёсат саҳнасида» («Дунё дар саҳнаи сиёсат»), 

«Ҳикмат нури» («Нури ҳикмат»), «Сафобахш Хатлонзамин» («Хатлонзамини 

сафобахш»), «Зарнисор муждалари» («Муждаҳои Зарнисор»), «Суғд насими» 

(«Насими Суғд»), «Аёл дунёси» («Дунёи зан») ташкил карда шудааст, ки ҳар 

кадоме бо навбат нашр мешавад ва барои хонандагони рӯзнома хеле 

ҷолибанд.   

«Сӯраган эдингиз…» («Пурсида будед…»), «Бошдан кечирганлар 

айтсин» («Азсаргузаронидаҳо гӯянд»), «СМС-спорт мухлислари сутуни» 

(«Сутуни мухлисони варзиш») рубрикаҳои доимии нашрия ба ҳисоб 

мераванд.  

Мақсад аз ташкил кардани чунин саҳифаҳо ва рубрикаҳо бештар ҷалб 

намудани таваҷҷуҳи хонандагон ва ба талаботи аудитория ҷавобгӯ намудани 

рӯзнома аст.  

Рӯзномаи «Халқ овози» дар инъикоси ҳаёти сиёсиву иҷтимоии 

Ҷумҳурии Тоҷикистон мавқеи муҳим дорад. Яке аз вазифаҳои асосии 

рӯзнома ташвиқи сиёсати пешгирифтаи Ҳукумати Ҷумҳурии Тоҷикистон 

буда, инчунин тарғибкунандаи дӯстии абадии халқҳои тоҷику ӯзбек 

мебошад.   

Соли 2019 ҳайати таҳририяи рӯзномаи «Халқ овози» ба муносибати 90-

солагии нашрия дар байни журналистон ва хонандагони рӯзнома озмуни 

«Отахон газетам – муқаддас минбар» («Рӯзномаам – минбари муқаддас»)-ро 

эълон намуд. Шартҳои асосии озмун аз он иборат буд, ки дар маводҳои ба 

озмун пешниҳодшаванда бояд таърихи рӯзнома, фаъолияти 

рӯзноманигороне, ки дар он фаъолият намудаанд, нақш ва мақоми рӯзнома 

дар байни ҷомеа, таъсири он барои рушди ҷаҳонбинӣ ва маънавиёти 

хонандагон инъикос гардад. Мавод бояд дар жанрҳои мусоҳиба, мақола, 

очерк ва лавҳа пешниҳод карда шавад.   

Ба ин озмун аз ҷониби рӯзноманигорони худи нашрия ва муаллифони 

берунӣ маводи зиёд пешниҳод карда мешавад. Тайи ҳашт моҳ зиёда аз 30 

мавод ба нашр расидааст. Аз ин шумора 3-тоашро мусоҳиба, 10 мақола, 6 

очерк, 4 лавҳа ва маводи дигар ташкил мекунад. 

Дар маводи банашррасида оид ба таърихи рӯзнома маълумотҳои 

нисбатан кам оварда шудааст. Дар бештари онҳо ҳаёт ва фаъолияти 

кормандони собиқи рӯзнома, давраҳои кории худи муаллифони маводҳо ва 

хотираҳои солҳои пешин иншо шудааст. Аз ҷумла, қариб дар ҳамаи маводҳо 

фаъолияти кории шоир ва журналисти шинохтаи ӯзбекзабони Тоҷикистон 

Ӯлмас Ҷамол, давраҳои сармуҳарририи нависандаи саршиноси тоҷик Ҳоҷӣ 

Содиқ ва дигарон бештар ёдовар шудааст. 

Ҳамчунин дар бештари маводҳои зикршуда муаллифон аз аллома 

Бобоҷон Ғафуров, ки муҳаррири рӯзнома буданд, бо ифтихор ёд мекунанд. 

Махсусан, мақолаи аъзои Иттифоқи нависандагони Тоҷикистон Ӯринбой 

Усмон, ки ба номи «″Халқ овози″ ва бутун тожик матбуоти фахри» [218] 

(«Ифтихори «Халқ овози» ва тамоми матбуоти тоҷик») чоп шудааст, 

бевосита ба фаъолияти Бобоҷон Ғафуров ҳамчун рӯзноманигор ва муҳаррири 

рӯзномаи «Қизил Тожикистон» бахшида шудааст.  

Маводе дигаре, ки бевосита ба таърихи пайдоиш ва давраҳои ташаккули 

рӯзномаи «Халқ овози» иртибот дорад, мусоҳибаи хабарнигори нашрияи 

мазкур Зуҳриддин Умаров бо доктори илмҳои таърих, профессор Иброҳим 

Усмонов аст. Сарлавҳаи мусоҳиба низ фикри болоро тасдиқ мекунад: 

«Иброҳим Усмонов: – «Халқ овози» тарихи 1926 йилдан бошланади» 

(«Иброҳим Усмонов: Таърихи «Халқ овози» аз соли 1926 оғоз мешавад»).  

«Рӯзномаи 90-сола дар таърихи пурифтихори худ як қатор воқеаҳои 

муҳим ва таърихиро аз сар гузаронид. Ба ғайр аз ин нақши он дар инъикоси 

ҳаёти сиёсӣ, иқтисодӣ, иҷтимоӣ ва фарҳангии кишвар, ба роҳ мондани 

мулоқот дар байни давлат ва ҷомеа, ҳамчунин устувор намудани дӯстии 

байни халқҳо хеле бузург аст. 

Таърихи ин рӯзнома, ки имрӯз дар низоми матбуоти тоҷик ҷойгоҳи 

махсусро соҳиб аст, аз ҷониби олимону муҳаққиқони соҳа пурра омӯхта 

нашудаст» [216], – менависад журналист дар оғози мусоҳиба. 

Дар мусоҳибаи мазкур оид ба паҳлуҳои гуногуни таърихи рӯзнома 

саволу ҷавоб сурат гирифтааст.  

Доктори илмҳои таърих, профессор Иброҳим Усмонов ба саволҳои 

журналист дар бораи нашри шумораи нахустини рӯзномаи «Қизил 

Тожикистон», омил, замина ва сабабҳои нашри рӯзномаи ӯзбекӣ дар 

Тоҷикистон, давраҳои муҳарририи Муҳаммадҷон Ҳасанов ва Бобоҷон 

Ғафуров, фаъолияти рӯзнома дар солҳои ҷанги шаҳрвандӣ посухҳои 

муфассал додааст.  

Қобили таваҷҷуҳ ин аст, ки дар рафти мусоҳиба журналист аз 

мусоҳибаш савол мекунад, ки «Оё худи Шумо бевосита бо рӯзномаи «Совет 

Тожикистони» ҳамкорӣ кардаед ё ин ки вобаста ба ин нашрия чӣ хотираҳо 

доред?». 

И. Усмонов дар посух чунин мегӯяд: «Аввалин тақризи театрии ман дар 

«Совет Тожикистони» чоп шуд. Асари Эркин Воҳидов «Олтин девор»-ро 

Театри Лоҳутии мо ба саҳна гузошт ва ман ба ҳамин спектакли «Олтин 

девор» ба забони ӯзбекӣ тақриз навиштам. Дар он вақт донишҷӯ будам, 

тақризам дар «Совет Тожикистони» чоп шуд. Қосим Мамаҷонов, ки мудири 

шуъбаи фарҳанг буд, ба таҳрири тақризам кумак карданд. Ҳамин тавр, ман бо 

«Совет Тожикистони» ҳамкорӣ доштам» [216]. 

Дар давоми суханони мусоҳиб журналист ба таври зайл қайд мекунад: 

«Дар ин маврид бояд ёдовар шуд, ки вақте шумораҳои солҳои қаблии 

рӯзномаи «Совет Тожикистони»-ро аз назар мегузаронидем, як мақолаи 

дигари профессор Иброҳим Усмоновро, ки дар давраи донишҷӯиаш бо 

ҳаммуаллифии Ҳазрат Сабоҳӣ зери унвони «Наврӯз»имиз» («Наврӯз»-и мо) 

дар шумораи 45-ум, аз 22 феврали соли 1969 чоп шудааст, пайдо кардем» 

[216]. Ин ҳам аз он гувоҳӣ медиҳад, ки Иброҳим Усмонов аз даври 

донишҷӯиаш бо ин рӯзнома ҳамкорӣ доштааст. 

Яке аз маводҳои дар доираи озмун чопшуда ба қалами собиқ ходими 

рӯзномаи «Совет Тожикистони» Шодӣ Саттор тааллуқ дорад. Мавод 

«Фелетонлар можароси» [207] («Моҷарои фелетонҳо») ном гирифтааст. 

Мавод дар жанри мусоҳиба навишта шуда, бо зерсарлавҳаи «Ӯзим билан 

мулоқот» («Мулоқот бо худ») чоп шудааст. Муаллиф дар ин мусоҳиба худ 

савол медиҳад ва худ посух мегӯяд. Хусусият ва ҷолибияти ин мусоҳиба дар 

он аст, ки муаллиф ба худ он саволҳоеро медиҳад, ки худ посух додан 

мехоҳад. 

Шодӣ Саттор аз зумраи рӯзноманигорони соҳибқалам ва ҳаҷвнигор ба 

шумор меравад. Дар давоми солҳои фаъолияти худ дар рӯзномаи «Совет 

Тожикистони» гӯшаи «Чертки» («Ангуштзанӣ»)-ро пеш мебурд. Дар ин 

гӯшаи рӯзнома мақолаҳои танқидӣ, фелетон, памфлет ва маводҳои ҳаҷвие, ки 

дар он касе ё чизе ҳадафи танқид қарор мегирифт, нашр мешуд. Яке аз 

муаллифони фаъоли ин гӯша худи Шодӣ Саттор буд. Ҳамчунин ӯ бо 

фелетонҳои худ шуҳрат ёфта буд.  

Дар ин мусоҳиба низ Шодӣ Саттор дар бораи яке аз фелетонҳояш, ки ба 

моҷароҳои зиёд сабаб мегардад, нақл мекунад.  

«То ҳал шудани тақдири як фелетон дар ман на ором буд ва на ҳаловат, 

зеро дар фелетонҳоям ба сари кормандони суд, прокуратура, милитсия, гоҳе 

котибони якуми кумитаи ҳизбии шаҳрӣ ва ноҳиявӣ «бо чӯб мезадам». Онҳо 

барои сафед кардани ҳукм ё қарорҳои нодурусти худ ба сари журналист 

балоҳои зиёдро меоварданд!» [207] – менависад Шодӣ Саттор дар 

мусоҳибааш. 

Дар давоми мусоҳиба дар бораи тақдири як фелетони худ нақл мекунад: 

«Масалан, фелетони «Маҳсуб Абдуллоев ва дигарон»-ро гирем. Муфаттишон 

Гдлян ва Иванов, ки дасту дили нопок доштанд, аз прокуратураи СССР ба 

Тоҷикистон омада, сари чанд касро хӯрданд. Аз ҷумла, бо фармони онҳо 

раиси ҳоҷагии «Украина»-и ноҳияи Нов (ҳоло Спитамен) Абдуллоев бо 

ҳамроҳии 9 нафар, аз ҷумла муҳосиб, сардори бригада ва директори заводи 

пахтатозакунӣ бо гуноҳи «барзиёд навиштан дар иҷрои нақшаи пахта» аз 2 

сол то 13 сол аз озодӣ маҳрум карда шуданд.  Дар маҳбаси Душанбе бо 

Абдуллоев ду маротиба вохӯрдам. Ӯ бегуноҳ будани худро бо далелҳои 

қатъӣ исбот кард. Ман ин фелетонро дар як нишастан навиштам. Баъдан сару 

садоҳои зиёд шуд. Рӯзномаи ҳизбро ба суд доданӣ шуданд! Суди олӣ 

парвандаро аз сари нав дида баромад, онҳоро аз зиндон озод кард. Баъди ин 

каме ором шудам. Гуфтанӣ ҳастам, ки журналист бояд ҷасур, нотарс ва 

ҳақиқатнигор бошад» [207]. 

Ба баъзе ҷумлаҳои мусоҳиба бояд диққат дод. Масалан, «Рӯзномаи 

ҳизбро ба суд доданӣ шуданд!». Ҷумла бо аломати хитоб навишта шудааст ва 

муаллиф чӣ нақш ва мақом доштани рӯзномаи ҳизбро дар он замон махсус 

таъкид кардан мехоҳад. Албатта, рӯзномаи «Совет Тожикистони» ба сифати 

нашрияи Комитети Марказии Ҳизби коммунистии Тоҷикистон, Шурои Олӣ 

ва Шурои вазирони ҶШС Тоҷикистон дар баррасии масъалаҳо аз ин мақоми 

худ истифода мекард ва дар баробари тарғиби фаъолияти ҳизб муаммову 

мушкилоти ҷомеаро нотарсона инъикос мекард. 

Бо эътирофи Шодӣ Саттор, «то он вақте ки фелетонҳои «Туҳмат тоши» 

(«Санги туҳмат»), «Туҳмат балоси» («Балои туҳмат»), «Қора «Волга» тушди 

қӯлга» («Волга»-и сиёҳ ба даст афтод») сафедро ба сафед, сиёҳро ба сиёҳ 

ҷудо кард» сараш аз ғавғо набаромадааст. 

Вале оқибати на ҳамаи фелетонҳо низ ба хубӣ ҷамъбаст мешуд. Дар 

баъзе мавридҳо ҳатто оқибатҳои нохушро низ дар пай доштааст. Масалан, 

яке аз мухбирони рӯзномаи «Совет Тожикистони» «Маҳмудҷон Остонов аз 

шаҳри Орҷоникидзеобод (ҳоло Ваҳдат) як фелетон навишт. Аз байн вақти 

зиёд нагузашта, аз ҷӯйи маҳаллаи 191-и Душанбе ҷасади ӯро пайдо карданд» 

[207]. 

Рӯзномаи «Совет Тожикистони» дар солҳои 70-80-уми асри гузашта бо 

рангорангии мавзуъҳо, тарғиби фаъолияти ҳизб, инъикоси ҳаёти ҷомеа, 

таҳлилу танқиди муаммову мушкилиҳо, фароҳам овардани минбар барои 

эҷодкорони ӯзбекзабони Тоҷикистон нақш ва ҷойгоҳи худро соҳиб буд.  

Журналистони бомаҳорати рӯзномаи «Халқ овози» ба мисли Ӯлмас 

Ҷамол, Шодӣ Саттор, Ҷӯрақул Аҷибов, Гулнора Муродалӣ, Эркин Шукур, 

Ёқубҷон Абдуманонзода дар солҳои гуногун ба Ҷоизаи Иттифоқи 

журналистони Тоҷикистон ба номи Абулқосим Лоҳутӣ сазовор гаштаанд. 

Журналистони зиёди рӯзнома аъзои Иттифоқҳои нависандагон ва 

журналистони Тоҷикистону Ӯзбекистон буданд ва ҳастанд. 

Соли 2019 сармуҳаррири рӯзномаи «Халқ овози» Ёқубҷон 

Абдуманонзода ва соли 2022 хабарнигори минтақавии рӯзнома дар вилояти 

Суғд Ӯринбой Усмонов дар бахши «Беҳтарин мақолаи журналистони хориҷӣ 

дар бораи Ӯзбекистон»-и озмуни байналмилалии «Олтин қалам» («Килки 

тиллоӣ»), ки ҳамасола аз тарафи Иттифоқи эҷодии журналистони Ӯзбекистон 

баргузор мегардад, соҳиби ҷоиза шуданд. 

Ҳамаи ин дастовардҳои рӯзнома дар солҳои Истиқлолияти давлатӣ аз он 

шаҳодат медиҳад, ки дар нашрия журналистони соҳибистеъдоду бомаҳорат 

фаъолият мебаранд ва заҳмати онҳо қадр карда мешавад. 

Нақши рӯзнома ҳамчун нашрияи Ҳукумати Ҷумҳурии Тоҷикистон дар 

фазои иттилоотии кишвар хеле чашмрас буда, он дар саргаҳи нашрияҳои 

ӯзбекзабон дар Тоҷикистон меистад. Рӯзнома нисбат ба бахшҳои ӯзбекии 

радиову телевизиони давлатӣ, рӯзномаҳои вилоятиву саҳифаҳои ӯзбекии 

рӯзномаҳои ноҳиявӣ фаъолияташ хеле назаррас буда, ҳаёти мардуми 

ӯзбекзабони кишварро нисбат ба онҳо зиёдтар инъикос менамояд. Рӯзнома 

ҳоло (соли 2023) бо формати А2, дар ҳаҷми 8 саҳифа ва бо теъдоди қариб 

10 000 нусха, ҳафтае як маротиба нашр мешавад. 

Рӯзномаи «Халқ овози» тарғибу ташвиқкунандаи сиёсати пешгирифтаи 

Асосгузори сулҳу ваҳдати миллӣ – Пешвои миллат, Президенти Ҷумҳурии 

Тоҷикистон муҳтарам Эмомалӣ Раҳмон ва давлату Ҳукумат дар байни 

аҳолии ӯзбекзабони ҷумҳурӣ буда, барои сари вақт ба хонандагон 

расонидани фармонҳо, амрҳо, фармоишҳои Президенти Ҷумҳурии 

Тоҷикистон ва қарорҳои Ҳукумати Ҷумҳурии Тоҷикистон саҳми намоён 

дорад.  

Ба ғайр аз ин, дар нашрия мақолаҳо оид ба мавзуъҳои ҳаёти сиёсӣ, 

иқтисодӣ, иҷтимоӣ ва фарҳангии кишвар чоп мешаванд. Лозим ба ёдоварист, 

ки 17 октябри соли 1963 шумораи 10 000-уми рӯзномаи «Совет Тожикистон» 

ва 1 декабри соли 2016 шумораи 20 000-уми рӯзномаи «Халқ овози» ба нашр 

расидааст. 

Дар асри XXI Интернет низ ба яке аз воситаҳои иттилоърасонӣ табдил 

ёфт. Нашрияҳои даврӣ ҳам мекӯшанд, дар шабакаи Интернет сомонаи худро 

дошта бошанд, то сафи хонандагонаш аз ин ҳисоб низ афзоиш ёбад. 

Нашрияи Ҳукумати Ҷумҳурии Тоҷикистон – рӯзномаи «Халқ овози» аз 

соли 2013 дар шабакаи Интернет сомонаи алоҳидаи худро бо суроғаи 

www.khalkovozi.tj дорад. Дар ин саҳифа асосан маводҳои дар рӯзнома 

нашргардида ва шакли «pdf»-и рӯзнома ҷо карда мешавад.  Ҳамарӯза ин 

сомонаро зиёда аз ҳазор нафар хонанда мутолиа менамояд.  

Дар низоми воситаҳои ахбори оммаи ҷаҳон журналистикаи чандрасонаӣ 

рушд намуда истодааст ва ин ҳам тақозои замони муосир мебошад. Яке аз 

хусусиятҳое, ки бояд журналистикаи чандрасонаӣ дошта бошад, он аст, ки 

дар он истифодаи видео, акс, садо ва графика ба роҳ монда шудааст, вале, ба 

гуфтаи муҳаққиқони соҳа, «ҳоло дар низоми ВАО-и Тоҷикистон чунин 

редаксияҳо, ки вазифаашон истеҳсоли маводи чандрасонаӣ бошад, вуҷуд 

надорад. Онҳо ё маводи чопӣ, ё телевизионӣ ва ё радиоӣ таҳия мекунанд. Он 

рангорангие, ки фаъолияти чандрасонаӣ ба вуҷуд меорад, дар воситаи оммаи 

http://www.khalkovozi.tj/

мо нисбатан кам ба назар мерасад» [61, с. 112]. Вале яке аз хусусиятҳои 

сомонаҳои интернетии нашрияҳои кишвари мо он аст, ки дар сомонаҳояшон 

шакли электронии рӯзномаҳои худро ҷо медиҳанд. Ба ин гурӯҳ метавон 

сомонаи www.khalkovozi.tj -ро низ дохил кард. Дар бораи истифодаи акс низ 

сайти мазкур бартарӣ дорад ва дар ҳар маводаш аз як то се аксро ҷойгир 

менамояд. 

«Тавассути иттилоъ ва сухан метавон ҷомеаро идора кард. Ҳамин аст, ки 

иттилоъ дар ҳамаи давраҳои рушди ҷомеа мавқеи муҳим дошт ва он объекти 

мубориза буд» [58, с. 4], – менависад муҳаққиқ М.Муқимов.  

Воқеан, дар шароити рушди Интернет масъалаи мазкур таваҷҷуҳи 

махсусро тақозо мекунад. Дар ин ҳолат «ВАО-и ватанӣ, ки барои пешгирӣ аз 

ин хатарҳо нақши калидӣ дорад, бояд маҳсулотеро пешниҳод созад, ки дар 

фазои иттилоотӣ рақобатпазир бошад. Яъне, иттилооти тоза, саҳеҳ, саривақтӣ 

ва бадардхӯрро пешниҳод карда тавонад, то дар фазои иттилоотии кишвар 

таъсири муайянкунанда дошта бошад» [205]. 

Нақши рӯзномаи «Халқ овози» дар ҳифзи фазои иттилоотии ҷумҳурӣ, бо 

маводҳои таҳлилӣ хонандаро ба огоҳӣ даъват намудан, инъикоси авзои олам 

ва дар руҳияи меҳанпарастӣ тарбия намудани насли ҷавон хеле муҳим аст.  

 Рӯзнома ба муносибати ҷашнҳои давлативу миллӣ озмунҳои гуногун 

эълон менамояд, ки ин ҳам барои беҳтар шудани сифати маводҳояш имкон 

медиҳад.  

Бояд гуфт, ки нақши рӯзнома ҳамчун нашрияи Ҳукумати Ҷумҳурии 

Тоҷикистон дар фазои иттилоотии кишвар хеле чашмрас буда, дар самти 

ҳимояи манфиатҳои давлатӣ ва ҳифзи амнияти иттилоотӣ дар қатори 

нашрияҳои дигари бонуфузи ҷумҳурӣ меистад.  

Дар хулосаи боб метавон гуфт, ки заминаҳои пайдоиши нашрияҳои 

даврии ӯзбекзабони Тоҷикистон ва ҳолати кунунии онҳоро бояд васеъ ва 

ҷиддӣ омӯхт, зеро то ҳол паҳлуҳои нокушодаи ин мавзуъ зиёд аст. 

Ваъзи молиявӣ, норасоии кадрӣ, бетаваҷҷуҳии мақомоти марбута ва 

шахсони масъул ба фаъолияти рӯзномаҳои маҳаллии ӯзбекзабон ва 

саҳифаҳои ӯзбекии нашрияҳои тоҷикӣ дар маҳалҳо боис гаштааст, ки онҳо аз 

чамши мардум дур монанд ва ба ин ҳол гирифтор шаванд.  

Дар замони имрӯза ба матбуот таваҷҷуҳи бештар мебояд, махсусан, ба 

рӯзномаву маҷаллаҳое, ки бо забони ақаллиятҳои миллӣ нашр мешаванд, 

нигаронида шаванд. Ба ин васила давлату Ҳукумат метавонад, сиёсати 

пешгирифтаи худро дар байни ин қишри ҷомеа тарғибу ташвиқ намояд, 

онҳоро аз ҳар гуна идеяҳои бегона ҳифз намояд, зеро ҳар сухане, ки ба 

забони худи мардум гуфта мешавад, муассиртар аст. Дар баробари ин, 

ақаллиятҳои миллӣ, махсусан, мардуми ӯзбекзабони кишвар, ки аз рӯи нуфус 

баъд аз тоҷикон дар ҷои дуввум меистанд, ҳамчун шаҳрвандони комилҳуқуқи 

Тоҷикистон ҳуқуқи гирифтани иттилоотро ба забони модарии худ доранд. 

Дар акси ҳол, дар замони рушди технологияи иттилоотӣ ахбори барои худ 

заруриро аз дигар манбаъҳо дастрас менамоянд, ки он метавонад ба 

манфиатҳои миллии давлати мо созгор набошад. Ин ва дигар омилҳое 

ҳастанд, ки матбуоти ӯзбекзабон дар Тоҷикистон дастгирӣ карда шавад ва 

барои рушди минбаъдаи онҳо шароити мусоид фароҳам бошад. 

БОБИ II 

ИСТИҚЛОЛИЯТ ВА РУШДИ НАШРИЯҲОИ  

ДАВРИИ ӮЗБЕКЗАБОН 

Истиқлолияти кишвар чун дигар соҳаҳо дар низоми иттилоотӣ низ фазои 

муносиберо фароҳам овард, ки дар асоси он дар Ҷумҳурии Тоҷикистон 

нашрияҳои нави давлатӣ ва ғайридавлатии ӯзбекзабон таъсис ва ташаккул 

ёфтанд.   

Дар Иттиҳоди Шуравӣ тамоми воситаҳои ахбори омма дар тобеияти  

ҳизб буд. Матбуоти дигар, бахусус рӯзномаву маҷаллаҳои хусусӣ ва 

ҷамъиятӣ, имкони нашр надоштанд, вале бо оғози давраи нав – бозсозӣ ва 

ошкорбаёнӣ, ки пажуҳишгарон инро яке аз сабабҳои пошхӯрии Иттиҳоди 

Шуравӣ низ медонанд, дар Тоҷикистон аввалин намунаҳои матбуоти хусусӣ 

пайдо шуданд. Тавре муҳаққиқон И.Усмонов ва Д.Давронов менависанд: 

«Дар Тоҷикистон системаи нави матбуот ба вуҷуд омад, ки нашрияҳои 

зеринро дар бар мегирифт: 

1.Расмии давлатӣ 

2.Иҷтимоии ҳизбӣ ва аҳзоби сиёсӣ 

3.Шахсии иҷтимоӣ 

4.Шахсии тиҷоратӣ 

Аз матбуоти наве, ки дар ин айём ба вуқуъ омад, метавон «Растохез», 

«Адолат», «Ҳафт ганҷ», «Чароғи рӯз», «Ҷоми Ҷам», «Сухан», «Нидои 

ранҷбар», «Голос Таджикистана», «Тоҷикистон», «Вечерные вести», «Курьер 

Таджикистана», «Чархи гардун», «Дайджест пресс», «Бизнес и политика»-ро 

ном бурд» [95, с. 204]. Дар қатори онҳо нашрияҳои ӯзбекзабон, ба мисли 

«Ҳақ сӯз», «Тожикистон овози», «Лақай овози» ва дигарон чоп шуданд. 

Ин рӯзномаҳо дар муддати кӯтоҳ дар фазои иттилоотӣ мақом ва 

ҷойгоҳи худро соҳиб шуданд. Дар инъикос ва баррасии мавзуъҳои мубрами 

рӯз, ҳимояи арзишҳои милливу фарҳангӣ фаъол буданд.  

2.1. Таҳаввули рӯзномаҳои вилоятии ӯзбекзабон дар замони муосир 

Матбуот дар вилояти Суғд ҳам дар замони шуравӣ ва ҳам дар солҳои 

Истиқлолият нисбат ба дигар минтақаҳо дар масири рушд будааст. 

«Нақши воситаҳои ахбори оммаи вилояти Суғд дар фазои иттилоотии 

вилоят назаррас аст. Тибқи маълумоти расмӣ, нисбат ба дигар манотиқи 

кишвар дар вилояти Суғд воситаҳои ахбори чопӣ ва электронӣ бештар 

фаъоланд» [20, с. 57]. Дар баробари воситаҳои ахбори оммае, ки бо забони 

давлатӣ (тоҷикӣ) ва русӣ интишор меёбанд, дар ҳудуди вилоят боз 

нашрияҳое ҳастанд, ки бо забони ӯзбекӣ чоп мешаванд.  

Рӯзномаи «Суғд ҳақиқати» нашрияи Мақомоти иҷроияи ҳокимияти 

давлатии вилояти Суғд ба забони ӯзбекӣ буда, дар аввали солҳои 

Истиқлолияти кишвар таъсис дода шудааст. Нахустин шумораи он 1 июли 

соли 1993 бо номи «Ленинобод ҳақиқати» ба табъ расидааст. Албатта, ин 

рӯзнома низ дар ҷойи холӣ ба вуҷуд наомадааст, зеро то ташкил шудани 

рӯзнома дар нашрияи «Ҳақиқати Ленинобод» саҳифаи ӯзбекӣ мавҷуд буд. 

Яъне, «Рӯзномаи «Ҳақиқати Ленинобод» аз соли 1948 то соли 1993 бо ду 

забон тоҷикӣ ва ӯзбекӣ чоп мешуд. Се саҳифаи рӯзнома бо забони тоҷикӣ ва 

як саҳифаи он бо забони ӯзбекӣ мебаромад» [81, с. 17]. Дар заминаи ана 

ҳамин саҳифа баъдан рӯзномаи ӯзбекзабони вилоятӣ таъсис ёфт.   

Дар таъсиси рӯзномаи «Суғд ҳақиқати» саҳми журналист, адиб ва 

ходими давлатӣ Мафтун Ҷӯра (Тоштемир Ҷӯрабоев) хеле бузург аст, зеро 

маҳз бо кӯшишҳои ӯ саҳифаи ӯзбекии рӯзномаи «Ҳақиқати Ленинобод» ба 

нашрияи алоҳида тадбил дода шуд. Дар баробари ин, дар ташкили рӯзнома 

Қаҳрамони дукаратаи Меҳнати Сотсиалистӣ Абдуғафур Самадов, адиб ва 

рӯзноманигори шинохта Додоҷон Раҷабӣ, иштирокчии Ҷанги Бузурги Ватанӣ 

Аҳмадҷон Мӯсоев ва дигарон низ саҳм гузоштаанд.  

Рӯзномаи навтаъсиси «Ленинобод ҳақиқати» дар идораи нашрияи 

«Ҳақиқати Ленинобод» ҷойгир шуда буд. Шумораи нахустини он бо имзои 

сармуҳаррири аввалин Мафтун Ҷӯра ба чоп расида, ҳайати эҷодӣ аз 

Дилмурод Хоҷимуродов – ҷонишини сармуҳаррир, Акмал Қаландаров – 

котиби масъул, хабарнигорон – Шариф Нуриддин, Насим Салимов, Эгам 

Шералиев, Абдувалӣ Бегалиев ва дигарон иборат буд.  

Бо гузашти вақт ҳайати эҷодии рӯзнома тайғир ёфта, дар солҳои 1993-

1999 шоир, рӯзноманигори шинохтаи ӯзбекзабон Дилмурод Хоҷимуродов, 

солҳои 1999-2002 Акмал Қаландаров, солҳои 2002-2008 Солиҳа Олимова 

ҳамчун сармуҳаррир фаъолият намудаанд. Ҳоло (аз соли 2008 то имрӯз) 

вазифаи сармуҳарририи рӯзномаро Фарҳод Ҷӯраев бар зимма дорад.  

Бо иваз шудани номи вилояти Ленинобод ба Суғд нашрия низ номи 

худро аз «Ленинобод ҳақиқати» ба «Суғд ҳақиқати» тағйир дод. 

Ҳоло рӯзнома дар як ҳафта ду маротиба дар ҳаҷми 4 саҳифа, бо формати 

А2, бо теъдоди зиёда аз 2500 нусха ба табъ мерасад. Рӯзнома чун нашрияи 

Мақомоти иҷроияи ҳокимияти давлатии вилояти Суғд бештар фаъолияти 

мақомоти мазкурро инъикос мекунад. Дар баробари ин рисолати дигари 

рӯзнома тараннуми дӯстии азалии мардуми тоҷику ӯзбек мебошад. 

Рубрикаҳои доимии рӯзнома аз «Сенинг фарзандларинг, Тожикистон» 

(«Фарзандони ту, Тоҷикистон»), «Маориф фидойилари» («Фидоиёни 

маориф»), «Маънавият» («Маънавиёт»), «Спорт» («Варзиш»), «Туризм» 

(«Сайёҳӣ»), «Қишлоқ хӯжалиги» («Кишоварзӣ»), «Саноат», «Қурилиш» 

(«Сохтмон»), «Бунёдкорлик» («Бунёдкорӣ»), «Ёшлар» («Ҷавонон»), 

«Жамият» («Ҷамъият»), «Соғлиқни сақлаш» («Тандурустӣ») ва ғайраҳо 

иборат мебошанд.  

Рӯзнома бештар дар саҳифаҳои якуму дуюм маводи расмӣ-сиёсӣ, дар 

саҳифаи сеюм иҷтимоиву бадеӣ ва дар саҳифаи чорум хабарҳои хориҷиву 

маводи фароғатиро ҷой медиҳад.  

Рӯзномаи «Суғд ҳақиқати» барои аҳли эҷод ва мардуми одии 

ӯзбекзабони вилоят минбари сухан буда, ин рисолатро аз оғози фаъолият 

амалӣ карда истодааст.  

Адибону рӯзноманигорони ӯзбекзабони вилоят, аз ҷумла Шодӣ Саттор, 

Шариф Нуриддин, Ӯринбой Орипов, Насим Салимов, Суюнбой Тилабов, 

Авлиёхон Эшон, Абдурасул Мамадалиев, Ӯринбой Усмон ва дигарон ба кори 

эҷодӣ дар рӯзнома ҷалб гардида, ба рушди он саҳм гузоштаанд.  

Имрӯз рӯзномаи «Суғд ҳақиқати» яке аз нашрияҳои фаъоли ӯзбекзабони 

вилояти Суғд буда, баъд аз рӯзномаи ҷумҳуриявии «Халқ овози» дар фазои 

иттилоотии Тоҷикистон ҷойгоҳи худро дорад. Аз нуқтаи назари мазмуну 

муҳтавои маводҳо, аз ҷиҳати фаврияту рӯзмаррагӣ, аз лиҳози ороишу 

бандубаст рӯзнома махсусиятҳои худро дорад.  

Ҳайати эҷодии рӯзнома мекӯшанд, то нигоштаҳояшон дар як мавзуъ ва 

якранг набошад, тамоми бахшҳои ҳаёти ҷомеаро дар бар гирифта тавонад. 

Ҳамчунин нисбат ба зуҳуроти номатлуби замони муосир, аз қабили 

терроризму ифротгароӣ ба мақолаҳои пурмуҳтавои худ мубориза мебарад ва 

хонанда, пеш аз ҳама насли ҷавонро огоҳ месозад, ки ба созмону ҳаракатҳои 

ифротӣ шомил нашавад. Дар баробари ин рӯзнома ба масъалаи боло бурдани 

ҳисси ватандӯстии ҷавонон, ба омӯхтани илму донишу забонҳои хориҷӣ 

даъват намудани онҳо низ диққати аввалиндараҷа зоҳир намуда, доир ба ин 

мавзуъҳо силсиламақолаҳо ба табъ мерасонад.  

Лозим ба ёдоварист, ки рӯзнома аз соли 2013 дар шабакаи Интернет 

сомонаи худро бо суроғаи www.sugd-hakikati.tj  фаъол кард. Дар ин саҳифа 

матлабҳои дар рӯзнома нашргардида ҷой дода мешавад. Ин ҳам аз он сабаб 

аст, ки «сомонаҳои оҷонсиҳои иттилоотӣ ва газетаҳо имрӯз бо матбуоти чопӣ 

рақобат карда, аксаран дар пахши ахбор пешдастанд» [56, с. 3].  Рӯзномаи 

«Суғд ҳақиқати» низ ин омилро хуб дарк намуда, дар Интернет сомона 

кушодааст, то сафи хонандагонашро зиёд намояд.  

Имрӯз дар рӯзномаи «Суғд ҳақиқати» Облоқул Мусоев, Ойдин 

Сулаймонова, Уктам Ризаев ва дигарон фаъолият менамоянд. Дар назди 

рӯзнома маҳфили «Мактаби маҳорат» амал мекунад, ки он барои тайёр 

кардани журналистони ҷавони ӯзбекзабон мусоидат менамояд. 

Тавре профессор А. Нуралиев қайд мекунад: «Имрӯз дар журналистикаи 

тоҷик доир ба ташаккули матбуоти марказию соҳавӣ таҳқиқотҳои зиёд ба 

назар мерасанд. Аммо, мутаассифона, доир ба динамикаи инкишоф, сохтор, 

http://www.sugd-hakikati.tj/

функсияҳои сиёсӣ, иҷтимоӣ, фарҳангӣ, иттилоърасонии ВАО-и минтақавӣ 

дар Тоҷикистон ва нақши матбуоти маҳаллӣ дар ташаккули афкори 

шаҳрвандон аз ҷиҳати илмӣ пажуҳиш ва арзёбӣ нагардидааст ё агар шуда 

бошад ҳам, хеле сатҳӣ ва нокофӣ будааст» [72, с. 3].  

Рӯзномаи «Дӯстлик» низ аз ҷумлаи нашрияҳои маҳаллӣ аст, ки дар 

борааш маълумотҳо хеле каманд. 

Муҳаққиқ Н. Маъмурзода дар китоби худ ба номи «Журналистикаи 

Хатлон: вазъият, тамоюлҳо ва дурнамои рушд» доир ба вазъи матбуоти 

вилояти Хатлон сухан гуфта, дар хусуси рӯзномаи вилоятии «Дӯстлик» танҳо 

як ҷумла мегӯяду халос: ««Дӯстлик» (бо забони ӯзбекӣ, моҳе ду маротиб бо 

теъдоди нашри 3,6 ҳазор нусха)… фаъолият дорад, ки муассисаш Мақомоти 

иҷроияи ҳокимияти давлатии вилояти Хатлон аст» [46, с. 64-65].  

Ҳамчунин муҳаққиқон М.Муродов ва М. Ҷумъаев дар мақолаи хеш ба 

номи «Вазъ ва дурнамои матбуоти маҳаллӣ (Чанд андеша дар ҳошияи 

омӯзиши сотсиологии матбуоти шаҳри Қӯрғонтеппа)» [63] дар хусуси 

рӯзномаи вилоятии «Дӯстлик» маълумоти мухтасар овардаанд. 

Муҳаққиқон ба ин мавзуъ кам таваҷҷуҳ карда бошанд ҳам, худи идораи 

рӯзнома ба муносибати ҷашни 25-солагии нашрия китобе ба номи «Дӯстлик 

гулдастаси» («Гулдастаи дӯстӣ»)-ро ба чоп расонидааст, ки метавон аз он дар 

бораи таърихи нашрия маълумот пайдо кард.  

Таърихи таъсисёбии рӯзнома ба фаъолияти рӯзномаи «Кулябская 

правда» вобастагӣ дорад, зеро ин рӯзнома бо забонҳои русӣ ва ӯзбекӣ чоп 

мешуд. 

Вақте Ҳайдар Ҷӯраев сармуҳаррири рӯзномаи «Кулябская правда» буд, 

дар соли 1990 чор саҳифаи ин рӯзномаро бо забони ӯзбекӣ мебарорад. Вале 

ин дер давом намекунад ва саҳифаҳои ӯзбекии нашрия барҳам дода мешавад. 

Бо шарофати соҳибихтиёрии кишвар як гурӯҳ равшанфикрони 

ӯзбекзабони минтақаи Кӯлоб ҷаҳд карданд, то дар минтақа барои мардуми 

ӯзбекзабон нашрияе ба забони модариашон ташкил кунанд.  Инҳо Ҳайдар 

Ҷӯраев, Баҳром Тоғайқулов, Ҷӯрақул Аҷибов, Шоимназар Омонов, 

Шарифхон Аввалов ва Искандар Маҳмадалиев буданд, ки масъулияти 

саҳифаи ӯзбекии рӯзномаи «Кулябская правда»-ро бар зимма доштанд. То ин 

вақт онҳо дар саҳифаи ӯзбекии ин нашрия кор мекарданд ва баъд аз баста 

шудани саҳифа хостанд, рӯзномаи мустақили ӯзбекзабон ташкил намоянд.  

Ин гурӯҳи ташаббускорон рӯзномаи алоҳидаи худро бо номи «Элчи» 

(«Сафир») таъсис доданд.  Моҳи декабри соли 1991 аввалин шумораи 

рӯзномаи «Элчи» аз чоп баромад. Сармуҳаррири он Ҳайдар Ҷӯраев буд. Он 

ба хонандагон ройгон тақсим карда шуд. Аз моҳи январи соли 1992 рӯзнома 

ба таври доимӣ ҳафтае як маротиба ба нашр мерасид.  

Идораи рӯзномаи «Элчи» дар шаҳри Кӯлоб ҷой гирифта буд. Масъалаи 

паҳн кардани он дар минтақаи Қӯрғонтеппа ба зиммаи хабарнигори махсуси 

рӯзнома дар ин минтақа Шоимназар Омонов вогузор карда шуд.   

Вазъи ноустувори сиёсии кишвар, ки дар аввали солҳои 90-уми асри 

гузашта ба вуқуъ омада буд, ба фаъолияти рӯзномаи «Элчи» низ бетаъсир 

намонд. Ҳайати эҷодии рӯзнома ба мушкилиҳои зиёди молиявӣ рӯ ба рӯ 

гардида маҷбур шуданд, то идораи рӯзномаро аз шаҳри Кӯлоб ба шаҳри 

Қӯрғонтеппа кӯчонанд.  

Барои нигоҳ доштани рӯзнома муассис лозим буд. Сармуҳаррири 

рӯзнома Ҳайдар Ҷӯраев ва мухбири махсуси он дар минтақаи Қӯрғонтеппа 

Шоимназар Омонов ба назди муовини аввали раиси Кумитаи иҷроияи 

вакилони халқи вилояти Қӯрғонтеппа Исмат Эшмирзаев медароянд. Ӯ 

муроҷиати онҳоро ҷиҳати дастгирии молиявии нашрия қонеъ мегардонад. 

Бевосита бо дастгирии Исмат Эшмирзаев рӯзнома ба тобеияти вилояти 

Қӯрғонтеппа гузаронида мешавад.  

Барои ин шуъбаи ӯзбекии рӯзномаи «Навиди Вахш» барҳам дода шуда, 

кормандони он ба нашрияи «Элчи» ба кор қабул карда мешаванд. Аз идораи 

рӯзномаи «Навиди Вахш» ба кормандони нашрияи «Элчи» панҷ ҳуҷраи корӣ 

ҷудо мегардад.  

Рӯзномаи «Элчи» ҳамчун нашрияи расмии ӯзбекзабони вилояти 

Қӯрғонтеппа бо роҳбарии Ҳайдар Ҷӯраев ва журналистон Шоимназар 

Омонов, Ҷӯрақул Аҷибов, Искандар Маҳмадалиев, Яхшибой Пирматов, 

Худойбердӣ Қодиров, Баҳром Тоғайқулов ва Солиҷон Комилов фаъолияти 

худро идома дод, вале бо сабаби нооромиҳои замона рӯзнома дар соли 1992 

аз чоп бозмонд.   

Соли 1993 вилоятҳои Кӯлоб ва Қӯрғонтеппа муттаҳид гардида, вилояти 

Хатлон ташкил карда шуд. Дар вилоят ҳамчун нашрияи вилоятӣ рӯзномаҳои 

тоҷикӣ ва русӣ ба вуҷуд омад ва аз рӯзномаи «Хатлон» як саҳифа ба забони 

ӯзбекӣ ҷудо гардид. Дар ин вақт рӯзномаи «Элчи» низ барҳам хӯрд.  

Журналистони собиқи рӯзномаи «Элчи» ва раиси Ҷамъияти ӯзбекони 

вилоят Саидумар Шоимов аз вакилони халқи вилояти Хатлон хоҳиш 

мекунанд, ки барои мардуми ӯзбекзабони вилоят нашрияи алоҳида ба забони 

ӯзбекӣ ташкил намоянд. Талошҳои онҳо бесамар намонда, моҳи марти соли 

1993 дар заминаи рӯзномаи «Элчи» рӯзномаи нав бо номи «Дӯстлик» 

(«Дӯстӣ») таъсис ёфт.  

Ба нашрия гузоштани чунин ном бесабаб набуд: дар вилоят даҳсолаҳо 

инҷониб фарзандони тоҷику ӯзбек, намояндагони халқу миллатҳои дигар 

паҳлу ба паҳлуи ҳам зиндагӣ карда, барои гул-гулшукуфии Тоҷикистони 

азиз, рушду пешрафти иҷтимоию иқтисодӣ ва фарҳангии кишвар талош 

доштанд. 

 Ба вазифаи сармуҳарририи рӯзнома Шоимназар Омонов таъин гардид. 

«Дӯстлик» дар чор саҳифа ҳафтае як маротиба ба нашр мерасид.   

Аз соли ташкилшавии рӯзнома дар он Шоимназар Омонов (солҳои 1993-

1995), Яхшибой Пирматов (солҳои 1996-2002), Солиҷон Комилов (солҳои 

2003-2006), Тошмат Темиров (солҳои 2006-2021) вазифаи сармуҳарририро 

бар уҳда доштанд.  

«Аҳли эҷодии нашрия фаъолияти хешро бо такя ба таҷрибаи ғании 

журналистикаи тоҷик пеш мебарад. Рӯзноманигорони «Дӯстлик» аз мактаби 

бузурге, ки саромадони онҳо Мирсаид Миршакар, Фотеҳ Ҳамидов, 

Абдуҳолиқ Содиқов, Муқим Абдураҳмонов, Тӯра Қобилов, Ҳақназар Ғоиб, 

Аскаралӣ Набиев, Файзалӣ Чориев ва дигар эҷодкорони тоҷику ӯзбек буда, 

дар рушди матбуоти вилоят нақши муҳим доштанд, сабақ омӯхта, барои 

тарбияи насли дорои шуури баланд, ватандӯст, заҳматкаш, босаводу 

бомаърифат, васеъ намудани ҷаҳонбинии хонандагон, боло бурдани ҳисси 

хештаншиносии мардум, омода будани аҳли заҳмат ба рафъи ҳама гуна 

масъалаҳои мушкилоти рӯзгор ва дигар масъалаҳои мубрами рӯз қувваю 

ғайрати худро дареғ намедоранд» [128, с. 5]. 

Дар рӯзномаи «Дӯстлик» дар солҳои гуногун журналистони 

соҳибтаҷрибаи ӯзбекзабони вилояти Хатлон Баҳром Тоғайқулов, Адҳам 

Муҳаммад, Ойсара Умарова, Муҳаммадҷон Турсунов, Қарахон Турсунов, 

Бӯрибой Парпақов, Худойбердӣ Қодиров, Раҷабқул Беков, Парда Ӯрозов, 

Турдӣ Назар, Тӯрақул Маматқулов, Ҳасан Эрбобоев, Шаҳноза Қӯзиева, 

Абдулло Қурбонов, Шодӣ Қӯзиев, Феруза Ахмедова, Акбар Олтиев, Шаҳло 

Ӯрунбоева ва дигарон фаъолият намудаанд.  

  Имрӯз нашрия зери муҳарририи Абдурашид Мусозода нашр мешавад 

ва дар он Абулқосим Кӯганов, Шоира Мирзоалиева, Манзура Тоғаева, 

Шоира Ҳамдамова фаъолияти пурсамар доранд.    

Тавре собиқ раиси вилояти Хатлон Давлатшоҳ Гулмаҳмадзода дар паёми 

табрикиаш ба муносибати 25-солагии рӯзномаи «Дӯстлик» таъкид мекунад: 

«Аҳли эҷоди рӯзнома ҳамеша дар кӯшиши онанд, ки ҷонфидоӣ, 

қаҳрамониҳои нахустфотеҳони водии Вахш, бунёди корхонаҳои саноатӣ, 

сохтмони неругоҳҳои барқи обӣ, сохтмони иншоотҳои хурду бузург, роҳҳо ва 

ғайра, ҳиссаи фарзандони халқу миллатҳои мухталиф – тоҷикону ӯзбекон, 

русу тотор ва ақвоми дигарро дар ин корҳои азими созандагӣ дар саҳифаҳои 

нашрия инъикос намоянд. Маводҳои ҷолибе, ки аз бунёди неругоҳи барқи 

обии «Сангтӯда», сохтмони корхонаҳои саноатӣ дар ноҳияи Ёвон, сохтмону 

таҷдиди роҳу пулҳо дар навоҳии кӯҳистон ва ғайра гувоҳи равшани ин 

гуфтаҳоянд» [128, с. 5]. 

Воқеан, рӯзномаи «Дӯстлик» ҳаёти сиёсиву иқтисодӣ, иҷтимоиву 

фарҳангии вилояти Хатлонро то ҳадди имкон инъикос менамояд, вале дар он 

маводи таҳлиливу танқидӣ хеле кам ба назар мерасад. Инро худи 

хонандагони рӯзнома низ ишора намудаанд:  

«Дар рӯзномаи «Дӯстлик» маводи танқидӣ хеле кам нашр мегарданд. Бе 

танқид рӯзнома дар байни мардум эътибори зарурӣ пайдо намекунад, – 

менависад муштарии доимии рӯзнома аз ноҳияи Ёвон Турназар Бӯтаев. – 

Агар дар хусуси саҳифаҳои бадеии рӯзнома сухан гӯем, асарҳое, ки ба номи 

«беҳтарин» сазовор бошанд, хеле каманд. Баъзан шеъру ҳикояҳое ба чоп 

мерасанд, ки ба таҳрири ҷиддӣ ниёз доранд. Ба асарҳои бадеӣ «сахтгирӣ» 

мебояд. Дар рӯзнома он асарҳоеро чоп намудан лозим аст, ки аз ҷиҳати бадеӣ 

мукаммал ва пухта бошанд» [160]. 

Ба таъкиди Турназар Бӯтаев, аксари обуначиёни рӯзнома аъзои 

хоҷагиҳои деҳқонӣ ба шумор мераванд, вале дар саҳифаҳои он аз ҳаёти 

деҳқонон кам мақола дарёфт мекунанд. Вале ҳайати эҷодии нашрия бар он 

назар аст, ки «жанре, ки нуфуз ва рангорангии рӯзномаро афзун мегардонад, 

хабар аст. Дар назди худ мақсад гузоштем, ки дар оянда ба ин жанр эътибори 

бештар медиҳем. Дарвоқеъ, дар тамоми гӯшаҳои вилоятамон мухбирони 

ҷамоатӣ дорем. Аммо аз онҳо ба почтаамон хабару мақолаҳои таҳлиливу 

танқидӣ кам ворид гашта истодааст. Онҳо бештар намунаи асарҳои бадеиро 

ирсол менамоянд. Аммо онҳо дар ёд дошта бошанд, ки рӯзномаи мо сиёсӣ, 

иқтисодӣ, иҷтимоӣ ва фарҳангӣ аст» [128, с. 24]. 

Дар рӯзнома саҳифаҳои алоҳидаи «Дам олиш бекати» («Истгоҳи 

фароғат»), «Дилдош» («Ҳамдилӣ»), «Болалар бурчаги» («Гӯшаи кӯдакон») 

ҳар моҳ бо навбат нашр мешаванд, ки дар онҳо аксаран намунаҳои эҷоди 

шоиру нависандагони ӯзбекзабони вилоят ҷо дода мешаванд.  

Теъдоди нашри рӯзнома низ сол то сол зиёд мешавад. Агар солҳои 2000-

2005 250-300 нусха чоп шуда бошад, солҳои 2008-2010 ин теъдод ба 1000 

нусха расонида шудааст. Ҳоло (соли 2023) рӯзнома бо теъдоди зиёда аз 3000 

нусха ба чоп мерасад.  

Нақши рӯзномаи вилоятии «Дӯстлик» дар фазои иттилоотии вилояти 

Хатлон барҷаста нест. Он ягона рӯзномаи ӯзбекзабони вилояти Хатлон аст. 

Тавре мушоҳида мешавад, солҳои охир саҳифаҳои ӯзбекӣ, ки дар аксари 

рӯзномаҳои ноҳиявии вилояти Хатлон ҷо дошт, аз байн рафта истодааст. Дар 

ин ҳолат бояд рӯзномаи «Дӯстлик» мазмуни мундариҷаи маводҳо ва сифати 

чопи рӯзномаро боло бардорад.  

Масъалаи дигар, набудани кадрҳои ҷавони журналистикаи ӯзбекзабони 

вилояти Хатлон аст. Дар муқоиса бо вилояти Суғд дар ин ҷо ҷавонон ба 

рӯзномаву рӯзномахонӣ таваҷҷуҳи зиёд надоранд ва аз тарафи идораи 

рӯзнома низ ҳамкориҳо дар сатҳи зарурӣ ба роҳ монда нашудааст.  

Дар натиҷаи омӯзиши сотсиологӣ чунин хулоса шудааст, ки «дар 

нашрия, асосан, собиқадорон кор мекунанд, кадрҳои ҷавони журналист, ки 

бо забони ӯзбекӣ эҷод менамоянд, намерасанд. Ин ҳолат проблемаи тарбияи 

кадрҳои журналистии ӯзбекзабонро ба миён мегузорад, ки бояд мавриди 

таваҷҷуҳи роҳбарияти мақомоти ҳокимияти маҳаллӣ қарор гирад» [63, с. 10-

11]. 

Дар ин гуна вазъият Мақомоти иҷроияи ҳокимияти давлатии вилояти 

Хатлонро мебояд ба ин масъала таваҷҷуҳи бештар зоҳир намуда, фаъолияти 

рӯзнома ва саҳифаҳои ӯзбекии нашрияҳои маҳаллиро ҷоннок намоянд, то 

онҳо низ тавонанд дар ҳифз ва таъмини фазои иттилоотии вилоят саҳм 

гузоранд.  

2.2.  Пайдоиш ва инкишофи нашрияҳои ғайридавлатии ӯзбекзабон  

Истиқлолияти давлатӣ ва заминаҳои сиёсиву иҷтимоии он давра боис 

шуд, ки намунаҳои нашрияҳои ғайридавлатии ӯзбекзабон низ дар фазои 

иттилоотӣ арзи ҳастӣ намояд, зеро барои ба вуҷуд омадани рӯзномаву 

маҷаллаҳои хусусии ӯзбекзабон талабот,  имконот ва шароити мусоиди 

сиёсиву ҳуқуқӣ пайдо шуда буд. Асосан талабот ба маҷаллаҳои адабӣ бештар 

буд. Барои он ки рӯзномаҳои даврии ӯзбекзабони то ин вақт мавҷудбуда 

бештар барои тарғиби сиёсати давлату ҳизб машғул буданд. Гарчанде дар 

онҳо маводҳои адабӣ-бадеӣ ба нашр мерасиду мардуми ӯзбекзабон 

маҷаллаҳои адабии Ӯзбекистонро низ мутолиа менамуд, баъди Истиқлолияти 

давлатӣ масъалаи обуна ба нашрияҳои кишвари ҳамсоя  ва вуруди онҳо ҳам 

ба мушкилӣ дучор шуд. Талабот ба ин намуди матбуот ҳам афзуд.  

Барои ҳамин матбуоти ғайридавлатии ӯзбекии Тоҷикистонро ба навъҳои 

зерин ҷудо намудан мумкин аст: 

- Нашрияҳои ҷамъият ва марказҳои фарҳангии ӯзбекони Тоҷикистон; 

- Нашрияҳои ҳизбӣ; 

- Маҷаллаҳои адабӣ: 

- Рӯзномаҳои хусусӣ; 

- Нашрияҳои соҳавӣ. 

Баъд аз ноил шудан ба Истиқлолияти давлатӣ дар ҳаёти сиёсиву 

иҷтимоии кишвар таҳаввулоти гуногун ба назар расид. Бахусус, дар самти 

баланд шудани ҳисси худшиносӣ ва худогоҳии миллии халқи тоҷик ва дигар 

халқу миллатҳои муқими кишвар таҳаввулот бештар чашмрас буд. Натиҷаи 

ҳамин буд, ки дар ҷумҳурӣ ҷамъиятҳо ва иттиҳодияҳои миллии халқҳои 

муқими Тоҷикистон таъсис ёфтанд. Дар қатори онҳо, пеш аз ҳама, Ҷамъияти 

ӯзбекони Тоҷикистон ташкил карда шуд, ки бесабаб набуд, зеро солҳои 

аввали Истиқлолият дар кишвар якуним миллион ӯзбекон умр ба сар 

мебурданд.  

Бо ташкил шудани Ҷамъияти ӯзбекони Тоҷикистон нашрияи он низ 

таъсис ёфт, ки «Ҳақ сӯз» («Сухани ҳақ») ном дошт. Шумораи нахустини 

нашрия аз 5 октябри соли 1991 дар формати А3 ва дар ҳаҷми 8 саҳифа бо 

имзои сармуҳаррир Шодӣ Саттор, ки яке аз журналистони муваффақ ва 

тавонои ӯзбекзабон буд, ба нашр расидааст. Аз ин баъд «Ҳақ сӯз» моҳе як 

маротиба мебарояд.  

«Ҳақ сӯз» ҳамчун нашрияи Ҷамъияти ӯзбекони Тоҷикистон ба фазои 

иттилоотии кишвар ворид шуда, инъикос, таҳлил, пайгирӣ ва баррасии 

масъалаҳои зеринро вазифа ва самти афзалиятноки фаъолияти худ қарор дод: 

тарғиб ва инъикоси хамаҷонибаи фаъолияти Ҷамъияти ӯзбекони Тоҷикистон 

ва ташкилотҳои ибтидоии он, ҳифз ва рушди забони ӯзбекӣ, фарҳанг, урфу 

одат, анъанаҳои миллии мардуми ӯзбек ва густариши арзишҳои инсонӣ, 

инъикоси таърихи пуршараф ва муштараки мардумони ӯзбеку тоҷик, ба нашр 

расонидани матолиб дар бораи таърих ва мероси пурғановати фарҳангиву 

адабии ӯзбекон, чоп намудани намунаҳои осори шоиру нависандагони 

ӯзбекзабони Тоҷикистон ва тарғиби асарҳои адибони тоҷик, бахусус 

эҷодкорони ҷавон, даъвати шаҳрвандон барои таъмини сулҳу суботи 

Тоҷикистон, васфи ваҳдат ва дӯстии халқҳо, муттаҳид шудан дар атрофи 

Президенти Ҷумҳурии Тоҷикистон ва ғайраҳо. 

Албатта, ин ҳама мақсад ва ҳадафҳои аслии муассис ва ҳайати эҷодии 

нашрия буд, ки дар мақолаи ««Ҳақ сӯз» – халқ сӯзи» [226] (««Ҳақ сӯз» – 

сухани мардум») баён шудааст.  Бо ҳамин тартиб,  нашрияи «Ҳақ сӯз» моҳе 

як маротиба бо маром нашр мешавад ва дар муддати кӯтоҳ дар байни 

мардуми ӯзбекзабон маҳбубият ва хонандагони доимии худро пайдо 

мекунад. 

Вале бо оғози ҷанги таҳмилии шаҳарвандӣ ҳам дар фаъолияти Ҷамъияти 

ӯзбекони Тоҷикистон ва ҳам дар чопи нашрияи «Ҳақ сӯз» мушкилиҳо пеш 

меоянд. Дар пасманзари ин воқеаву ҳодисаҳо сармуҳаррири нашрия Шодӣ 

Саттор аз вазифа канор меравад ва аз соли 1992 вазифаи муҳарририи нашрия 

ба дӯши Ҳомидҷон Ҳакимов вогузор карда мешавад.  

Дар давраи сармуҳаррир будани Ҳомидҷон Ҳакимов нашрия фаъолияти 

худро боз ҳам ҷоннок намуда, маводҳои ҷолибро рӯи чоп овардааст. 

Мутаассифона, «17 ноябри соли 1994 дар шаҳри Душанбе ҳодисаи 

мудҳише руҳ дод, ки дар натиҷа яке аз озодандешони зиёии Тоҷикистон, 

аъзои Раёсати Шурои марказии Ҷамъияти ӯзбекони Тоҷикистон, 

сармуҳаррири нашрияи «Ҳақ сӯз» аз тири қотиле кушта шуд» [175].  

Ҳомидҷон Ҳакимов соли 1954 дар ноҳияи Бохтар (ҳоло Кӯшониён) ба 

дунё омадааст. Факултети таърих-филологияи Донишгоҳи давлатии 

омӯзгории Тоҷикистон ба номи С.Айниро хатм намуда, дар рӯзномаҳои 

«Ҳақиқати Қӯрғонтеппа» ва «Совет Тожикистони» фаъолият намудааст. Яке 

аз созмондиҳандагони Ҷамъияти ӯзбекони Тоҷикистон ва нашрияи он «Ҳақ 

сӯз» буда, аз соли 1992 то охирин лаҳзаи ҳаёташ сармуҳарририи нашрияро 

бар зимма дошт. Ҳатто қатли ӯ чанд соат пеш аз чопи шумораи охирони 

нашрия дар соли 1994 рух додааст. Ин ҷудоӣ ва фоҷиа, ки натиҷаи ҷанги 

таҳмилии шаҳрвандӣ буд, ба аҳли зиёи ӯзбекзабони кишвар таъсири сахт 

расонид. Ҳатто худи ӯ  низ дар охирин мақолааш ба номи «Лақайобод шаҳид 

ӯғилларини эслади» [224] («Лақайобод писарони шаҳидашро ёд кард») ҷанги 

таҳмилии шаҳрвандиро танқид намуда, оқибатҳои фоҷиабор ва қурбониҳои 

зиёди онро ба қалам дода, тамоми мардуми Тоҷикистонро барои муттаҳидӣ 

ва ҳамдигарфаҳмӣ, дӯстиву бародарӣ даъват намудааст. Мутаассифона, худи 

ӯ низ қурбони ин ҷанг гашт.  

Лозим ба ёдоварист, ки рӯзноманигори дигари ӯзбекзабони Тоҷикистон 

Зикрулло Валӣ низ қурбони ҷанги шаҳрвандӣ гардидааст. 

Доир ба қатли Ҳомидҷон Ҳакимов ва Зикрулло Валӣ О. Панфилов дар 

китоби  «Таджикистан: журналисты на гражданской войне (1992-1997)» 

[133]-и худ зикр кардааст.  

Рӯзи 18 ноябри соли 1994 ҷаласаи фаврии Раёсати Шурои марказии 

Ҷамъияти ӯзбекони Тоҷикистон даъват карда мешавад ва дар он масъалаи 

марги фоҷиавии сармуҳаррири нашрияи «Ҳақ сӯз» Ҳомидҷон Ҳакимов  

баррасӣ мегардад.  

Дар ҷаласаи фаврӣ раиси Шурои марказии Ҷамъияти ӯзбекони 

Тоҷикистон Х.Хидиралиев гузориш дода, «қатли содиргардида ва вафоти 

Ҳ.Ҳакимовро  ҳамчун омили халал эҷод намудан ба ҳифзи сулҳу субот дар 

ҷумҳурӣ, дахолати мустақим ба фаъолияти қонунии Ҳукумати Тоҷикистон ва 

дигар созмонҳои шаҳрвандӣ, рахна ворид кардан ба муносибатҳои дӯстиву 

бародарӣ ва ҳамзистии осоиштаи тоҷикону ӯзбекон, ҳаракати душманонаи 

қувваҳои бегона» [211] арзёбӣ мекунад. 

Ҳамчунин  дар ҷаласа интихоби муҳаррири нави нашрияи «Ҳақ сӯз» 

баррасӣ гардида, Ҳабибулло Ботиров, ки то ин вақт ба ҳайси ҷонишини 

сармуҳаррир фаъолият менамуд, ба вазифаи сармуҳаррирӣ интихоб мешавад. 

Газетаи «Ҳақ сӯз» ҳамчун нашрияи иҷтимоӣ-сиёсӣ ва адабӣ-бадеии 

Ҷамъияти ӯзбекони Тоҷикистон аз моҳи январи соли 1995 формат ва ҳаҷми 

саҳифаҳояшро дигар мекунад. Он аз ин баъд дар формати А2 ва дар ҳаҷми 4 

саҳифа бо забонҳои ӯзбекӣ ва русӣ чоп мешавад. Агар дар ин шумора адади 

нашраш 5070 нусха бошад, дар шумораи навбатӣ бо теъдоди 14 000 ба нашр 

мерасад. Сабаби яку якбора зиёд шудани теъдоди нашри газета шояд  чоп 

кардани маводҳои русӣ бошад. Барои он ки дар саҳифаи русии нашрия, ки 

танҳо давоми соли 1995 чоп шудааст, бо дархости Ассотсиатсияи куриёиёни 

шуравӣ бештар дар бораи куриёиёни Тоҷикистон маводҳо пешниҳод 

шудаанд.  

Акнун бевосита дар бораи мавзъ ва масъалаҳои инъикоскардаи газета 

сухан гӯем, пеш аз ҳама, аксари маводҳои нашрияро хабару гузоришҳо оид 

ба фаъолияти Ҷамъияти ӯзбекони Тоҷикистон ва созмонҳои ибтидоии он 

ташкил медиҳанд. Мавзуи дӯстии халқҳои тоҷику ӯзбек мавриди таваҷҷуҳи 

доимӣ қарор гирифтааст.  

Дар масъалаи мактабу маориф, ба омӯзиш фаро гирифтани хонандагони 

ӯзбекзабон, бо китобҳои дарсӣ таъмин намудани мактабҳои забони 

таълимашон ӯзбекӣ низ маводҳои фаровон чоп шудааст. Аз ҷумла, дар ин 

масъала мактуби кушоди раиси Ҷамъияти ӯзбекони Тоҷикистон Қурбон 

Сатторов ба унвони Президенти вақти Ӯзбекистон Ислом Каримов [206] ба 

табъ расидааст.  

Дар мактуби кушод аз таърихи ҳамзистии осоиштаи халқҳои Осиёи 

Марказӣ ёдовар шуда, таъкид меравад, ки бо барқарор шудани ҳокимияти 

Шуравӣ байни мардуми минтақа хатти сарҳади рамзӣ кашида шуда, баъди ба 

Истиқлолият расидани ҷумҳуриҳо он ба сарҳади воқеӣ тадбил ёфта, ба 

сокинон мушкилиҳои зиёд эҷод кардааст.  

Муаллиф таъкид мекунад, ки «соли хониши 1993-1994 304 408 нафар 

хонандагони ӯзбекзабон бе китобҳои дарсӣ ба мактаб рафта истодаанд. Аммо 

бо вуҷуди он ки Вазорати маорифи Тоҷикистон аз Ҷумҳурии Ӯзбекистон 60 

номгӯи адабиётро бо миқдори 1,5980 нусха дархост кард, танҳо то 1 марти 

соли 1994 13 фоизи он дастрас карда шудааст» [206], аз ин рӯ аз Президенти 

кишвари ҳамсоя даъват ба амал меорад, ки ба ин масъала шахсан таваҷҷуҳ 

намояду ба ин мушкилоти ӯзбекзабонони Тоҷикистон бефарқ набошад.  

Албатта, баъди ин солҳо низ вориди адабиёти таълимии ӯзбекӣ аз 

Ҷумҳурии Ӯзбекистон ба Тоҷикистон ба мушкилӣ мувоҷеҳ шуд ва ҳатто соли 

2006 низ як мактуби кушод ба Президенти Ҷумҳурии Ӯзбекистон Ислом 

Каримов [166] доир ба ин масъала чоп шудааст, вале ин мушкилӣ бартараф 

нашуд.  

Хушбахтона, баъди истиқрори сулҳу ваҳдат дар кишвар аз тарафи 

роҳбарияти олии ҷумҳурӣ ба ин масъала таваҷҷуҳ зоҳир гардид ва имрӯз 

аксари китобҳои дарсии ӯзбекӣ барои хонандагони ӯзбекзабон дар худи 

Тоҷикистон аз ҷониби Вазорати маориф ва илми Ҷумҳурии Тоҷикистон чоп 

карда мешавад. 

Ҳамчунин дар солҳои охир бо беҳтар шудани муносибатҳои дӯстиву 

бародарӣ байни Тоҷикистону Ӯзбекистон «Президентҳои ду кишвар 

масъалаҳои такмили омӯзиш ва таълими забони ӯзбекӣ дар Тоҷикистон ва 

забони тоҷикӣ дар Ӯзбекистон, тавсеаи шабакаи муассисаҳои таҳсилоти 

умумӣ бо омӯзиши забонҳои тоҷикӣ ва ӯзбекӣ, роҳандозии ҳамкориҳо ҷиҳати 

табодули адабиёти таълимӣ ва бадеӣ, нашрияҳои даврӣ ва интишороти илмӣ, 

мусоидат дар тарҷумаи осори классикон ва муаллифони муосири ду 

кишварро мавриди таваҷҷуҳи махсус қарор медиҳанд» [243]. 

Нашрияи «Ҳақ сӯз» бо тарзи пешниҳоди мавод, баррасии мавзуъ ва 

инъикоси воқеаву ҳодисаҳои ҷомеа дар солҳои 90-уми асри гузашта ба 

сифати як нашрияи миллӣ, озодбаён ва ҳақиқатнигор мавқеъ ва ҷойгоҳи 

худро дар фазои иттилоотии кишвар соҳиб шуда тавонист.  

Дар баробари ин, дар ташкил ва инъикоси чорабиниҳои гуногун низ 

ҳиссаи худро гузошт. Масалан, моҳи июни соли 1994 бо ташаббуси 

Ҷамъияти ӯзбекони Тоҷикистон, Иттифоқи нависандагони Тоҷикистон ва 

нашрияи «Ҳақ сӯз» ба муносибати 60-солагии шоири ӯзбекзабони кишвар 

Ӯлмас Ҷамол ҷорабинии адабӣ баргузор шуд. Қобили таваҷҷуҳ он аст, ки дар 

ин чорабинии адабӣ Раиси вақти Шурои Олии Ҷумҳурии Тоҷикистон 

Эмомалӣ Раҳмонов ширкат меварзад. Албатта, ин ҳам таваҷҷуҳи роҳбарияти 

олии кишвар ба фаъолияти Ҷамъияти ӯзбекони Тоҷикистон ва нашрияи «Ҳақ 

сӯз», ҳамчунин нишонаи эҳтиром ба хизматҳои арзандаи шоири ӯзбекзабони 

Тоҷикистон Ӯлмас Ҷамол буд.  

Нашрияи «Ҳақ сӯз» дар давоми даҳ сол бо хабару гузориш ва мақолаҳои 

худ барои рушди забон, фарҳанг, маънавиёт, тафаккур ва ҷаҳонбинии 

ӯзбекон ҳиссаи арзишманд гузошта тавонист, вале бо суст ва камранг 

гардидани фаъолияти Ҷамъияти ӯзбекони Тоҷикистон газетаи «Ҳақ сӯз» низ 

нашрашро қатъ кард.   

Хушбахтона, бо гузашти даҳ сол моҳи апрели соли 2012 нашрияи «Ҳақ 

сӯз» ҳамчун нашрияи Ҷамъияти ӯзбекони Тоҷикистон боз рӯи чоп омад. 

Сармуҳаррири он Отабек Ғойибов таъин шуд. 

Ба гуфтаи сармуҳаррири нашрия Отабек Ғойибов, аксарият пешниҳод 

карданд, ки нашрия бо номи дигар барояд, вале фаъолони Ҷамъият маъқул 

донистанд, ки он ба номи аввалаи худ ба нашр расад. 

«Ба хотири хизматҳои Ҳомидҷон-ака Ҳакимов, инчунин бо мақсади аз 

ин баъд низ газета сухани ҳақро ба мардум расонад, номи қаблии онро нигоҳ 

доштем» [248], – мегӯяд Отабек Ғойибов. 

Нашрия дар ҳаҷми 16 саҳифа, бо формати А3 ва бо теъдоди 1000 нусха 

ба нашр расид, лекин ин навбат низ нашраш дер давом накард. Баъди нашри 

чанд шумора бори дигар аз чоп бозмонд ва то ба имрӯз дигар ба дасти 

хонанда нарасидааст.  

Аммо дар давоми мавҷудият рӯзнома ба муваффақиятҳои калон ноил 

гашт, хонандаи худро пайдо кард, бо озодбаёнии хос номашро дар саҳифаҳои 

таърихи матбуоти ӯзбекзабони Тоҷикистон сабт кард.  

Тавре муҳаққиқ З.Сатторова менависад: «Пайдоиш ва ташаккули 

матбуоти мустақил дар вилояти Суғд ба воқеоти сиёсию иҷтимоии ҷумҳурӣ 

дар ибтидои солҳои 90-уми асри гузашта пайванди қавӣ дорад. Ҷунбишу 

ҳаракатҳои ҷамъиятиву сиёсӣ баробари ба миён омадани худ ҷиҳати 

пешбурди фаъолиятҳо таъсиси матбуоти худиро аз аввалин омилҳои 

таҳаввулот эътироф намуданд» [82, с. 270]. 

Дар ҳамин замина моҳномаи «Қадрият» («Ҳувият») дар пайравӣ ба 

рӯзномаи «Ҳақ сӯз» дар шаҳри Хуҷанд ташкил шуд.  Нашрия  21 июни соли 

1991 дар ҳаҷми 8 саҳифа бо номи «Мулоқот»  950 нусха нашр шудааст. 

Муассиси ин нашрия маркази «Тарҷумон» бо роҳбарии Абдулмаҷид 

Бобоҷониён буд.  

Баъд аз ташкил шудани Маркази фарҳангии ӯзбекони вилояти Суғд он 

аз 3 январи соли 1992 бо номи «Қадрият» нашр мешавад. Минбаъд маркази 

фарҳангӣ ба Ҷамъияти ӯзбекони вилоят табдили ном мекунад ва «Қадрият» 

нашрияи расмии ин ҷамъият мешавад.  

Сармуҳаррири аввалини он Авлиёхон Эшон буда, Мирзоҳаким Қобилов 

котиби масъул, Ҳуснинисо Аҳмедова ва Нурмуҳаммад Йӯлдошев 

мухбиронаш буданд.  

Дар солҳои 1992-1994 «Қадрият» бо тиражи 6000 чоп шудааст. Ба мисли 

«Сиёсат ва замон», «Маърифат», «Шарқ мероси» («Мероси Шарқ»), 

«Адабиётшунослик» («Адабиётшиносӣ»), «Шеърият», «Руҳият олами» 

(«Олами руҳият»), «Бир пиёла чой устида» («Сари як пиёла чой»), 

«Афандининг чӯнтаги» («Ҷайби Афандӣ») саҳифа ва рубрикаҳои доимӣ 

дошт.  

Мирзоҳаким Қобилов, Ӯринбой Орипов, Авлиёхон Эшон (бори дуюм), 

Суюнбой Тилабов, Ҷамшед Пиримов, Зоҳидҷон Тоштемиров сурмуҳаррири 

рӯзнома буданд.  

Ҳоло «Қадрият» бо формати А3, дар ҳаҷми 8 саҳифа бо имзои Дилфуза 

Бозорова мебарояд. 

Нашрия бештар ба масъалаҳои иҷтимоиву фарҳангӣ таваҷҷуҳ менамояд. 

Маводи сиёсиву таҳлилӣ камтар ба назар мерасад. Саҳифаҳои алоҳидаи он ба 

хонандагони муассисаҳои таълимӣ барои интишори намунаи эҷодиёташон ва 

ба маводҳои адабӣ ҷудо карда мешавад.   

Рӯзномаи дигар «Маънавият» («Маънавиёт») аст, ки ба Ташкилоти 

ҷамъиятии Маркази маънавиёт ва маърифати ӯзбекон дар вилояти Суғд 

тааллуқ дорад. Дар гувоҳномаи он қайд гардидааст, ки рӯзнома бо забонҳои 

ӯзбекӣ, тоҷикӣ ва русӣ мавод нашр менамояд, аммо дар саҳифаҳои он 

маводҳо ба забони тоҷикӣ ва русӣ камтар ва тақрибан ба назар намерасад.  

Шумораи нахустини «Маънавият» 11 марти соли 2011 ба нашр 

расидааст. Рӯзнома аз 12 саҳифа иборат буда, моҳе як маротиба чоп мешавад. 

Аз моҳи октябри соли 2020 нашрияи «Маънавият» дар формати А4 ва дар 

ҳаҷми 32 саҳифа нашр шуда истодааст. Ин нашрия низ ба масъалаҳои 

иҷтимоиву адабӣ бештар диққат медиҳад.  

Аввалин шумораи нашрияи «Қари улуғ» («Қарлуқ») моҳи июни соли 

2013 ба нашр расидааст. Ин нашрия аз тарафи Фонди ҷамъиятии «Халухиён» 

ва Иттиҳодияи этникӣ-фарҳангии қарлуғҳо ҳамчун моҳномаи иҷтимоӣ-

оммавӣ, адабӣ-бадеӣ дар шаҳри Душанбе рӯи чоп омад. Формати нашрия А3 

буда, аз чор саҳифа иборат аст. Як саҳифаи он «Халухиён» ном дошта, дар ин 

саҳифа асосан маводҳо ба забони тоҷикӣ чоп мешаванд. Нашрия соҳиби 

шаҳодатномаи 0256708 аз 28 декабри соли 2012 мебошад. Дар шумораҳои 

аввалин то 99 нусха баромадааст. Муҳаррири аввалинаш Исмоил Кӯганов 

мебошад. Баъдан ҳамчун муҳаррир номи Сарвар, Қорахон Турсунов низ чанд 

муддат зикр шудааст. 

Аз моҳи январи соли 2014 нашрия номи худро ба «Қарлуғнома» иваз 

мекунад ва номи саҳифаи тоҷикиашро ба ин шакл менависад: «Халлухиён». 

Яъне дар шумораҳои пеш калимаи «Халухиён»-ро ба як ҳарфи «л» навишта 

бошад, дар шумораҳои баъдӣ бо ду ҳарфи «л» навиштааст. Чунин хатоҳои 

зиёди мантиқӣ, имлоиву техникиро дар саҳифаҳои нашрия пай бурдан 

мумкин аст.  

Мавзуъҳои асосии нашрия бештар тарғиби фаолияти Ҷамъияти 

«Халлухиён» аст, вале, мутаассифона, сатҳи маводҳояш сабуканд. Маълум 

аст, ки дар ин нашрия журналистони касбӣ хеле каманд.  

Нашрия умри дароз надид. Агар шумораи аввалинаш соли 2013 

баромада бошад, аллакай соли 2017 аз фаъолият бозмонд. Сабаби аз чоп 

мондан, албатта, мушкилии молӣ ва кам будани талабот ба он аст.  

Дар фасли якуми боби мазкур дар хусуси таъсиси рӯзномаи «Элчи» 

маълумоти мухтасар оварда будем. Он замина гузошта буд, ки рӯзномаи 

вилоятии «Дӯстлик» пайдо шавад.  

Рӯзномаи «Элчи» («Сафир») соли 1992  баъди чопи 47 шумора аз нашр 

бозмонда буд ва дар заминаи он рӯзномаи «Дӯстлик» ташкил шуда буд. 9 

сентябри соли 2018 ба муносибати Рӯзи Истиқлолияти давлатии Ҷумҳурии 

Тоҷикистон шумораи  48-уми худро ба табъ расонид. Вале ин навбат на ба 

сифати рӯзномаи хусусӣ, балки ҳамчун нашрияи Ҷамъияти фарҳангии 

ӯзбекони вилояти Хатлон ба дасти хонанда расид. Худи ин ҷамъият соли 

2013 ташкил шуда, дар Вазорати адлияи Ҷумҳурии Тоҷикистон ба қайд 

гирифта шудааст.  

Барои аз нав ба нашр расидани газетаи «Элчи» саҳми ташаббускор ва 

муҳаррири он Тошмат Темиров зиёд аст. Ёдовар бояд шуд, ки Тошмат 

Темиров дар баробари сармуҳаррири нашрияи «Элчи» будан, он замон 

муҳарририи нашрияи мақомоти иҷроияи ҳокимияти давлатии вилояти 

Хатлон – рӯзномаи «Дӯстлик»-ро низ ба зимма дошт. 

Шумораи нави газетаи «Элчи» дар формати А4 ва дар ҳаҷми 16 саҳифа 

ба нашр расид. Тиражи он 1000 нусха буд. Рақами қайди он дар Вазорати 

фарҳанги Ҷумҳурии Тоҷикистон 090/ РЗ-97 буда, аз  16 августи 2018 дода 

шудааст.  

Нашрияи «Элчи» имрӯз ҳамчун моҳнома нашр мешавад ва соли 2018 4 

шумора, соли 2019 – 12 шумора ва соли 2020 аллакай 8 шумораи он ба 

хонандагонаш дастрас шудааст. 

Дар ҳар шумораи «Элчи» аз фаъолияти Ҷамъияти фарҳангии ӯзбекони 

вилояти Хатлон ва ташкилотҳои ибтидоии он хабару мақолаҳо, доир ба 

масъалаҳои иҷтимоӣ, аз ҷумла муносибатҳои оилавӣ, тарзи зиндагӣ, 

ҳуқуқҳои зану мард дар оила маводҳо зери рубрикаи «Оила, ахлоқ ва одоб», 

намунаҳо аз асарҳои бадеӣ дар саҳифаи «Гулбарг» нашр мешавад. Ҳамчунин 

рубрикаҳои доимии нашрия аз «Сӯраган эдингиз...» («Пурсида будед...»), 

«Мутахассис маслаҳати» («Маслиҳати мутахассис»), «Ӯқинг, бу қизиқ», 

(«Хонед, шавқовар аст») ва ғайраҳо иборат аст. Барои ҳадисҳои Паёмбар (с), 

ҳикояту масъалҳои пандуахлоқӣ низ саҳифаҳои ҷудогона мавҷуд аст. 

Ҳамчунин саҳифаҳои дигар барои кӯдакону наврасон, гӯшаҳои ханда, 

табрикоту эълону реклама низ дорад. 

Истиқлолияти давлатӣ замина фароҳам овард, ки дар низоми сиёсии 

кишвар ҳизбҳои гуногун пайдо шаванд. 

Тавре муҳаққиқ Д.Самадова менависад: «Имрӯз дар Тоҷикистон 7 ҳизби 

сиёсӣ фаъолият дошта, аксари онҳо нашрияи худро соҳиб ҳастанд. 

Нашрияҳои «Минбари халқ», «Сухани халқ», «Нидои ранҷбар», «Голос 

Таджикистана», «Адолат», «Сафинаи умед», «Иттиҳод», «Иқтисодиёт ва 

ҳаёт» ва «Меҳргон» дар воқеъ, барои ташаккул ва таҳаввули журналистикаи 

сиёсӣ заминаи мусоид фароҳам оварданд. Бояд дар назар дошт, ки матолиби 

дар рӯзномаҳои мазкур дарҷгардида ҳам аз ҷиҳати масъалагузорӣ ва аз 

назари сохтору мундариҷа намоёнгари мавҷудият ва нақши чашмраси 

журналистикаи сиёсӣ мебошад. Нашрияҳои аҳзоби сиёсӣ заминагузори 

журналистикаи сиёсӣ дар замони Истиқлолият ҳастанд» [80, с. 145].  

То ин вақт, ки Ҳизби коммунист ҳизби ягона буд, ҳамаи нашрияҳо дар 

тобеияти он қарор дошт, вале бо сабаби нооромиҳои солҳои 90-уми асри 

гузашта тамоми рӯзномаҳои Ҳизби коммунист ба тасарруфи давлат гузашт. 

Аз ин сабаб моҳи феврали соли 1992 Ҳизби коммунисти Тоҷикистон 

нашрияҳои нави худро бо номҳои «Нидои ранҷбар» ба забони тоҷикӣ, 

«Тожикистон овози» («Садои Тоҷикистон») ба забони ӯзбекӣ ва «Голос 

Таджикистана» ба забони русӣ ташкил намуд. 

Сармуҳаррири рӯзномаи «Тожикистон овози» Сулаймон Эрматов буд. 

Он дар саҳифаҳои худ аз рӯи таъинот фаъолияти ҳизбро тарғиб ва ба дигар 

мавзуъҳо на он қадар аҳаммияти ҷиддӣ зоҳир менамуд. Ин нашрия то солҳои 

2000 ба нашр расид ва бо сабаби мушкилоти молӣ дар ҳизб дар баробари 

рӯзномаи русии «Голос Таджикистана» аз нашр бозмонд. Вале то ҳол дар 

рӯзномаи «Нидои ранҷбар» ба забони ӯзбекӣ маводҳо чоп мешаванд. 

Рӯзномаи «Тожикистон овози» ягона нашрияи ӯзбекзабони ҳизбии 

Тоҷикистони соҳибистиқлол ба ҳисоб меравад. Ба ғайр аз Ҳизби коммунисти 

Тоҷикистон дигар ҳизбҳои сиёсии кишвар нашрияи алоҳида ба забони ӯзбекӣ 

ташкил накардааст.  

Вале Ҳизби халқии демократии Тоҷикистон дар нашрияи худ – 

рӯзномаи «Минбари халқ» саҳифаи ӯзбекиро ташкил намуд. Ҳамчунин 

дар нашрияи Кумитаи иҷроияи Ҳизби халқии демократии Тоҷикистон 

дар шаҳри Турсунзода – рӯзномаи «Ҳидоят» хабару мақолаҳо ба забони 

ӯзбекӣ  чоп мешуданд.  

Дар қатори нашрияҳои ғайридавлатии ӯзбекзабони Тоҷикистон нақши 

маҷаллаҳои адабӣ мавқеи хоса доранд. Бо ҳамин сабаб яке аз аввалин 

маҷаллаи адабӣ-бадеии ӯзбекзабони Тоҷикистон «Нафосат» соли 2001 таъсис 

ёфтааст. Шумораи аввалини он моҳи августи 2001 ба табъ расидааст. 

Маҷаллаи мазкур бо дастгирии техникии Дафтари душанбегии Созмони 

Амният ва Ҳамкорӣ дар Аврупо нашр шудааст. Муҳаррираш Гулнора Саид 

Алӣ ва муовини муҳаррир Ҷӯрақул Аҷиб буданд. Маҷалла дар солҳои аввали 

нашр моҳе як маротиба, баъдан дар ду моҳ як шумора чоп шудааст. Самтҳои 

асосии фаъолияти маҷалла фароҳам овардани шароит барои нашри асарҳои 

назмиву насрии шоиру нависандагони ӯзбекзабони Тоҷикистон, нашри 

тарҷумаи асарҳои адибони тоҷик ва барқарор намудани робитаҳои адабии 

Тоҷикистону Ӯзбекистон буд. Дар саҳифаҳои маҷалла ба таври доимӣ 

намунаҳо аз эҷодиёти Ӯлмас Ҷамол, Аскар Маҳкам, Шариф Нуриддин, 

Ҷамшед Пиримов, Шодмон Ҷӯра, Сайид Неъматуллоҳ Иброҳим, Мафтун 

Ҷӯра, Саид Ҷамол, Қосим Мамаҷонов, Ӯринбой Усмон, Абдуҳафиз 

Мирзааҳмедов, Ёқубҷон Абдуманнон, Эркин Шукур, Абдулло Саид, 

Искандар Маҳмадалиев, Дилмурод Ҳоҷимуродов, Солиҳа Олимова, Алиҷон 

Йӯлдошев ва дигар шоиру нависандагони ӯзбекзабони кишвар манзури 

хонандагон мегардид. Маҷалла дар шумораҳои худ, дар баробари асарҳои 

адибони ӯзбекзабон, инчунин аз эҷодиёти адибони тоҷик, аз қабили Меҳмон 

Бахтӣ, Муъмин Қаноат, Лоиқ Шералӣ, Гулназар Келдӣ, Раҳмат Назрӣ, Ато 

Ҳамдам, Абдуғаффор Абдуҷаббор, Зиё Абдулло, Саидалӣ Маъмур, Зулфия 

Атоӣ, Фарзона, Сафармуҳаммад Аюбӣ, Абдуқодир Раҳим, Нуқра Суннатниё, 

Маҷид Салим, Ҳабибулло Нозирӣ, Карим Давлат ва дигарон намунаҳо  нашр 

кардааст. Албатта, ин хизмати маҷалла дар самти тарғиби адабиёти тоҷик 

буд.  

Рубрикаҳои маҷалла «Назм», «Наср», «Адабиёти ҷаҳон», «Китобҳои 

нав», «Чеҳраҳои мондагор», «Саҳифаи кӯдакон», «Сиёсат ва ҳаёт», «Мавзуи 

рӯз», «Барои занон», «Ханда»  ва ғайраҳо ба шумор мерафт. 

Маҷаллаи «Нафосат» аз соли 2013 инҷониб нашр намешавад ва дар 

маҷмуъ 88 шумора баромадааст. 

Маҷаллаи адабӣ-бадеӣ, маънавӣ-маърифатӣ, фалсафӣ-ирфонӣ, илмӣ-

иҷтимоии ӯзбекзабони Тоҷикистон «Осиё» ҳамчун моҳнома соли 2009 дар 

шаҳри Душанбе чоп шудааст. Муассис ва сармуҳаррири он Абдулло Зуҳур 

мебошад.  

Дар шумораи якуми он мақсади ташкил шудани маҷаллаи адабиро 

муассис чунин маънидод мекунад: 



90 

 

«Бо  сабаби дар муҳити адабии Тоҷикистон набудани нашрияи махсуси 

адабӣ-бадеӣ тарғиби намунаҳои эҷодии қаламкашони ҷавон дар байни аҳолӣ 

ба мушкилӣ мубаддал гаштааст. Мо танҳо бо асарҳои адибони ӯзбекзабони 

Тоҷикистон маҳдуд нашуда, хонандагонамонро бо он асарҳое, ки дар ҳудуди 

мамлакатҳои ҳамсоя, чун Ӯзбекистон, Қирғизистон, Қазоқистон, 

Туркманистон, Афғонистон, Русия ва Чин офарида шудааст, ошно менамоем. 

Бо ҳамин сабаб номи моҳномаро «Осиё» гузоштем» [195] . 

 Албатта, ният ва мақсадҳои онҳо нек буд, вале бо сабаби камбуди 

молиявӣ «Осиё» ду шумора ба нашр расида аз чоп бозмемонад.  

Баъди аз чоп мондани маҷаллаи «Осиё» маҷаллаи адабӣ, сиёсӣ-иҷтимоӣ, 

илмӣ-оммавии ӯзбекзабон»Шарқнома» дар шаҳри Хуҷанд ба нашр мерасад. 

Ин маҷалла аз соли 2012 бо муассисии Маркази фарҳангии ӯзбекони вилояти 

Суғд ва соҳибкор Одил Раҷабов ба чоп расид. Дар он асарҳои адибони 

ӯзбекзабони кишвар, тарҷумаи асарҳои адибони тоҷик ва хориҷ нашр шуда, 

то андозае ӯзбекзабонони мамлакатро бо ҳам меорад. 

Нашри чунин як маҷаллаи адабии ӯзбекзабонро дар Тоҷикистон Шоири 

халқии Ӯзбекистон  Ҳалима Худойбердиева истиқбол намуда, чунин изҳори 

андеша кардааст: 

«Имрӯз дар Хуҷанд маҷаллаи ягона дар Осиёи Миёна «Шарқнома» чун 

дарахти безавол қомат афрохта истодааст. Мо онро дӯст дошта, бо муҳаббат 

мушоҳида намуда истодаем, зеро ӯ ҷанбаҳои нотакрору нокушодаи Осиёи 

Миёнаро, ки ҳар яке мо дӯст медорем, ба мо муаррифӣ мекунад. 

Дарахти маънавии Осиёи Миёнаи мо… 

Ба нашр расидани маҷаллаи «Шарқнома»-ро ба ҳамаи шумо табрик 

мегӯям, дӯстони азиз!» [223].   

Аз ин ҷо бармеояд, ки маҷаллаи «Шарқнома» на танҳо дар Тоҷикистон, 

балки дар кишварҳои ҳамсоя низ хонандагони худро пайдо намудааст. 

Ба ғайр аз ин, шоири маъруфи ӯзбекзабони кишвар шодравон Ӯлмас 

Ҷамол дар бораи нашри маҷаллаи адабии «Шарқнома» чунин навиштааст: 

«Баъди пароканда шудани мамлакати бузург, ҷумҳуриҳои бародар 

сарҳадоти худро бастанд, ки дар натиҷа адабиёти аҳолии ду миллионнафараи 

ӯзбекзабонони Тоҷикистон ба роҳи сарбаста даромад. Ҳол он ки дар 

кишварамон қувваҳои потенсиалӣ, садҳо шоиру нависандагон мавҷуд буда, 

онҳо намунаҳои олии адабиёти ҷаҳон ва назму насри адабиёти тоҷикро ба 

забони модариашон тарҷума намуда, ба фарҳанги умумибашарӣ ҳиссаи 

худро гузошта истодаанд. Дар ин кор нақши маҷаллаи «Шарқнома» беназир 

аст. Дар таҳририяти он журналистону адибони ботаҷриба фаъолият 

намуданашон ба манфиати кор аст. Маҷалла ҷои он нашрияҳое, аз қабили 

«Шарқ юлдузи», «Ёшлик», «Адабиёт ва санъат», ки мо бо ҳазор-ҳазор нусха 

дастрас менамудем, гирифта истодааст» [169]. 

Воқеан, тавре Ӯлмас Ҷамол мегӯяд, маҷаллаи «Шарқнома» ҷои 

маҷаллаҳои адабии бонуфузи ӯзбекзабони чопи Тошкандро гирифта 

тавонист. Асарҳое, ки дар он нашр мешавад, воқеан хонданиву ҷолибанд. 

Дар қатори шоирону нависандагон олимони соҳаи забон ва адабиёти 

тоҷик низ дар бораи маҷаллаи «Шарқнома» андешаҳои нек доранд. Аз ҷумла, 

адабиётшиноси маъруф Атахон Сайфуллоев чунин навиштааст: 

«Ман боз аз он шод ҳастам, ки аз асарҳои дар саҳифаҳои маҷалла 

чопшудаистода, дӯстони марҳум, донишмандони забардасти ӯзбек Иззат 

Султон, Матёқуб Қӯшҷонов, Озод Шарофиддинов, Лазиз Қаюмов, адибони 

бузурги замона Абдулла Орипов, Эркин Воҳидов, Нормурод Нарзуллоев, 

Пиримқул Қодировҳоро ба ёд меоварам.  

Мехоҳам, ки «Шарқнома» асарҳои классик ва муосирро дар саҳифаҳои 

худ чоп намуда, дар қалби тамоми мухлисони адабиёти Шарқ мустаҳкам ҷой 

гирад» [204]. 

Воқеан ҳам, маҷаллаи адабӣ дар муҳити на танҳо ӯзбекзабонҳои 

Тоҷикистон, балки берун аз он низ шуҳрат ёфт. Имрӯз он ҳам асарҳои 

ӯзбекзабонон ва ҳам тарҷумаи асарҳои адибони тоҷикро ба нашр расонида, 

тарғибгари адабиёти тоҷик байни мардуми ӯзбекзабони минтақа низ ҳаст.  

Дар маҷалла бахшҳои публитсистика, назм, наср, адабиёти ҷаҳон, 

санъат, адабиётшиносӣ, забоншиносӣ мавҷуд мебошад. Сармуҳарриронаш 

Қорихон Сайфуллоев, Ҷамшед Пиримов буданд ва имрӯз ин масъулиятро 

Ҳаким Зокир бар дӯш дорад. 

Ба муносибати 20-солагии Рӯзи Ваҳдати миллӣ моҳи июни соли 2017 

замимаи рӯзномаи «Набзи Деваштич» бо номи «Пайғом» нашр шуд. Моҳи 

октябри соли 2020 он ҳамчун муассисаи ғайридавлатии рӯзномаи «Пайғом» 

ба қайд гирифта шуд. Он нашрияи адабӣ-бадеӣ бо забонҳои тоҷикӣ ва ӯзбекӣ 

буда, аз чор саҳифа иборат мебошад.  Моҳе як маротиба, гоҳе дар ду ҳафта як 

маротиба чоп мешавад. Дар арафаи иду ҷашнҳо якҷо бо замимаҳояш дар 

ҳаҷми 6-8 саҳифа, бо тиражи 400 нусха мебарояд. Муҳаррираш Соҳибназар 

Эгамназаров аст.  

Дар нашрияи «Пайғом» намунаҳо аз эҷодиёти шоирону нависандагон, 

хонандагони муассисаҳои таълимӣ ва шахсони касбу кори гуногун чоп 

мешавад.  

Ба ифтихори  9 май – Рӯзи Ғалаба нашрия замимаи «Собиқадорон»-ро 

мебарорад. Ба муносибати 1 июн – Рӯзи байналмилалии кӯдакон дар 

нашрияи «Пайғом» замимаи «Кулчақанд» дар ду саҳифа нашр мешавад. Он 

пурра ба кӯдакону наврасон бахшида мешавад. 

Нашрияи «Пайғом» ба истиқболи сазовори 30-солагии Истиқлолияти 

давлатии Ҷумҳурии Тоҷикистон чопи мунтазами замимаи «Меҳри диёр»-ро 

ба роҳ мондааст. Ҳар як шумораи ин замима ба ин ё он Ҷамоати деҳоти 

ноҳияи Деваштич бахшида мешавад. Доир ба дастовардҳо, ҳаёти имрӯзаи 

мардум ва намунаи эҷодиёти сокинони ҷамоат хабару мақолаҳо, шеъру 

ҳикояҳо дарҷ мегардад. 

Соли 2020 14 шумораи нашрияи «Пайғом» нашр шудааст. То ба имрӯз 

(соли 2023) дар маҷмӯ 52 шумора баромадааст. 

 Дар баробари нашрияҳои ҷамъият ва марказҳои фарҳангии ӯзбекон 

маҷаллаҳои адабӣ-бадеӣ боз барои аудиторияи кӯдакон ва кормандони 

ӯзбекзабони соҳаи маорифи кишвар нашрияҳои соҳавии хусусии ӯзбекзабон 

вуҷуд доранд.  Инҳо нашрияҳои «Устоз», «Ӯқувчилар газетаси» ва 

маҷаллаҳои «Кичкинтой», «Сирдош» мебошанд. 

Нашрияи «Устоз» («Устод») аз соли 1998 бо дастгирии шуъбаҳои 

маорифи шаҳри Турсунзода ва ноҳияи Ҷаббор Расулов, инчунин бо 

маблағгузории ҳайати эҷодии рӯзнома чоп карда мешавад. Ин нашрия барои 

омӯзгорони ӯзбекзабони ҷумҳурӣ буда, дар ҳаҷми А3 ва дар 8 саҳифа дар ду 

моҳ як маротиба бо тиражи  зиёда аз 5 ҳазор нусха ба нашр мерасад. Қобили 

қайд аст, ки нашрия дар давоми соли хониш ба нашр мерасад. Яъне 5 шумора 

дар як соли хониш. Вале барои ҳар моҳ рақами алоҳидаи шумора гузошта 

мешавад. Барои мисол, шумораи моҳҳои сентябри-октябри соли 2020 бо 

рақами 09-10 (204-205) нашр шудааст.  

  Дар нашрия аз фаъолияти омӯзгорони ӯзбекзабони ҷумҳурӣ мақолаву 

мусоҳибаҳо, намунаҳо аз асарҳои бузургони адабиёти тоҷику ӯзбек, 

ҳамчунин  методҳои таълимӣ, нақшаи тақвимӣ аз фанҳои забон ва адабиёти 

ӯзбек, забони давлатӣ (тоҷикӣ)  барои муассисаҳои таълимӣ, ки забони 

таълимашон ғайритоҷикӣ аст, луғати тоҷикӣ-ӯзбекӣ, шеъру ғазалҳо ба нашр 

мерасанд. 

Аз он ки рӯзнома барои аудиторияи муайян нигаронида шудааст ва ба 

сифати нашрияи соҳавӣ шинохта мешавад, вазифа ва таъиноти худро аз ин 

нуқтаи назар пеш мебарад, зеро «ВАО-и соҳавӣ барои касбикунонии 

кормандон кумак мерасонад: ҳайат бояд меъёри қабулшудаи иҷтимоиву 

фарҳангиро дар корхона риоя намояд, бо мурури вақт ба қаринаи 

муносибатҳои соҳавӣ ворид гардад ва фарҳанги таҷрибавиро омӯзад» [107, с. 

270]. 

Нашрия дар Вазорати адлияи Ҷумҳурии Тоҷикистон таҳти рақами № 

0045 ба қайд гирифта шудааст. Муҳаррираш Сулаймон Эрматов мебошад.  

Шумораи навбатии нашрия дар соли хониши 2020-2021, ки барои 

моҳҳои ноябр-декабр 11-12 (206-207) пешбинӣ шудааст, бо теъдоди 4 500 

нусха чоп шудааст. 

Нашрияи «Ӯқувчилар газетаси» («Рӯзномаи хонандагон») замимаи 

нашрияи «Устоз» буда, аз моҳи сентябри соли 2000 инҷониб моҳе як 

маротиба  чоп мешавад. Дар давоми як соли хониш 9 шумора мебарояд. Аз 

сабаби он ки моҳҳои июн-август хонандагони муассисаҳои таълимӣ ба 

истироҳати тобистона мераванд, нашрия дар ин моҳҳо чоп намешавад.  

Ин нашрия низ дар формати А3, дар ҳаҷми 4 саҳифа (баъзан ранга) 

интишор мегардад. Дар Вазорати фарҳанги Ҷумҳурии Тоҷикистон таҳти 

рақами №0202/РЗ аз қайд гузаштааст. Муассис рӯзномаи «Устоз», 

сармуҳаррир Сулаймон Эрматов ва муҳаррир Насиба Эрматова мебошад.  

 Дар ин нашрия танҳо маводҳои насрию назмии хонандагони 

ӯзбекзабони кишвар чоп мешавад. Аз сабаби он ки аксарият муассисаҳои 

таълимие, ки забони таълимашон пурра ӯзбекӣ буд, ба низоми таълимӣ 

дузабонӣ: тоҷикӣ-ӯзбекӣ ё русӣ-ӯзбекӣ гузаштанд, нашрия аз соли 2018 

инҷониб маводҳоро ба забонҳои ӯзбекӣ, тоҷикӣ ва русӣ чоп мекунад.  

Шумораи навбатии он №131 (158) моҳи декабри соли 2020 бо тиражи 

20 000 дар нашриёти «Шарқи озод» рӯи чоп омадааст, вале дар вақти 

пажуҳиш маълум гардид, ки барои шумораҳои моҳҳои октябр ва ноябри соли 

2020 як тартиби рақам гузошта шудааст, яъне 130 (157). Агар тартиби рақами 

нашрия дуруст гузошта шавад, маълум мегардад, ки он то моҳи декабри соли 

2020 159 шумора баромадааст.  

 Аз номи маҷаллаи «Кичкинтой» («Хурдакак») пай бурдан мумкин аст, 

ки он барои аудиторияи хонандагони томактабӣ ва синфҳои ибтидоӣ 

нигаронида шуда, бо ду забон – ӯзбекӣ ва тоҷикӣ нашр мешавад. Нашри 

маҷалла моҳи сентябри соли 2009 оғоз шудааст. Дар ин маҷалла асосан 

шеърҳои бачагона, чистону зарбулмасалҳо ва тезгӯякҳо бо забонҳои ӯзбекӣ 

ва тоҷикӣ чоп карда мешавад. Дар ҳаҷми 16 саҳифа ва бо теъдоди қариб 10 

ҳазор нусха нашр мешавад.   

Маҷалла дар Вазорати фарҳанги Ҷумҳурии Тоҷикистон таҳти рақами 

№0103/МЗ ба қайд гирифта шудааст. Сармуҳаррир Сулаймон Эрматов ва 

муҳаррираш Насиба Эрматова аст. Шумораи навбатии он №11-12 (88-89) дар 

моҳи декабри соли 2020 бо теъдоди 10 000 ба нашр расидааст.  

Муҳаққиқ Н.Қадамова дар мақолаи худ ба номи «Ҷойгоҳи матбуоти 

кӯдакона дар низоми ВАО-и Тоҷикистон» [38] аз нашрияи «Кичкинтой» 

(«Хурдакак») низ ёдовар шудааст. Аз навиштаи Н.Ҳ.Қадамова маълум 

мегардад, ки дар Ҷумҳурии Тоҷикистон нашрияҳои кӯдакона, ба мисли 

«Анбоз» – нашрияи Вазорати фарҳанги Ҷумҳурии Тоҷикистон, «Навниҳол» – 

нашрияи ташкилоти ҷамъиятии «Навниҳол», «Гул-Гул», «Парвин», 

«Маҳфилоро», «Ахтарон», «Ворисони Сомониён», «Сомониён», маҷаллаҳои 

«Чашма», «Офтобак», «Рангинкамон», «Почемушка» («Чигӯяк» бо забонҳои 

тоҷикӣ ва русӣ) чоп мешаванд.  

Дар қатори нашрияҳои мазкур «Кичкинтой» («Хурдакак») низ ҷойгоҳи 

худро соҳиб аст, зеро он ягона нашрияи кӯдаконаи Тоҷикистон буда, бо 

забонҳои ӯзбекӣ, тоҷикӣ ва русӣ мавод чоп мекунад.   

Бо се забон интишор ёфтани маҷалла чанд омил дорад. Аввалан, ёфтани 

бозори паҳни нашрия, зеро дар баробари маҷаллаҳои кӯдакона, ки номашон 

дар боло зикр шуд, дар бозори матбуот мавқеъ пайдо кардан  мушкил аст. 

Агар танҳо бо забони ӯзбекӣ нашр шавад, мумкин аст адади нашраш ба 

маротиб поин равад. Дар шакли имрӯза хонандагони муассисаҳои таълимие, 

ки забони таълимашон тоҷикӣ, ӯзбекӣ ва русӣ аст, метавонанд ба обуна ё 

харидории нашрия мароқ зоҳир кунанд.  

Сабаби дигараш дар он аст, ки хонанда метавонад дар як вақт се забонро 

аз худ кунад. Калимаҳои як забонро бо калимаҳои забони дигар муқоиса 

кунад ва луғати бештар аз бар намояд, зеро ҳикояҳои хурд ва чистону 

зарбулмасалҳо ва умуман, ҳамаи маводҳои маҷаллаи «Кичкинтой» 

(«Хурдакак») дар як вақт бо ин се забон нашр мешавад. Барои мисол, шеъри 

«Парчами мо» бо забони тоҷикӣ, «Байроғимиз» бо забони ӯзбекӣ ва «Наш 

флаг» бо забони русӣ, ҳикояи «Рӯбоҳ ва хорпуштак» бо забони тоҷикӣ , 

«Тулки ва типратикан» бо забони ӯзбекӣ ва «Лиса и ёжик» бо русӣ чоп 

шудааст. 

Шеърҳо бештар ба таври озод, вале ҳикояҳои хурд аксаран ҷумла ба 

ҷумла тарҷума карда мешавад. Ин барои хонандагон барои азхудкунӣ ва 

муқоисаи тарҷумаи калимаву ҷумлаҳо кумак мерасонад.  

Маҷаллаи «Сирдош» («Ҳамроз») аз соли 2010 бо муассисии  нашрияи  

«Устоз» нашр мешавад ва маҷаллаи илмӣ-методӣ ва адабии омӯзгорони 

ӯзбекзабон аст. Ҳоло нашри маҷалла қатъ гаштааст. 

«Нури маърифат» нашрияи Раёсати маорифи ноҳияи Рӯдакӣ ба ҳисоб 

меравад. 9 марти соли 1999 дар Вазорати фарҳанги Ҷумҳурии Тоҷикистон 

таҳти рақами 473 ба қайд гирифта шудааст. Нашрия бо забонҳои тоҷикӣ ва 

ӯзбекӣ дар ҳаҷми 4 саҳифа, бо формати А3 чоп мешавад.  

Одатан, дар саҳифаи сеюм маводҳои ӯзбекӣ нашр мешавад. 

Сармуҳаррираш Умар Асалов аст. 1 майи соли 2020 шумораи №5 (247)-умаш 

баромадааст. 

«Омӯзгор ва хонанда» нашрияе барои омӯзгорон ва хонандагони 

муассисаҳои таълимӣ пешбинӣ шуда, муассисаш шуъбаи маорифи ноҳияи 

Ҷаббор Расулов мебошад. Аз соли 2012 инҷониб бо забонҳои тоҷикӣ ва 

ӯзбекӣ мавод нашр менамояд.  

Ҳамчунин дар оғози соҳибистиқлолии Тоҷикистон якчанд нашрияи 

дигари хусусии ӯзбекзабон низ арзи ҳастӣ намуданд. Нашрияи иҷтимоӣ-

сиёсӣ «Лақай овози» («Садои лақай»), рӯзномаи мустақили «Тонг» («Субҳ») 

дар ноҳияи Ҷаббор Расулов, «Қишлоқ ҳаёти» («Ҳаёти деҳот») – рӯзномаи 

хоҷагии истеҳсолии ба номи А.Самадови ноҳияи Ҷаббор Расулов, аз 16 

феврали соли 2002 ба нашр мерасид, аз он ҷумлаанд. 

Аксар нашрияҳои мустақили ӯзбекзабон фаъолияташонро то ба имрӯз 

идома дода натавонистанд. Ба ин чандин омилҳо сабаб шуда метавонанд. 

Аввалан, норасоии молиявии нашрияҳо боиси зуд аз байн рафтани онҳо 

гардиданд. Баъдан, муҳтавои камранги нашрияҳо боис гашт, ки онҳо дар 

байни хонандагон мавқеъ пайдо карда натавонистанд.  Ба инҳо нашрияҳои 

«Субҳидам», «Тонг» ва «Б&Б» мисол шуда метавонанд.  

Имрӯз аксари муҳаққиқони соҳа аз он нигаронӣ доранд, ки таъсири 

воситаҳои ахбори оммаи кишвари ҳамсоя ба фазои иттилоотии ҷумҳурии мо 

бештар гаштааст.  

Яке аз онҳо рӯзноманигор Сафват Бурхонов чунин андеша дорад, ки 

«аслан, дар ноҳияҳои наздисарҳадӣ радиову телевизионҳои Ӯзбекистон 

бештар пахш мешаванд. Барои ба даст гирифтани фазои иттилоотӣ бояд ба 

забони ӯзбекӣ шабакаҳои махсуси пурмуҳтаво таҳия кард, ки дастраси 

аҳолии ӯзбекзабони Тоҷикистон бошанд. Ӯзбекони Тоҷикистон низ 

шаҳрвандони кишваранд. Онҳо паҳлуи тоҷикон умр ба сар мебаранду 

зиндагиашон фарқе надорад. Ҳуқуқи онҳоро ба иттилоот бояд риоя кард. 

Онҳо дар бораи кишвари худ бояд иттилооти пурра ва бо забони модариашон 

дастрас карда тавонанд» [245]. 

Албатта, замоне расидааст, ки ба нашрияҳои ӯзбекзабони Тоҷикистон 

таваҷҷуҳ кард, зеро мардум бояд аз воқеаву ҳодисаҳое, ки дар ҷумҳурӣ ба 

вуқуъ мепайванданд, огоҳ бошанд. Мардуми ӯзбекзабони Тоҷикистон ба ҷуз 

аз чанд рӯзномае, ки дар боло зикр кардем, дигар воситаи иттилогирӣ ва 

баёни андешаи худро бо забони модариашон надоранд. Ҳатто дар телевизион 

ва радиои кишвар барномаҳои алоҳидаи ӯзбекӣ ҳаст, вале онҳо низ талаботро 

қонеъ карда наметавонанд.  Ин боис гашта буд, ки «Гурӯҳе аз сокинони 

деҳаи Кучкаи ноҳияи Конибодоми вилояти Суғд ба роҳбарияти ҳукумати 

маҳаллӣ ва роҳбарияти намояндагии ширкати «Тоҷиктелеком» муроҷиат 

намуда, хоҳиш карданд, ки барои ташкили радиостансияи барномаҳои ӯзбекӣ 

кумак расонанд.   

Дар муроҷиатномаи расмии сокинон гуфта мешавад, ки дар минтақае, ки 

аксарияти аҳолиро мардуми ӯзбекзабон ташкил мекунанд, воситаи ахбори 

омма ба забони ӯзбекӣ вуҷуд надорад. Хатҳои радио, ки дар замони шуравӣ 

фаъол буданд, бармаҳал аз кор баромадаанд. Ӯзбекҳои вилояти Суғд ният 

доранд ин навъи ВАО-ро барои пурсамар тарбият намудани насли 

бавоярасанда, тарғиби фарҳангу анъаноти халқи худ истифода баранд» [191]. 

Бо чунин омилҳо воситаҳои ахбори оммаи хориҷӣ метавонанд, ба осонӣ 

ба фазои иттилоотии мо ворид шавад ва мавқеи устувор дошта бошад.  Дар 

ин ҳолат моро зарур аст ба ахбори ғаразноке, ки нисбат ба кишвари мо 

равона мегарданд, истодагарӣ намоем, амнияти иттилоотии кишвари худро 

таъмин созем ва ба аудитория ахбори саҳеҳу беғаразро саривақт пешниҳод 

карда тавонем. 

Муҳаққиқ М.Муқимов дар мақолаи худ ба номи «Проблемаҳои 

журналистикаи муосири Тоҷикистон» [54] ҳашт мушкилоти соҳаро номбар 

кардааст: аввал, ин вобастагии иқтисодии ВАО ба маблағгузорӣ; дуюм, 

афзоиши маводи тарғиботии ғайриқонунӣ; сеюм, паст шудани сатҳи маводи 

журналистӣ ва афзоиши «жожгӯӣ» дар пардаи телевизиону мавҷи радио ва 

саҳифаҳои матбуот; чорум, паст будани сатҳи касбии журналистон; панҷум, 

амнияти журналистон; шашум, сонсур ва худсонсурӣ; ҳафтум, афзоиши 

плагиат ё ин ки асардуздӣ; ҳаштум, обуна ва паҳнкунии нашрияҳо. 

Махсусан, мушкилоти якум, сеюм, чорум, шашум ва ҳаштум имрӯз дар 

матбуоти даврии ӯзбекзабон баръало эҳсос мешаванд. 

Лозим ба таъкид аст, ки ба ғайр аз расонаҳои Ӯзбекистон мардуми 

ӯзбекзабони кишвар аз радиоҳои байналмилалӣ, аз қабили бахшҳои ӯзбекии 

«Радиои Озодӣ», «BBC», «Садои Амрико» ва дигар васоит васеъ истифода 

мебаранд. Расонаҳои болозикр ҳар вақт метавонанд, фазои иттилоотии моро 

дигаргун созанд ва дар тафаккури мардум таъсири худро гузоранд. Аз ин 

ҷиҳат будани матбуоти ғайридавлатии ӯзбекзабон амри зарурист. 

2.3. «Замондош» ‒ намунаи нашрияҳои ӯзбекзабони  

замони Истиқлол 

Дар давраи собиқ Иттиҳоди Шуравӣ равобити дӯстии халқҳои тоҷику 

ӯзбек устувор буд. Ӯзбекони Тоҷикистон аз ҳаёти мардуми Ӯзбекистон ва 

дар баробари ин тоҷикони Ӯзбекистон низ аз зиндагии аҳолии Тоҷикистон 

бохабар буданд. Ҳамчунин рафту омади зиёд доштанд. Дар тамоми самтҳо, 

махсусан дар бахши адабӣ, бо ҳам робитаи зич доштанд.  Рӯзномаву 

маҷаллаҳои тоҷикии (ба мисли «Садои Шарқ» ва «Адабиёт ва санъат») 

Тоҷикистон барои мардуми тоҷикзабони Ӯзбекистон расонида мешуду 

рӯзномаву маҷаллаҳои ӯзбекии (ба мисли «Шарқ юлдузи» ва «Ёшлик») 

Ӯзбекистон ба аҳолии ӯзбекзабони Тоҷикистон оварда мешуданд.  

Бо гузашти айём ҳар яке аз ин ҷумҳуриҳои шуравӣ Истиқлолияти сиёсӣ 

ба даст оварданд. Ҳар ду давлат сиёсати худро пеш гирифт. Дар солҳои баъдӣ 

бо сабабҳои гуногун робитаҳо канда шуда, он рӯзномаву маҷаллаҳои аз ду 

тараф ба ҳамдигар меомада боздошта шуд. Акнун мардум дигар 

наметавонистанд, аз ҳолу аҳвол ва адабиёти ҳамдигар баҳравар гарданд.   

Дар ин зимн зарурати дар Тоҷикистон ташкил кардани як нашрияи 

вижаи ӯзбекзабон пеш омад. Гарчанде то ин вақт дар кишвар нашрияҳои 

ӯзбекзабони «Халқ овози», «Тожикистон овози», «Ҳақ сӯз» нашр мешуданд, 

вале онҳо талаботи аудиторияи ба адабиёт шавқмандро қонеъ карда 

наметавонистанд.  

Бо ташаббуси чанд нафар аз зиёиёни ӯзбекзабон ба Ҳукумати Ҷумҳурии 

Тоҷкистон мактуб навишта, барои таъсиси як нашрияи адабӣ иҷозат хостанд 

ва Ҳукумати Ҷумҳурии Тоҷикистон бо мактуби №4727/34.1-и хеш барои 

таъсис додани нашрияи адабӣ ҳамчун замима дар рӯзномаи ҷумҳуриявии 

«Халқ овози» иҷозат дод. 

 Моҳи июни соли 1999 шумораи аввалини замимаи адабӣ, бадеӣ ва 

иҷтимоии рӯзномаи «Халқ овози» – «Замондош» ба нашр расид. 

Дар шумораи аввалинаш вазири вақти фарҳанги Ҷумҳурии Тоҷикистон 

Бобохон Маҳмадов аҳли ҳайати таҳририя ва хонандагони «Замондош»-ро 

муборакбод менамояд: «Аз номи Вазорати фарҳанги Ҷумҳурии Тоҷикистон 

ва шахсан аз номи худ ҳамчун замимаи рӯзномаи «Халқ овози» ба нашр 

расидани газетаи «Замондош»-ро ба муассисон, аҳли қалам ва хонандагони 

он аз самими қалб муборакбод менамоям. 

Боварӣ дорам, ки Шумо – муассисони рӯзномаи «Замондош» 

масъулияти дар назди халқу Ватан бударо дарк намуда, барои ба амал 

баровардани мақсаду мароми Президенти Ҷумҳурии Тоҷикистон муҳтарам 

Эмомалӣ Раҳмонов ва сиёсату идеологияи давлатии Тоҷикистон ҳиссаи 

арзандаи худро хоҳед гузошт» [184]. 

Дар баробари ин, раиси вақти Иттифоқи нависандагони Тоҷикистон 

Аскар Ҳаким низ таъсиси чунин як замимаро дар рӯзномаи «Халқ овози» 

барои мустаҳкам намудани робитаҳои дӯстиву адабии халқҳои тоҷику ӯзбек 

зарур дониста, ба аҳли эҷоди рӯзнома муваффақият хостааст.  

Сармуҳаррири аввалини рӯзномаи «Замондош» Ҳайдар Ҷӯраев (дар 

баробари ин сармуҳаррири рӯзномаи «Халқ овози» буд) дар мақолаи 

««Замондош» – сизнинг газетангиз!» («Замондош» рӯзномаи шумост!») 

зарурати таъсиси чунин як рӯзномаи адабӣ-бадеӣ ва иҷтимоиро дар набудани 

рӯзномаву маҷаллаҳо бо забони ӯзбекӣ дониста менависад, ки «Дар давраи 

ҳукмронии давлати Шуроҳо ӯзбекони имрӯзаи Тоҷикистон рӯзнома ва 

маҷаллаҳоро аз ҷумҳурии бародарии Ӯзбекистон дастрас мекарданд. Дар 

солҳои охир рӯзнома ва маҷаллаҳои ӯзбекӣ ба қаламрави ҷумҳурии мо ворид 

нагардиданаш ин амри воқеӣ аст. Бо иттилои мақомоти расмии давлатӣ дар 

ватанамон қариб якуним миллион ӯзбекон зиндагӣ менамояд ва дар томоми 

соҳаҳои хоҷагии халқ бо ҳамдигарфаҳмӣ меҳнат менамоянд» [171]. 

Муаллиф сабаби таъсиси ин нашрияро ҳамчун замима дар рӯзномаи 

«Халқ овози» дар он мебинад, ки дар ин рӯзнома фақат хабару маводҳои 

расмӣ ба нашр мерасад. Он ҳам дар як ҳафта як маротиба чоп мешавад.  Аз 

ин лиҳоз таъсиси рӯзномаи «Замондош» ҳамчун нашрияи адабӣ-бадеӣ ва 

иҷтимоӣ дар тарғиби осори адибу нависандагони ҷавон хизмат менамояд ва 

ба мардум минбари баёни сухан мешавад. Ӯ дар охири мақолааш менависад: 

«Тоҷикистон Ватани мост! Ватан бошад, интихоб намешавад. Ватан ин – 

тақдир, Ватан ин – ҳаёт, Ватан ин ҳастии мост!  

«Замондош» ва аҳли эҷодии он дар ин роҳ ҷонфидоанд!» [171]. 

Шумораи нахустини нашрияи мазкур бори аввал дар формати А3, дар 

ҳаҷми 8 саҳифа аз чоп баромад. Минбаъд он моҳе як маротиба ба табъ 

мерасид.  

Аз соли 2004 дар нашрияи «Замондош» аз муҳтавои адабиаш дида 

хусусияти сиёсӣ бештар мешавад. Шуруъ аз ҳамин сол он аз замима ба 

ҳафтаномаи мустақил табдил ёфта, дар ҳаҷми 16 саҳифа ба нашр мерасад. 

Дар ин вақт рӯзнома аз тобеияти рӯзномаи «Халқ овози» баромада, хусусӣ 

карда мешавад. 

Нашрияи «Замондош» дар Вазорати адлия таҳти рақами 001-1347 аз 

қайд мегузарад ва муассисаш Гулчеҳра Худойназарова мешавад.  

Баъд аз ин ҳафтанома бештар ба масъалаҳои сиёсии ҷомеа таваҷҷуҳ 

мекунад. Дар ин солҳо қарор буд, ки интихоботи парлумонӣ баргузор гардад. 

Ба ин муносибат дар саҳифаҳои нашрия мақолаҳо бахшида ба интихобот 

мунтазам ба нашр мерасанд. 

Хусусан, соли 2005 интихоботи вакилони Маҷлиси намояндагони 

Маҷлиси Олии Ҷумҳурии Тоҷикистон баргузор мегардад, ба ҳамин хотир 

силсиламақолаҳои шореҳи масъалаҳои сиёсиву ҳуқуқии рӯзнома Ҳасан 

Эрбобоев чоп мешаванд.  

Дар давраҳои интихоботӣ фаъол шудани воситаҳои ахбори оммаро 

муҳаққиқ И. Усмонов чунин маънидод мекунад: «Воситаҳои ахбор хислати 

сиёсии худро махсусан дар арафа ва маъракаи интихобот ошкор менамоянд. 

Зеро пуштибонии як номзад ва мубориза ба муқобили номзад ё номзадҳои 

дигар равиши сиёсии ВАОТ-ро бештар нишон медиҳад» [92, с. 71].  

Зери рубрикаи «Сайловлар ҳақида сайланма» («Мунтахаб дар бораи 

интихобот») силсиламақолаҳои Ҳасан Эрбобоев, ки ҳар яке бо хусусиятҳои 

алоҳидаи худ, таҳлилҳои хос хонандаро ба мутолиа даъват мекунад, нашр 

шудааст.  

Пеш аз оғози интихобот муаллиф мехоҳад, аудиторияро оид ба чӣ гуна 

гузаронидани интихобот шинос намояд. Ба ҳамин хотир аз интихоботҳои 

дигари собиқ кишварҳои Иттиҳоди Шуравӣ мисолҳо меорад.  

«Номзоддан нима кутяпсиз: Садоқатми ё сиёсий жасорат?» [232] («Аз 

номзад чӣ интизоред: Садоқат ё ҷасорати сиёсӣ?»), «Кимга овоз берасиз? 

Нима учун?» [230] («Ба кӣ овоз медиҳед? Барои чӣ?»), «Ашт «раис»ларининг 

гапи-гап!» [229] («Гапи «раис»-они Ашт гап аст!»). Инҳо сарлавҳаҳое 

ҳастанд, ки зери рубрикаи «Мунтахаб дар бораи интихобот» чоп шудааст.  

Баъд аз он ки интихобот доир мегардад, дар рӯзнома рубрикаи нав бо 

номи «Сиёсат: Кечаги ва бугунги сайлов» («Сиёсат: Интихоботи дирӯзу 

имрӯз») ташкил карда мешавад. Аввалин мақолаи ин рубрика бо номи 

«Раҳбарлар, югурдаклар ва сайловчи» [233] («Раҳбарон, лаганбардорон ва 

интихобкунанда») дар ду шумора нашр мешаванд.  

Дар ин мақолаҳо муаллиф бо овардани фактҳои ҷолиб, чӣ гуна доир 

гардидани интихоботро ба риштаи таҳлил мекашад.  

Бо чопи ин гуна маводҳо нашрия дар байни омма тез маъруфият пайдо 

мекунад. Албатта, «арзишҳои умумибашарие, аз қабили озодии баён, 

ошкорбаёнӣ ва гуногунандешӣ, ба маънии ҳақиқӣ, ба ВАО-и мо маҳз дар 

замони Истиқлолият роҳ ёфтанд ва баёнгари устувории кишвари мо дар роҳи 

бунёди ҷомеаи демократӣ мебошанд» [28, с. 256].  

Дар ҳамин сол воқеаҳои хунини Андиҷони Ӯзбекистон сар мезанад ва 

табиист, ки рӯзномаи «Замондош» дар бораи он мавод нашр мекунад. Дар 

шумораи бистуми нашрия, ки аз 19 майи соли 2005 нашр шудааст, бо 

сарлавҳаи «Андижон: Ӯлдирилганлар ҳам, ӯлдирганлар ҳам бегона эмас» 

[158] («Андиҷон: Кушташудагону қотилон ҳам бегона нестанд») дар саҳифаи 

аввал ҳамчун сармақола мавод чоп мешавад. Дар он воқеаҳои хунин маҳкум 

карда шуда, сабаби сар задани муноқишаҳо чунин шарҳ меёбад: 

 «Ваҳҳобизм», «терроризм», «экстремизм», «фундаментализми исломӣ» 

– ин кӯҳнаҳояш. 

«Ал-Қоида», «Толибон», «Ҳизб-ут-таҳрир».  Касе нест, ки ин ибораҳоро 

шунида ба ларзиш наояд. 

Акнун боз наваш ташкил шудааст – «Акрамизм». Тибқи маълумот, ба ин 

равия сокини шаҳри Андиҷони Ӯзбекистон Акрам Йӯлдошев асос 

гузоштааст. Ин сабаби кушода шудани парвандаҳои ҷиноӣ нисбат ба 

шаҳрвандон гаштааст.  

Ҳамин гуна парвандаҳои ҷиноӣ ҳафтаи гузашта нисбат ба 23 нафар 

шаҳрванд боз шудааст. Дар натиҷа дар ҷараёни суд вазъият ба мухолифати 

сиёсӣ ва даргириҳои мусаллаҳ табдил гаштааст… 

Ва кушташудагон ҳам мусулмон буданд, қотилон ҳам. 

Тобутбардорон ҳам, силоҳдорон ҳам ӯзбек буданд…» [158]. 

Дар саҳифаи дигари ҳамин шумора зери сарлавҳаи «Нега қон 

қақшатдинг Андижон аҳли?» [231] («Чаро ба хун олуда гаштӣ, аҳли 

Андиҷон?»)  мавод ба нашр расидааст. Дар ин мавод воқеаҳои Андиҷон аз 10 

майи соли 2005 то 17 май соли 2005 пурра оварда шуда, дар бораи сабабҳо, 

иштирокчиён, кушташудагону ҷабрдидагон, гуноҳкорон ба таври кӯтоҳ 

маълумот дода шудааст.  

Албатта, ин қабил таҳлилу баррасиҳо барои мавқеъ ёфтани рӯзнома дар 

фазои иттилоотӣ ва соҳиб шудан ба аудиторияи худ хизмат кард. 

Дар давоми фаъолияти худ нашрия ба масъалаи дӯстии халқҳо 

аҳаммияти хоса зоҳир кардааст. Махсусан, дар масъалаи робитаҳои адабӣ ин 

чиз бештар дида мешавад. Рӯзнома бо чопи тарҷумаҳои асарҳои адибони 

тоҷик аудиторияи худро бо адабиёти тоҷик ошно намуд. Дар баробари ин, 

нашрия бештар дар тарғиби адабиёти тоҷик ҳиссаи худро гузошт.  

Ба ғайр аз ин, рӯзнома дар бораи муносибатҳои дипломатии 

Тоҷикистону Ӯзбекистон низ хабару гузоришҳо нашр мекунад. Яке аз чунин 

маводҳо бо сарлавҳаи «Вакил бӯлса, доно бӯлса» [164] («Намоянда бошад, 

доно бошад»), ки ба қалами устоди Донишгоҳи миллии Тоҷикистон 

Пайванди Гулмурод тааллуқ дошт, нашр шудааст. 

 Дар ин мавод дар бораи консули навтаъини Ӯзбекистон дар Тоҷикистон 

Миродил Абдураззоқов сухан меравад. Маводи мазкур доир ба хизматҳои 

консули нав бахшида шуда, таваҷҷуҳи аудиторияро бештар ҷалб менамояд, 

зеро касоне, ки ба Ӯзбекистон сафар карданӣ бошанд, аз хизматҳои ин 

консулгарӣ истифода мебаранд. Аз ин лиҳоз маводи мазкур дар бораи 

фаъолияти ин консулгарӣ дар ҳамон замон як матлаби хеле зарурӣ буд.  

«Дар асри XXI масъалаҳо ва монеаҳои муносибатҳои Тоҷикистону 

Ӯзбекистон дар сатҳи мухталиф ва соҳаҳои гуногуни ҳаёт ба амал омаданд» 

[105]. 

Вақте сухан дар бораи муносибатҳои дипломатӣ меравад, маврид ба 

зикр аст, ки баъд аз он ки Тоҷикистону Ӯзбекистон Истиқлолияти сиёсии 

худро ба даст оварданд ва Тоҷикистон   ба оташи ҷанги шаҳрвандӣ кашида 

шуд, муносибати дипломатии ин ду кишвар сард мегардад.  Ин сардӣ баъд аз 

он ки Тоҷикистон тасмими сохтани НБО-и «Роғун»-ро гирифт, бештар эҳсос 

шуд. Барои ҳамин «Замондош», ки минбари асосии ӯзбекзабонони кишвар 

буд, чанд мактуби кушод ба номи Президенти вақти Ҷумҳурии Ӯзбекистон 

Ислом Каримов нашр мекунад.  

Яке аз онҳо 13 июли соли 2006 аз номи журналистон Абдуҷалил Ғафур 

ва Абдуҳафиз Мирзоаҳмад [166] нашр шудааст. Дар мактуб доир ба 

робитаҳои ҳамонвақтаи Тоҷикистону Ӯзбекистон, мушкилиҳои сарҳад, 

набудани китобҳои ӯзбекӣ дар мактабҳои Тоҷикистон, муносибатҳои адабию 

фарҳангӣ изҳори назар намуда, муаллифон хостори ҳал шудани ин ва дигар 

мушкилиҳо мешаванд.  

Мактуби дигар аз номи як гурӯҳ ӯзбекзабонони Тоҷикистон дар 

рӯзномаи «Халқ овози» нашр шуда, дар саҳифаҳои «Замондош» бознашр 

мешавад. Мактуб аз номи ӯзбекзабони шинохтаи кишвар, аз ҷумла барандаи 

ҷоизаи А. Лоҳутӣ Ҷӯрақул Аҷиб, доктори илмҳои таърих, профессор 

Хушвахт Абдуназаров, мутахассиси соҳаи кишоварзӣ Турғуналӣ Абдуллоев, 

соҳибкор Тоҳир Остонов, номзади илмҳои таърих, Аълочии маорифи 

Тоҷикистон Зебунисо Сатторова,  Рассоми халқии Тоҷикистон, дорандаи 

ордени «Дӯстӣ» Раҳимҷон Ҳамдамов, раиси Иттифоқи касабаи соҳибкорони 

вилояти Хатлон Ҷӯрабой Тошматов, соҳибкор  Эсонбой Мустафоқулов, шоир 

Алиҷон Йӯлдошев, собиқадори меҳнат Маматшех Баҳодуров, сармуҳаррири 

рӯзномаи «Дӯстлик» Тошмат Темиров, Аълочии матбуоти Тоҷикистон 

Ҷамолиддин Саидов, раиси Комитети иҷроияи Ҳизби халқии демократии 

Тоҷикистон дар вилояти Хатлон Эшбӯрӣ Эсонқулов, имомхатиби масҷиди 

«Дӯстӣ»-и шаҳри Қӯрғонтеппа  Муродҷон Собитзода, сармуҳаррири 

рӯзномаи «Халқ овози» Ҳайдар Ҷӯраев навишта шудааст.  

Масъалаи асосие, ки дар ин мактуб инъикос ёфтааст, сохтмони НБО-и 

«Роғун» аст, зеро дар ҳамон солҳо Ҷумҳурии Ӯзбекистон барои сохтмони 

НБО-и «Роғун» монеаҳои зиёд эҷод намуда, бар зидди он аз минбарҳои 

байналмилалӣ баромад мекард.  

«Дар муддати кӯтоҳ масъалаи азнавсозии неругоҳи мазкур ва баҳсҳои 

бархе аз кишварҳои минтақаи Осиёи Марказӣ, бахусус Ҷумҳурии 

Ӯзбекистон, дар атрофи он, сархати маводҳои ВАО, хусусан матбуоти 

дохили кишвар» [17, с. 292], аз ҷумла рӯзномаи «Замондош» гардид. 

Дар мактуб чунин навишта шудааст:  

«Имрӯз моро, хосатан ӯзбекони Тоҷикистонро як масъала – муносибати 

роҳбарияти Ӯзбекистон нисбат ба Тоҷикистон ба тааҷҷуб андохтааст.  Ба 

назар чунин менамояд, ки ҳамсояамон зиндагии орому осудаи моро 

намехоҳад ва хостори он нест, ки дар Тоҷикистони соҳибистиқлол мардум 

даст ба амалҳои созандагӣ зананд. 

Маълум аст, ки ду зимистони қаблӣ барои мардуми мо мушкилиҳои зиёд 

эҷод намуд. Он ҳамсояе, ки мо бар онҳо эътимод доштем, дар рӯзҳои сахт 

нисбат ба мо беаҳаммиятӣ зоҳир намуд: фаъолияти хати ягонаи барқи худро 

қатъ намуд… 

Сарвари давлатамон Эмомалӣ Раҳмон тамоми мардумро барои 

созандагӣ ҳидоят намуд – барои таъмини истиқлолияти энергетикии худ, мо 

бояд НБО-и «Роғун»-ро созем. Имрӯз мардум аз як гиребон сар бароварда, 

барои сохтани иншооти аср раҳсипор шуданд. 

Дар чунин вазъият роҳбарияти Ӯзбекистон ба муқобили кори мо 

баромад. Барои чӣ Президенти Ҷумҳурии Ӯзбекистон он давлате, ки шумо 

сарвараш ҳастед, ба корҳои дохилии мо дахолат мекунад. Бо далелҳои беасос 

хостори он шудаанд, ки сохтмони НБО-и «Роғун» қатъ карда шавад.  Аз 

амалкардҳои шумо мо маҷбур шудем ба чунин хулоса оем.  

Сохтмони НБО-и «Роғун», ки имрӯз бошиддат ҷараён дорад, ояндаи 

моро равшан месозад. Бизгор, кӣ чӣ мегӯяд, мо ин иншооти асрро месозем, 

бешубҳа, месозем!.. 

Мақсад аз навиштани чунин мактуби кушод он аст, ки агар нахоҳед, ба 

мо ёрӣ расонед, лутфан ба корҳои дохилии мо дахолат накунед.  Тақдири 

худро худамон созем.  Мо халқи бунёдкор ҳастем, бо роҳбарии Сарвари 

давлатамон муҳтарам Эмомалӣ Раҳмон он мақсади дар пеш гузоштаи худро, 

Худо хоҳад, амалӣ мегардонем!» [157]. 

Аҳолии ӯзбекзабони Тоҷикистон бо ҳисси баланди ватандорӣ ба ин амал 

иқдом кардаанд. Ин мактуби кушод бо тариқи «Замондош» нашр шуданаш 

ҳам ӯзбекзабонони кишварро то ҳадде муттаҳид месозад, зеро онҳо низ 

шаҳрвандони комилҳуқуқи Тоҷикистон ҳастанд ва ҳар коре, ки ба манфиати 

давлат аст, ба манфиати онҳо низ ҳаст.  

Ҳамчунин ҳафтаномаи «Замондош» дар қатори дигар «нашрияҳои 

ғайридавлатӣ ҳам дар самти пур кардани фазои иттилоотии кишвар ва ҳам 

дар самти дифои манфиатҳои умумимиллӣ ва умумидавлатӣ, шарики 

боэътимоди давлат ва ифодагари ормонҳои миллат будани худро амалан 

нишон доданд» [115, с. 37]. 

Мавзуи сохтмони НБО-и «Роғун» дар робитаҳои Тоҷикистону 

Ӯзбекистон то соли 2018 ҳамчун масъалаи баҳснок боқӣ монд. Дар ин мавзуъ 

ҳам рӯзномаҳои мустақили тоҷикӣ ва ҳам ӯзбекзабони Тоҷикистон пайваста 

мавод нашр намуда ин иқдомро дастгирӣ мекарданд.  

Соли 2018 дар муносибатҳои Тоҷикистону Ӯзбекистон саҳифаи тоза боз 

шуд. 9 марти соли 2018 бо даъвати Асосгузори сулҳу ваҳдати миллӣ – 

Пешвои миллат, Президенти Ҷумҳурии Тоҷикистон муҳтарам Эмомалӣ 

Раҳмон Президенти Ҷумҳурии Ӯзбекистон Шавкат Мирзиёев бо сафари 

давлатӣ ба Ҷумҳурии Тоҷикистон ташриф овард. 

Дар рафти музокирот «дар иртибот ба масъалаҳои мубрами ҳамкориҳои 

минтақавӣ Президенти Ҷумҳурии Ӯзбекистон ниятҳои баррасии ҳамаҷонибаи 

имконияти иштироки ҷониби Ӯзбекистонро дар бунёди иншооти 

гидроэнергетикии Ҷумҳурии Тоҷикистон, аз ҷумла дар сохтмони НОБ-и 

«Роғун» баён кард» [246]. 

Тавофуқоти ҷонибҳо дар масъалаи ҳамкориҳои обу энергетика ва 

сохтмони НБО-и Роғун ҳам дар Тоҷикистону Ӯзбекистон ва ҳам дар миқёси 

минтақа ва ҷомеаи ҷаҳонӣ ба хушнудӣ истиқбол карда шуд, зеро НБО-и 

«Роғун» на танҳо ба нафъи Тоҷикистон, балки ба манфиати тамоми минтақа 

хизмат мекунад. 

Ин мавзуъ зимни сафари давлатии Асосгузори сулҳу ваҳдати миллӣ – 

Пешвои миллат, Президенти Ҷумҳурии Тоҷикистон муҳтарам Эмомалӣ 

Раҳмон ба Ҷумҳурии Ӯзбекистон, ки рӯзҳои 17-18 августи соли 2018 

баргузор гардид, боз матраҳ шуд ва самтҳои нав дар ин соҳа пайдо гардид. 

Аз ҷумла, «Тарафҳо оид ба омӯзиши масъалаи сохтмони муштараки ду 

нерӯгоҳи барқи обӣ бо иқтидори умумии 320 мегаватт дар қаламрави 

Тоҷикистон дар дарёи Зарафшон ба мувофиқа расиданд. Роҳбарони ду давлат 

ба Комиссияи муштараки байниҳукуматӣ оид ба ҳамкориҳои тиҷоратӣ-

иқтисодӣ супориш доданд, ки масъалаи истифодаи оби ошомидании кӯли 

Сарез ба манзури таъмини ниёзҳои Тоҷикистон ва Ӯзбекистон мавриди 

омӯзиш қарор дода шавад» [244]. 

Албатта, лозим ба таъкид аст, рӯзи 16 ноябри соли 2018 воқеаи бузурги 

таърихӣ – маросими ба кор даровардани агрегеати якуми Неругоҳи барқи 

обии «Роғун» бо иштироки Асосгузори сулҳу ваҳдати миллӣ – Пешвои 

миллат, Президенти Ҷумҳурии Тоҷикистон муҳтарам Эмомалӣ Раҳмон 

баргузор гардид. Дар ин маросими бошукӯҳ дар қатори намояндагони 

воломақоми кишварҳои ба мо дӯсту бародар, аз қабили Федератсияи Русия, 

Ҷумҳуриҳои Италия, Ҳиндустон, Покистон, Афғонистон, Белорус, Украина, 

Қазоқистон, Қирғизистон ҳайати баландпояи Ҷумҳурии Ӯзбекистон низ 

ширкат варзид. Ин маросим дар расонаҳои давлативу хусусии ин кишвар ба 

таври васеъ инъикос карда шуд. 

Бо ҳамин баҳсҳои чандсола байни ду кишвар дар масъалаи мазкур ҳалли 

худро ёфт. Албатта, дар ин кор матбуоти даврӣ низ саҳми худро гузошта 

тавонист. Бо маводҳои таҳлиливу танқидӣ, бо овардани факту далелҳои 

қатъӣ муҳиммияти бунёди НБО-и «Роғун»-ро барои Тоҷикистон ва давлатҳои 

дигари Осиёи Марказиву Ҷанубӣ баён карда тавонист. Дар ин бобат, албатта, 

мавқеъ ва нақши матбуоти даврии ӯзбекии Тоҷикистон, бахусус, рӯзномаи 

«Замондош» муҳим буд. 

Албатта, ҳар нашрияе, ки фаъолият мекунад, дар он мушкилиҳо рӯи кор 

меоянд. Ин гуна мушкилот дар фаъолияти «Замондош» низ ба мушоҳида 

мерасад. Мо инро дар доираи озодии баёну матбуот дидем, ки баъзе 

матолиби нашрия ба шахсони мансабдор хуш намеояд ва масъала то ҷое 

мерасад, ки рӯзномаро ба суд медиҳанд.  

Махсусан, дар шумораи панҷуми соли 2011 дар саҳифаи аввал зери 

рубрикаи «Бош муҳаррир минбари» («Минбари сармуҳаррир») маводе зери 

унвони «Ҳақиқатнинг аччиқлиги ёхуд соядан қӯрқадиган амалдорлар 

хусусида» [225]  («Талхии ҳақиқат ё худ дар хусуси мансабдороне, ки аз сояи 

худ  метарсанд») нашр шудааст.  

Солҳои охир муҳаққиқони журналистика, аз ҷумла профессор 

М.Муқимов, маводҳое, ки зери рубрикаи «Минбари сармуҳаррир» нашр 

мешавад, ба унвони сутуннависӣ ҳамчун жанри алоҳидаи журналистика 

медонад: «Жанри мазкур ин андешаи инфиродии муаллиф ба ягон мавзуи доғ 

аст, ки бо як низоми муайяни вақт ва ҷойи доимӣ дар як рӯзнома ё маҷалла ва 

солҳои охир дар сомона ба табъ мерасад» [53, с. 244]. 

Дар он мавод чунин омадааст: «Дар шумораҳои қаблии рӯзнома 

хабарнигорамон дар бораи камбудиҳои як ташкилот мавод навишта буд. Аз 

хонандагонамон бо мазмуни «Раҳмат ба шумо, он чизе, ки дар дили мардум 

буд, ҳамонро навиштаед» мактубҳои зиёд гирифтем. Тир ба нишонаш 

расидааст, ба фикрам, мансабдорони ташкилоти мазкур аз мо сахт 

ранҷидаанд… 

Чӣ илоҷ, матбуот оинаи давр, оинаи ҳаёт аст. Шамол нашавад, барги 

дарахт намеҷунбад. Нафси ду-се амалдор гуфта, ҳақиқатро инъикос накардан 

аз рӯи инсоф нест» [225].  

Аз ин ҷо бармеояд, ки рӯзномаи «Замондош» на танҳо дарди дили 

мардуми ӯзбекзабонро мегуфтааст, балки камбудиҳои дар ҷомеа бударо 

инъикос менамудааст.  

Муҳаққиқ И. Усмонов андеша дорад, ки «Вақте сухан аз робитаи сиёсат 

ва воситаи ахбор меравад, ба таври илмӣ, ба тавре ки дар таассуроти мо ҳаст, 

бояд воситаҳои ахбори омма ва таблиғ он масъалаҳои доғеро, ки дар ҷомеа 

ҳаст, мардумро ба ташвиш меоваранд ё он чизе, ки халқ фикр мекунад, ба 

самъи сиёсатмадорон, онҳое, ки давлатро идора мекунанд, расонанд» [92, с. 

71]. 

Яке аз чунин масъалаҳоро рӯзнома дар шумораи сеюми соли 2011, ки 

20-уми январ нашр шудааст, инъикос менамояд. Он матлаб ба таваҷҷуҳи 

Вазорати тандурустии Ҷумҳурии Тоҷикистон нигаронида шудаву мавзуи 

асосиро табобати ройгон фаро мегирад. Сарлавҳаи мақола «Касал бӯлмай 

энди зинҳор, давоси қурсин…» [189] («Касал нашавам бад-ин асло…») ном 

дошта, дар бораи фаъолияти беморхонаи марказии шаҳри Турсунзода омода 

карда шудааст. Баъдан аз рӯи ҳамин мақола дар асоси аризаи сардухтури 

беморхонаи марказии шаҳри Турсунзода Дилбар Бӯракова   аз болои 

рӯзномаи «Замондош» ва мухбири он парванда кушода мешавад.  

Баъди гузаштани чор моҳ дар асоси Фармони Президенти Ҷумҳурии 

Тоҷикистон аз 7 феврали соли 2009 №622 «Дар бораи вокуниши шахсони 

мансабдор ба маводҳои танқидӣ ва таҳлилии воситаҳои ахбори омма» ба 

мақолаи танқидии дар боло зикргардида ҷавоб меояд. Аз вокуниши масъулин 

фаҳмидан мумкин аст, ки мақола ба мақсади худ расидааст, зеро камбудиҳои 

ҷойдоштаро ислоҳ намудан ба манфиати кор буда, рӯзномаву журналист 

рисолати касбии худро иҷро менамояд. 

Албатта, «Озодии сухан ба аҳли ҷомеа, ба истифодабарандагону 

истеъмолгарони иттилоот зарурат аст, чун аҳли ҷомеа ба дастгирии 

иттилооти дақиқу саривақтӣ аз ҳама гуна воқеа, ҳодиса, рӯйдоду равандҳо, 

онҳо хоҳ хушоянд ҳастанду хоҳ нохушоянд, ҳуқуқ доранд» [115, с. 46]. 

Дар баробари ин рӯзнома ба масъалаҳои миллӣ низ аҳаммият зоҳир 

менамояд. Дар шумораи якуми соли 2011, ки 3 январ нашр шудааст, бо 

сарлавҳаи «Тилга эрк бериб, миллат шаънига тегиш андишасизликдир» [178] 

(«Ба забон озодӣ дода, ба шаъни миллат расидан нишонаи беандешагӣ аст») 

нашр шудааст. Дар он оид ба баъзе рӯзномаву радиоҳои Тоҷикистон, ки 

калимаи «ӯзбек»-ро дар шакли «ӯзбак» талаффуз мекунанд, сухан меравад.  

«Мутаассифона, дар баъзе аз нашрияҳо, аз қабили «СССР», «Дунё», 

«Миллат», «Пайкон» ва дар радиои «Садои Душанбе» истилоҳи «ӯзбек» дар 

шакли «ӯзбак» истифода шуда истодааст ва ин ба иззати нафси сокинони 

ӯзбекзабони кишвар расида, аз ҷониби онҳо ба идораи мо мактубҳо ва 

зангҳои телефонии зиёд ворид шуда истодааст» [178], – омадааст дар мақола. 

Баъдан муаллиф бо афсӯс қайд мекунад, ки паст задани шаъну шарафи як 

миллат ин аз беандеша будани шахс далолат медиҳад ва масъулину 

рӯзноманигорони расонаҳои мазкурро даъват ба мекунад, ки дигар ба чунин 

хато роҳ надиҳанд. 

Ҳаминро бояд қайд кард, ки «…аҳли эҷоди ҳафтаномаи «СССР» сабки 

эҷодиеро интихоб кардаанд, ки дар навиштаҳои худ бештар сабки 

«гуфтугӯйии кӯчагӣ» (агар чунин гуфтан лозим бошад)-ро истифода 

мебаранд» [109, с. 107]. Аз ин сабаб нашрия калимаи «ӯзбек»-ро дар шакли 

«ӯзбак» истифода мебарад, ки як навъ беэҳтиромӣ нисбат ба миллати дигар 

ва махсусан, ӯзбекони Тоҷикистон мебошад.  

Тавре муҳаққиқ С. Гулов менависад: «Расонаҳои Тоҷикистон новобаста 

ба шакли моликият ҳамеша дар инъикосу таҳлили рӯйдодҳои ҷомеаи кишвар 

талош доранд. Ва дар роҳи худшиносиву худогоҳии ҷомеа, боло бурдани 

маърифати мардум, дастрасии шаҳрвандон бо иттилоъ хидмати арзандаеро 

анҷом медиҳанд» [26, с. 255]. 

Рӯзнома аз шумораи аввалинаш ба масъалаҳои динӣ диққати махсус 

зоҳир менамояд. Махсусан, дар бораи тартиби хондани намоз, таҳорат, дар 

боби ҳалолу харом, қиссаҳо аз ҳаёти паёмбарону саҳобагон, тартиби қурбонӣ 

намудан, зиёрати Каъба, саволу ҷавобҳои динӣ, намунаҳо аз китобҳои фиқҳӣ 

ва ғайраҳо нашр мешавад.  

Масалан, дар солҳои 2005 ва 2006 зери рубрикаи «Шарқ хазинаси» 

(«Хазинаи Шарқ») порчаҳоро аз китоби Муҳаммади Ғаззолӣ аз шумораи 6 

январи соли 2005 то 13 июли соли 2006 ба нашр расонидааст. Мусоҳибаҳо бо 

намояндагони дин, қиссаҳои ибратомӯз дар саҳифаҳои рӯзнома хеле зиёд 

мушоҳида мегардид.  

Чунин хусусият дар нашрияҳои тоҷикӣ кам ба назар мерасад. Дар 

солҳои қаблӣ аксари нашрияҳои тоҷикӣ низ ба масъалаҳои динӣ диққати 

махсус зоҳир менамуданд. Лекин «Замондош» ин хусусияташро то ба охир 

идома дод, зеро дар қатори масъалаҳои дигар баррасии масъалаҳои динӣ низ 

ба мардум хеле зарур аст ва ин ҳам дар ҳолест, ки аксарияти мардум пурра аз 

қонуну қоидаҳои шариати исломӣ огоҳ нестанд ва ба ҳамин хотир имрӯз дар 

ҷомеаи мо нафароне пайдо шуда истодаанд, ки ба гурӯҳҳои террористию 

экстремистии динӣ мепайвандад. Зеро дар шуури онҳо фаҳмиши нодуруст 

ҷой дорад. Фаҳмиши нодурустро аз байн бурдану чизи ҳақро гуфтан вазифаи 

журналист ҳам ҳаст. Аз ин хотир дар саҳифаҳои рӯзномаҳо будани 

масъалаҳои динӣ хуб аст. Огоҳии дурусти мардумро бештар мекунад ва он 

ҳам дар асоси қонунҳои амалкунандаи кишвар бояд бошад.  

Албатта, ҳар як нашрия хонандаи худро дорад ва фикри аудитория барои 

идораи рӯзнома хеле муҳим аст. Мо дар вақти пажуҳиши шумораҳои солҳои 

қаблии рӯзнома фикру мулоҳизаҳои хонандагони нашрияро, ки саҳифаҳои он 

нашр шудааст, мушоҳида намудем.  

Воқеан ҳам, рӯзномаи «Замондош» дар солҳои 2005-2010 аудиторияи 

худро муттаҳид карда тавонист. Ҳамин муттаҳидӣ дар навиштаҳои 

хонандагони нашрия, ки дар саҳифаҳои он ба табъ расидааст, эҳсос мешавад. 

На танҳо хонандагони одӣ, балки шахсиятҳои шинохта низ дар бораи 

«Замондош» фикру андешаҳои хуб гуфтаанд.   

Яке аз овозхонҳои эстрадаи Ӯзбекистон Феруза Ҷуманиёзова менависад, 

ки: «Фарҳанг, таърих, анъанаҳои миллии ӯзбекони Тоҷикистонро бо воситаи 

рӯзномаи «Замондош» мутолиа намуда, сарам ба осмон расид» [170]. 

Албатта, ин боиси хушҳолист.  

Воқеан муносибатҳои Тоҷикистону Ӯзбекистон дар солҳои 2000-2008 

каме ба эътидол омад, овозхонҳои машҳури эстрадаи Ӯзбекистон бо 

сафарҳои ҳунарӣ ба Тоҷикистон меомаданд. Табиист, ки дар ин вақт онҳо ба 

матбуот рӯ оваранд.  Албатта, яке аз нашрияҳои фаъоли ӯзбекзабони 

Тоҷикистон дар ҳамон вақт «Замондош» ба ҳисоб рафта, дар вақти ба 

Тоҷикистон омадани онҳо мусоҳибаҳо ташкил мекард, саволҳои мухлисони 

онҳоро ҷамъ намуда, баъдан дар шумораҳои оянда ҷавоби ҳунармандонро 

нашр менамуд, ки ин ҳам то андозае аудиторияи рӯзномаро зиёд мекард.  

Барои тасдиқи ин гуфтаҳо фикри яке аз овозхонҳои эстрадаи ӯзбек, 

Ҳунарманди хизматнишондодаи Ӯзбекистон Сардор Раҳимхонро мисол 

меоварем: 

«Ростӣ, ман дар бораи рӯзномаи «Замондош» шунида хеле хурсанд 

шудам. Дар Тоҷикистон рӯзномаеро бо забони ӯзбекӣ чоп карда ва ин корро 

дар давоми панҷ сол давом додан худ ҷасорат аст. Ин муваффақияти 

ӯзбекони Тоҷикистон аст. Рӯзномаи «Замондош» барои мо – ҳунармандони 

Ӯзбекистон, ки дар Тоҷикистон консерт баргузор менамоем, нақши муҳим 

дорад» [197].  

Дар баробари ин Ҳофизи халқии Ӯзбекистон Шералӣ Ҷӯраев чунин 

навиштааст: «Дар сафарҳое, ки ба Тоҷикистон доштам, дар бораи рӯзномаи 

ӯзбекзабони «Замондош» фаҳмида хеле шод шудам.  Ин шараф аст, ки дар 

Тоҷикистон рӯзномае бо забони ӯзбекӣ нашр мешавад. Халқи Тоҷикистон 

меҳнатдӯст аст. Ин дар симои бародаронамон Ӯлмас Ҷамол, Асқар Маҳкам 

ва Ҳоҷибой Тоҷибоев намоён мешавад» [172].  

Албатта, ин гуна муносибат ва андешаҳо нисбат ба рӯзнома хуб аст. Ба 

ғайр аз шахсиятҳои маъруф хонандагони одӣ низ фикру мулоҳизаҳои худро 

нисбат ба рӯзнома баён намудаанд ва онро аз саҳифаҳои рӯзнома пайдо 

кардан мумкин аст.  

Масалан, яке аз муштариёни доимии нашрия ба номи сармуҳаррири 

рӯзнома Ёқубҷон Абдуманнон бо имзои «Бахтиёр бобо» мактуб 

фиристодааст. Мазмуни мактуб чунин аст, ки гӯё ин шахс ҳар як шумораи 

рӯзномаро мутолиа менамудаасту акнун аҳд кардааст, ки минбаъд онро 

намехонад: 

«Рӯзномаи «Замондош»-и шуморо аз шумораи якумаш то ҳол пурра 

мутолиа менамоям. Аммо аз ҳамин шумора иборатан аҳд кардам, ки дигар 

намегирам. Чаро мегӯед? Барои он ки агар шумо аз бозор гӯшт хареду ними 

он устухон бошад, чӣ қадар хафа мешавед. Рӯзномаи шумо ҳам ҳамин хел 

аст. Аз 16 саҳифа ними зиёдаш реклама. Чӣ лозим аст, нахонам. Ҳар дафъа 

асабам вайрон мешавад» [159]. 

Албатта, шикояти муштарии рӯзнома бамаврид аст. Аммо, «азбаски дар 

назарияи журналистика ба истилоҳи «матбуоти ғайриҳукуматӣ» фикрҳо 

гуногунанд, барои мушаххас намудани он, меъёр ё ченаки муайяне лозим аст. 

Агар ҷузъиёт ва омилҳои субъективиашро сарфи назар кунем, дар шароити 

кунунӣ барои мушаххасияти «матбуоти ғайриҳукуматӣ» манбаи таъминоти 

молии он меъёри асосӣ шуда метавонад. Яъне рӯзномаҳо, маҷаллаҳо, ки 

барои фаъолияти оинномавии худ аз буҷаи давлатӣ маблағгузорӣ намешавад, 

матбуоти ғайриҳукуматӣ ҳастанд» [114, с. 4]. 

Табиист, ки матбуоти ғайридавлатӣ бештар аз реклама истифода 

мекунад. Дар моддаи 12-и Қонуни Ҷумҳурии Тоҷикистон «Дар бораи 

реклама» чунин омадааст:  

«Дар матбуоти даврии давлатӣ, ки барои ахбор ва маводи хусусияти 

рекламавӣ дошта махсус гардонида нашудаанд, реклама набояд аз 25 фоиз 

ҳаҷми як шумораи нашрияи матбуоти даврӣ ва дар матбуоти даврии 

ғайриҳукуматӣ ин ҳаҷм набояд аз 40 фоиз зиёд бошад» [149, с. 132-133].  

Дар вақти пажуҳиш маълум гардид, ки дар баъзе шумораҳо умуман 

реклама дида намешаваду дар баъзеашон се-чор саҳифа. Агар инро тибқи 

қонунгузорӣ гирем, нашрияе, ки 16 саҳифа дорад, чор саҳифаи он реклама 

бошад, аз ҳаҷми умумӣ 25 фоизашро дар бар мегирад. Тибқи муқаррароти 

қонун, ки дар боло иқтибос намудем, нашрияҳои ғайриҳукуматӣ метавонанд, 

то 40 фоиз дар як шумора аз реклама истифода кунанд. Яъне рӯзнома 

талаботи қонунро вайрон накардааст. 

Рӯзномаи «Замондош» дар шаҳри Душанбе ба нашр мерасид ва қисми 

зиёде хонандагонаш, ки аз вилояти Суғд буд, барои ба онҳо расонидани 

рӯзнома душворӣ пеш меомад.  Ба ҳамин хотир 7 октябри соли 2011 дар 

шаҳри Хуҷанд нашрияи мустақил бо номи «Хиёбон» ба нашр расид. Муассис 

Ҷамъияти дорои масъулияташ маҳдуди «Замондош» ва ҳайати эҷодии 

«Хиёбон» аст. Ин нашрия дар формати А4 ва дар ҳаҷми 32 саҳифа ба нашр 

мерасад.  

Маводи асосии ин нашрияро хроникаи хабарҳо аз дохил ва хориҷи 

кишвар, ҳикояву қиссаҳои адибони ӯзбекзабон ва толеъномаву кроссвордҳо 

ташкил медод. Бештар барои ба нашр расонидани маводҳои адибони 

ӯзбекзабон ва аз ҳаёти мардуми вилояти Суғд диққати асосӣ дода мешавад. 

Мақсад аз таъсиси ин нашрия низ чунин буд. Яъне, пур намудани фазои 

иттилоотии вилояти Суғд бо нашрияи адабии ӯзбекӣ. 

Дар баробари ин рӯзномаи «Замондош» ба он ҷо фиристода мешуд ва 

нашрияи «Хиёбон» аз он ҷо ба ноҳияҳои гирду атрофи Душанбе ва вилояти 

Хатлон паҳн мегардид. 

Нашрияи мазкур муддати дароз фаъолият накард: моҳи марти соли 2014 

бо сабаби ба ҳам омадани рӯзномаи «Замондош»-у «Хиёбон» ва таъсис 

ёфтани як нашрияи умумиҷумҳуриявӣ бо номи «Замон» нашри он қатъ 

гардид, зеро муассиси ҳар ду нашрия, яъне «Замондош» ва «Хиёбон» 

Ҷамъияти дорои масъулияташ маҳудуди «Замондош» буд.  Онҳо бо гузашти 

чанд муддат ба хулосае омаданд, ки бо сарфи маблағҳои зиёд нашри ду 

рӯзномаро нею онҳоро дар шакли як нашрияи пуриқтидор ба чоп расонанд. 

Тавре муҳаққиқ И. Усмонов мегӯяд: «Касе бо нияти қиссашунавӣ, 

шеърхонӣ, илмомӯзӣ рӯзнома ба даст намегирад, балки мақсади асосӣ аз 

матбуот холисии ахбор аз ҳаёти иҷтимоъ, маданият ва ҳунар аст. Хуб аст, 

бисёр хуб аст, агар ҳамзамон бо ин ғизои руҳӣ ҳосил шавад, аммо танҳо бо 

ин ният муҳтаворо фидои шакл набояд кард» [91, с. 161]. 

 Бо ҳамин мақсад дар оғози моҳи апрели соли 2014 онҳо ин ду нашрияро 

муттаҳид намуда, як рӯзномаи дигар бо номи «Замон»-ро ба нашр 

мерасонанд. Рӯзномаи «Замон» он рисолат ва муҳтавое, ки дар вақти 

«Замондош» буданаш дошт, каме гум кард. Ин ҳам сабабҳои худро дорад, 

зеро дар он солҳо дар рӯзнома журналистони касбӣ фаъолият менамуданду 

дарди ҷомеаро инъикос карда метавонистанд.  

Рӯзномаи «Замон» то соли 2018 ба чоп расид. Он имрӯз чоп намешавад. 

Ба ҳар ҳол рӯзномаи «Замондош» дар як муддат, хосатан дар солҳои 2000-

2012, тавонист ҳамчун нашрияи мустақили ӯзбекзабони Тоҷикистон дар 

фазои иттилоотии кишвар нақши худро гузошта тавонад.  

Чун хулоса метавон гуфт, ки матбуоти ғайридавлатии ӯзбекзабон дар 

Тоҷикистон имрӯз фаъолияти пурсамар надорад. Барои ҷоннок кардани кори 

нашрияҳои хусусӣ таваҷҷуҳи бештар зоҳир кардан лозим аст. Ҳар он сухане, 

ки мардум ба воситаи матбуоти расмӣ гуфта наметавонад ва нашрияҳои 

давлатӣ низ аз пеши худ тамоми хостаҳои аудиторияро қонеъ гардонида 

наметавонад, дар ин замина матбуоти хусусӣ як андоза манфиатҳои мардуми 

одиро дифоъ карда метавонад. Ин ҳам ба нафъи давлат ва ҳам ба фоидаи халқ 

аст.  Чун Ҳукумат бо воситаи маводи матбуот аз ҳолати воқеии ҷомеа огоҳӣ 

пайдо мекунад ва агар камбудиву мушкилиҳо ҷой дошта бошанд, аз пайи 

ислоҳи онҳо мешавад.  

БОБИ III 

МАВҚЕИ ЖАНРҲОИ ПУБЛИТСИСТӢ ДАР НАШРИЯҲОИ ДАВРИИ 

ӮЗБЕКЗАБОН 

Воситаҳои ахбори омма, махсусан матбуот дар инъикоси масъалаҳои 

сиёсӣ, иҷтимоӣ ва фарҳангӣ нақши муҳим дорад. Аз ин ҷост, ки жанрҳои 

матбуот аз жанрҳои телевизиону радио бо хусусияту таъиноташон фарқ 

доранд.  

Дар жанрҳои хабарӣ факту далел, фаврият ва кӯтоҳбаёнӣ авлавият 

доранд. Асоси жанрҳои таҳлилиро муҳиммияти мавзуъ, таҳлилу баррасии он, 

таклифу пешниҳодҳо доир ба ҳалли муаммову мушкилот ташкил медиҳанд. 

Жанрҳои публитсистӣ-бадеӣ, ки ба гурӯҳи сеюми жанрҳо дохил мешавад, бо 

имкониятҳои васеи худ дар ифода, тарзи баён, офариниши симо, тавсир ва 

ҳаҷву танз ҷойгоҳи худро соҳиб аст. 

Дар матбуот жанр барои дар як қолаби муайян баён шудани фикри 

муаллиф мусоидат менамояд. Ҳамчунин, «гуногунжанрӣ имкон медиҳад, ки 

дар ВАО зиндагии воқеӣ ҳамаҷониба инъикос ёбад» [29, с. 264]. 

3.1. Вижагиҳои жанрӣ ва мавзуӣ 

Дар саргаҳи ҳамаи жанрҳои публитсистика хабар меистад, зеро дар 

тамоми намуди ВАО талабот ба ин жанр бештар аст. Барои мисол сомонаҳо, 

радио ва телевизион дар бораи ҳодисаву воқеаҳои рухдода нисбат ба матбуот 

фавран хабар медиҳанд. «Яъне жанри хабар дар воқеъ хабар мерасонад, ки 

фалон воқеа рӯй дод ё рӯй доданаш мумкин аст» [90, с. 13].  

Дар рӯзномаи «Замондош» низ ин жанр бештар истифода бурда 

шудааст. Яке аз хусусиятҳои жанри хабар дар бораи ҳодисаву воқеа фавран 

хабар додан аст. Нашрия дар солҳои аввали ташкилшавӣ моҳнома буд ва 

баъдан ба ҳафтанома табдил ёфт.  Барои ҳамин дар он аз соли 2004 инҷониб 

асосан хабарҳои кӯтоҳ чоп шудааст.  

Ба ақидаи муҳаққиқ И. Усмонов, хабари кӯтоҳ «ин шакли роиҷёфтаи 

хабарнигорӣ аст ва мақсадаш танҳо аз воқеа ё факти нав хабар додан аст. Дар 

ин шакли баён шарҳу тавзеҳ нест» [90, с. 21]. Ба чунин хабарҳои кӯтоҳ 

«Номзодлар кӯрсатилди» («Номзадҳо пешбарӣ шуданд») ва «Довондаги 

фожиа» («Фоҷиа дар ағба»), ки дар шумораи 23 декабри соли 2004 нашр 

шудааст, дохил мешавад. Хабари аввал дар хусуси пешбарӣ шудани 22 нафар 

номзад ба вакилии Маҷлиси намояндагон иттилоъ медиҳад. Матлаби дуюм 

низ дар бораи ҳодисаи рухдода хабар медиҳад, дар он шарҳу тавзеҳ дида 

намешавад.  

Дар рӯзномаи «Замондош» ҳамеша хабарҳо дар саҳифаҳои 2-юм ва 3-юм 

чоп мешаванд. Онҳо аз хабарҳои дохиливу хориҷӣ иборатанд. Хабарҳои 

маҳаллӣ аз сомонаҳои тоҷикӣ тарҷума шуданд, ахбори хориҷӣ бештар аз 

сомонаҳои иттилоотии ӯзбекӣ бознашр карда шудааст. 

Яке аз жанрҳои серистеъмолтарин жанри мусоҳиба ба шумор меравад. 

Дар нигоҳи аввал мусоҳиба жанри осон намудор мешавад, аммо он низ ба 

худ талаботҳое дорад.   

 Масалан, яке аз шартҳои мусоҳиба ин интихоби дурусти мусоҳиб аст. 

«Шахси мусоҳибро дуруст интихоб кардан чунин маъно дорад, ки он кас дар 

ҳамин мавзуъ мутахассис бошад, донад ва фаҳмонда тавонад ва фаҳмидан 

хоҳад» [90, с. 53].    

Яке аз мусоҳибаҳое, ки дар шумораҳои 9, 10, 11 ва 12-и «Замондош» дар 

соли 2005 нашр шудааст, ба қалами Самариддин Асозода тааллуқ дорад. Ӯ бо 

шоира Ҳадиса Қурбонова мусоҳиба анҷом додааст.  Асосан мусоҳиба дар 

бораи ҳаёт ва фаъолияти Муқаддас Набиева доир гардидааст. Сарлавҳаи он 

низ чунин аст: «Муқаддаснинг сирли ӯлими» («Асрори марги Муқаддас»).  

Ин мусоҳибаи портретӣ аст. «Дар мусоҳибаи портретӣ сохтани симои 

шахс асосӣ буда, дар матн ё навор ҷузъҳои ҳолномаи мусоҳиб ва ақидаи ӯ 

оид ба мавзуъҳои гуногун оварда мешавад» [57, с. 96].  

Дар ҳамин як мусоҳибаи калонҳаҷм журналист панҷ савол додааст. 

Дигар ҳамаи он нақли мусоҳиб аст. Бояд қайд кард, ки дар давоми суҳбат 

Ҳадиса Қурбонова тавонистааст, симои Муқаддас Набиеваро дар пеши 

чашми хонанда ҷилвагар намояд. Ҳамин аст, ки мусоҳиба хеле ҷолиб ва 

хонданбоб шудааст.  

Ғайр аз ин, рӯзнома мусоҳибаҳои шахсиятҳои маъруф, чун Улуғбек 

Отаҷонов [152] (ситораи эстрадаи Ӯзбекистон), Ризо Нурӣ [192] (набераи 

Абулқосим Лоҳутӣ), Музаффар Зуҳуров [180] (дар бораи рӯзҳои охирини 

ҳаёти академик Бобоҷон Ғафуров), Илҳом Фармонов [153] (ситораи эстрадаи 

Ӯзбекистон) ва дигаронро ба чоп расонидааст. 

Аксари мусоҳибаҳои рӯзнома дар доираи талаботи жанр ва касбӣ омода 

шудаанд. Муҳиммияти мавзуъ, тарзи пешниҳоди он, саволгузорӣ, ҷавобҳои 

дақиқи мусоҳибон ҷиҳатҳое ҳастанд, ки мусоҳибаҳои рӯзномаро 

диққатҷалбкунанда ва хонданбоб сохтаанд. 

Бештари мусоҳибаҳо ба қалами худи журналистони ҳафтанома, аз ҷумла 

Ёқубҷон Абдуманнон, Абдуҳафиз Мирзоаҳмад, Абдулло Саид, Абдулло 

Зуҳур, Ҳасан Эрбобоев, Искандар Маҳмадалиев тааллуқ дошта, баъзеи дигар 

аз забонҳои тоҷикӣ ва русӣ тарҷума шудаанд. Зимни пажуҳиш маълум шуд, 

ки ҳафтанома қариб дар ҳар як шумораи худ мусоҳиба нашр намудааст. 



119 

 

Яке аз жанрҳои дигари публитсистика мактуб аст. «Агар ба навиштаҳои 

муҳаққиқон дар мавриди ин жанр бовар кунем, жанри мактуб аз адабиёт ба 

публитсистика-журналистика омад» [90, с. 85]-ааст. 

Мактуб ҳамон маводе аст, ки аз тарафи як ё якчанд нафар ба як ё якчанд 

нафар навишта мешавад ва он бояд хусусияти иҷтимоӣ дошта бошад. 

«…Яъне манфиатнок будани муҳтавои он барои одамон бо ҳамин чиз 

иртиботдошта мебошад» [90, с. 85]. 

Дар саҳифаҳои нашрияи «Замондош» ҳам мактубҳои публитсистӣ нашр 

шудааст. Барои мисол, мактубҳои кушод ба Президенти Ҷумҳурии 

Ӯзбекистон Ислом Каримов [157; 166], ба вазири фарҳанги Ҷумҳурии 

Тоҷикистон Мирзошоҳруҳ Асрорӣ [174], ба сармуҳаррири рӯзномаи 

«Замондош» Ёқубҷон Абдуманнон [159], ба дорандаи Чоизаи ба номи А. 

Лоҳутӣ Қосим Мамаҷонов [196], ба нависанда Абдурофеъ Рабиев [162] ва 

ғайраҳо.  

Дар бораи муҳтавои ду мактубе, ки ба номи Президенти Ҷумҳурии 

Ӯзбекистон навишта шудааст, дар боби дуюм гуфта шуд. Ин ҷо фақат ҳамин 

чизро таъкид кардан бамаврид аст, ки шахси мактубгиранда дар ҷомеа вазн 

дорад, дар баробари ин мазмуни мактуб низ аҳаммияти ҷамъиятӣ дорад.  

Ё ин ки дар мактуби Нина Василева, ки ба адиби тоҷик Абдурофеъ 

Рабиев навиштааст, баъзе масъалаҳои муҳимми ҷамъиятиву адабӣ инъикос 

гаштааст. Ин ба ҳамон намуди мактуб монанд аст, ки дар гузашта низ 

шоирону адибон ба ҳамдигар менавиштанд, дар баробари ин доир ба баъзе 

масъалаҳои муҳимми ҷамъиятӣ табодули назар мекарданд.  

Муҳаққиқ Б. Шукруллоев дар доираи мактубҳои публитсистӣ инъикос 

шудани масъалаҳои адабиву фарҳангӣ чунин андеша дорад: «Вақте ки дар 

бораи нақши хоси мактуб ҳамчун жанри публитсистика сухан мекунем, пеш 

аз ҳама, диққати моро инъикоси масъалаҳои адабиёту фарҳанг ё худ 

сарнавишти инсонии адибон дар матбуот, дар шакли номаи публитсистӣ ба 

худ ҷалб мекунад» [117, с. 36].  

Мактуби дигар, ки ба қалами Ҷамшед Пиримов тааллуқ дораду ба яке аз 

чеҳраҳои шинохтаи муҳити адабии ӯзбекзабонони Тоҷикистон Қосим 

Мамаҷонов навиштааст, ба табъ расидааст.  

Ба таъкиди профессор И.Усмонов, «Маъмулан нависанда ва гирандаи 

мактуб ҳамдигарро мешиносанд ва ин шиносоӣ метавонад, аз ҳамкасбӣ, 

ҳампешагӣ, ҳамватанӣ ва дигар омилҳои монанд ба он бошад» [90, с. 87]. Дар 

мактубе, ки дар боло ишора намудем, низ чунин аст. Нависанда ва гирандаи 

мактуб ҳамдигарро мешиносанд ва онҳо солҳои зиёд дар рӯзномаи «Совет 

Тожикистони» ҳамкор буданд.   

Дар мактуб асосан доир ба вазъи ҷомеа, таълиму тарбия, муносибати 

омӯзгор бо хонандаи мактаб, дар маҷмуъ дар бораи соҳаи маориф сухан 

меравад. Яъне муаллиф хостааст, камбудиҳои дар ҷомеа бударо инъикос 

кунад ва онро дар шакли мактуб ба яке аз чеҳраҳои шинохтаи ҷомеа нависад 

ва бо ин роҳ мехоҳад мардумро аз ин камбудиҳо огоҳ созад.  

Дар саҳифаҳои рӯзномаи «Замондош» маводҳо дар қолаби жанрҳои 

публитсистию бадеӣ бештар чоп шудааст. «Асоси ташаккули ин жанрҳо 

баҳамомезишии баёнҳои публитсистӣ ва бадеӣ мебошанд. Инҳо жанрҳои 

публитсистие мебошад, ки аз образ нағз кор мегиранд ва баъзеашон жанрҳои 

бадеие мебошанд, ки бе унсури публитсистиашон маъно надоранд. Пас, дар 

ин жанрҳо бадеият ва публитсистика дар дохили якдигаранд» [90, с. 88].  

Ба жанрҳои публитсистию бадеӣ лавҳа, очерк, фелетон, памфлет, 

пародия, латифа, шарҳи ҳаҷвӣ шомил мебошанд.  

Яке аз лавҳаҳои «Замондош» «Мафтунингман, она табиат» [222] 

(«Мафтуни ту ҳастам, модар-табиат») ном дошта, дар бораи таассуротҳои 

сафар аз тамошои кӯҳҳои Ҳисор иншо шудааст. Дар ин лавҳа, ки бояд тасвир 

бештар мешуд, фақат нақли хушку холӣ аст. Тасвири зебоии кӯҳҳои Ҳисор, 

мушоҳидаҳо, ягон лаҳзаи ҷолиби сафар инъикос нашудааст. 

Лавҳаи дигар бо сарлавҳаи «Денгиз сайли» [151] («Сайри баҳр») нашр 

шудааст. Дар он низ тасвир ва суханони образнок кам истифода шудааст.  

Қобили таъкид аст, ки ин лавҳаҳоро на ягон публитсисту нависанда, балки 

якеашро хонандаи мактаб, дигарашро омӯзгори мактаби миёна иншо 

намудааст. Хуб мебуд, ки ин маводҳоро ҳайати эҷодӣ бо рубрикаи лавҳа ва 

лавҳаи лирикӣ ба чоп намедоданд. Ба хонанда ҳамон чизро додан лозим аст, 

ки ба талаботи жанрӣ ҷавобгӯ бошад.  

Очерк жанре мебошад, ки публитсистон ба он зуд-зуд муроҷиат 

менамоянд. Онро як навъ «жанри одамшиносӣ» [90, с. 96] низ маънидод 

мекунанд.  

Бале, очерк жанрест, ки аз публитсист маҳорати баланди тавсир, 

офариниши симо ва кушода тавонистани ҷиҳатҳои норавшани қаҳрамонашро 

талаб менамояд.  Яке аз маводҳое, ки «Замондош» бо рубрикаи очерк нашр 

кардааст, «Қудрат полвон» [161] («Паҳлавон Қудрат») ном дорад. Очерк ба 

қалами Зикрилло Валӣ, яке аз публитсистони ӯзбекзабони Тоҷикистон 

тааллуқ дошта, дар бораи Қудрат ном гӯштингири маъруфу машҳур нақл 

мекунад. Нақли муаллиф бо истифода аз образҳои бадеӣ дар офариниши 

симои қаҳрамонаш хеле хуб истифода шудааст. Муаллиф барои исботи 

гӯштингири моҳир будани қаҳрамонаш аз лаҳзаҳои мусобиқаҳо лавҳаҳо 

оварда, хонандаро бовар мекунонад, ки Қудрат, дар ҳақиқат, гӯштингири 

моҳир аст.  

Муҳаққиқи публитсистика Б. Қутбиддин бар он андеша аст, ки «…На 

ҳар як журналист очерк навишта метавонад ва на ҳар як навиштаи 

маълумотномасифатро очерк метавон номид» [39, с. 47]. Дар нашрияи 

«Замондош» ҳамагӣ чор очерк нашр шудааст, ки воқеан, ба талаботҳои 

жанрии очерк ҷавобгӯ мебошанд.  

Ба ақидаи муҳаққиқ М. Муқимов, «Очерк ҳамчун жанри публитсистию 

бадеӣ факту воқеаҳои ҷомеаро инъикосу таҳлил мекунад. Яъне, инъикоси 

воқеият асоси очерк буда, дар он тахайюлот ба мисли дигар жанрҳои бадеӣ 

нақши камтаре дорад» [55, с. 4]. 

Очерки дигар бо номи «Дунёнинг сарҳисоби бор» («Дунё сарҳисоб 

дорад»), ки муаллифаш сармуҳаррири ҳамонвақтаи рӯзномаи «Замондош» 

Абдулло Зуҳур мебошад.  

Ин очерк дар бораи яке аз шахсиятҳои даврони шуравӣ, ки солҳои 

тулонӣ дар вазифаҳои пурмасъул, аз қабили раиси Комитети иҷроияи ноҳия, 

котиби якуми райком кор кардааст, нақл мекунад. Қаҳрамони очерк Тошмат 

Маллаев ном дорад.  

Ба ақидаи профессор И. Усмонов, «хусусияти публитсистии очерк дар 

он зоҳир мешавад, ки вай дар бораи одамони аниқ, бо факту рақамҳои 

конкрет навишта мешавад» [90, с. 96].  

Муҳаққиқ А. Саъдуллоев бар он назар аст, ки «дар публитсистика образ 

ва мафҳум, образнокӣ ва мантиқи баён, бадеият ва илмият, ҷиҳатҳои эҳсосӣ 

ва ақлӣ ба ҳам пайванди азалӣ доранд ва ин ҳақиқати бебаҳс аст» [83, с. 46]. 

Очерки «Дунё сарҳисоб дорад» низ дар бораи одами аниқ, бо факту 

рақамҳои конкретӣ навишта шудааст. Дар баробари ин муаллиф низ 

тавонистааст, ки бо овардани лаҳзаҳои алоҳида аз ҳаёти қаҳрамонаш симои 

онро дар пеши хонанда ба пуррагӣ кушода диҳад. 

Дар очерки номбурда низ хислатҳову характери қаҳрамон ҳамчун 

раҳбари одил, ташкилотчӣ ва одами хоксор тасвир карда мешавад. Қайд 

кардан бамаврид аст, ки қаҳрамони очерк, яъне Тошмат Маллаев дар қайди 

ҳаёт нест ва муаллиф бо афсӯс қайд мекунад, ки «Тошмат Маллаев роҳбари 

доное буд, ки барои халқ, Ватани худ зиндагӣ кард. Имрӯз ӯ дар миёни мо 

нест. Аммо сабақҳои зиндагии эшон ба чанд насл намунаи ибрат мешавад, 

зеро акаи Тошмат дар кадом вазифа кор карда бошад, аз паи иҷрои фарзҳои 

бандагӣ ва одаму одамгарӣ буд. Чизи дар ин дунё мондагор ҳам ҳамин аст. 

Курсӣ, мансабу вазифа ҳамааш муваққатист» [173].  

Ба ақидаи профессор М.Муродов чунин аст, ки «тасвир ва ё ташкили 

образи инсони кор дар публитсистикаи ин зумра махсусияти умумӣ ва 

фарқкунанда дорад» [61, с. 64]. 

Муаллифи очерк ташаккули шахсияти қаҳрамонашро ба давраҳо ҷудо 

намуда, аз забони қаҳрамон ва аз дигар лаҳзаҳои ҳаёташ мисолҳо меоварад. 

Очеркро ба зерсарлавҳаҳои хурд, ба мисли «Тошмат ака ҳикояси» («Ҳикояи 

акаи Тошмат»), «Чекиниш» («Руҷуъ») ва «Интиҳо» ҷудо намуда, мехоҳад, 

«протсесси шаклгирии характери шахс» [90, с. 101]-ро нишон диҳад. 

Дар маҷмуъ, очеркҳои «Паҳлавон Қудрат» ва «Дунё сарҳисоб дорад» бо 

обуранги бадеӣ навишта шуда, диққатҷалбкунандаву хонданибоб аст.  

Ба ғайр аз очеркҳои дар боло зикргардида нашрияи «Замондош» боз як 

очерки портретӣ дорад, ки бо номи «Барака топгур, Каримов феномени» 

(«Барака ёб, феномени Каримов») аз 11 декабри соли 2007 нашр шудааст. 

Муаллифи очерк шореҳи сиёсии нашрия Абдуҷалил Ғафур мебошад ва 

қаҳрамонаш Президенти вақти Ҷумҳурии Ӯзбекистон Ислом Каримов аст. 

Очерк асосан ба муносибати интихоботи президентии Ӯзбекистон 

навишта шудааст. Муаллиф симои қаҳрамонашро бо овардани фактҳои 

ҷолибу конкретӣ офаридааст.  

Муаллиф ҳолат ва симои И. Каримовро дар рӯзи савгандёдкунии 

Президенти Ҷумҳурии Қазоқистон Нурсултон Назарбоев дида, ба навиштани 

очерк шуруъ мекунад. «Ислом Каримов дар рӯзи савгандёдкунии Назарбоев 

нисбат ба дигарон чунон ба ҳаёлот дода шудаву парешонҳол буд, ки «шояд 

он дар бораи интихоботи президентии дар пеш истодаи худ фикр карда 

истода бошад ё ин ки дар ҳоли ҳозир қурбониҳои Андиҷон дар пеши чашмаш 

намудор шуда истода бошад» [165], – гӯён муаллиф симои воқеии Ислом 

Каримовро кушодан мехоҳад. Бо овардани фактҳо муаллиф чӣ гуна роҳбар 

будани ӯ, муносибаташро бо мухолифон, нисбат ба иштирокчиёни воқеаҳои 

Андиҷон корҳои анҷомдодаашро нақл мекунад.  

Муҳаққиқ Б. Қутбиддин бар он назар аст, ки «Офаридани чеҳраҳои 

сиёсие, ки дар байни ҷомеа як навъ нуфузу эътибор доранд, барои шореҳ ва 

таҳлилгари сиёсӣ чандон амали саҳл намебошад. Махсусан, он чеҳраҳое, ки 

дар арсаи байналхалқӣ шинохташуда мебошанд, аз журналистон тақозо 

менамояд, ки аз донишҳо ва ҷаҳонбинии сиёсии зарурӣ бархӯрдор бошанд» 

[39, с. 54].  

Албатта, Ислом Каримов ҳамчун сиёсатмадори сатҳи минтақавӣ барои 

хонандагон ҷолиб аст ва симои воқеии онро кушодан низ аз журналист 

маҳорати баландро талаб менамояд. Абдуҷалил Ғафур аз уҳдаи иҷрои ин кор 

баромадааст. «Ин жанр аз муаллиф донишҳои амиқи илмӣ, ҷаҳонбинии 

васеъ, мушоҳидакории дақиқ, мусаввири моҳир будан ва тарзи баёни 

реалистиро тақозо мекунад» [25, с. 11]. 

Ҳамчунин очерки таърихии Омонулло Олимов бо номи «Қора унвон» 

[194] («Унвони сиёҳ») чоп шудааст.  Қаҳрамони очерк Иброҳимбек Чақабоев 

аст. Мақсади муаллиф аз он иборат будааст, ки дар солҳои охир ба 

Иброҳимбек ҳамчун босмачӣ муносибат мекунанд ва ӯ бо навиштани ин 

очерки таърихӣ хостааст, Иброҳимбекро ҳамчун қаҳрамон нишон диҳад. 

Албатта, дар бораи Иброҳимбек ва ҳаракати босмачиҳо фикрҳои гуногун 

вуҷуд доранд. Мо ин баҳсҳоро ба таърихнигорону сиёсатшиносон мегузорем.  

Доир ба очеркҳои таърихӣ профессор И. Усмонов чунин мегӯяд: «Дар 

очерки таърихӣ… фақат қаҳрамон ва воқеа асоси публитсистӣ доранд. 

Воқеаҳои дигар, пресонажҳои дигарро муаллиф месозад» [90, с. 108]. 

Муаллифи очерки мазкур низ бо овардани фактҳои гуногун, тасвири 

лаҳзаҳои ҳаёти қаҳрамонаш очеркро хеле хуб иншо кардааст. Қаҳрамонашро 

ҳамчун шахси қавиирода, собитқадам, донишманд тасвир мекунад. 

Имрӯз эссе низ дар қатори дигар жанрҳои публитсистика 

серистеъмолтарин ба шумор меравад. Гарчанде баъзе муҳаққиқон онро 

ҳамчун жанри алоҳида эътироф накунанд ҳам, дар саҳифаҳои матбуоти даврӣ 

маводҳо зери рубрикаи эссе чоп мешаванд.  

Ба ақидаи профессор И.Усмонов, «Он чи ки эссе мегӯянд, аслан очерк, 

лавҳа ё мақолаи мубоҳисавие ҳаст, ки дар мавзуи маҳдуде навишта мешавад» 

[90, с. 136].  

Аммо дар ин маврид профессор М.Муродов чунин ақида дорад, ки «Эссе 

дар публитсистика, аз як тараф, жанри нав, аз ҷониби дигар, жанри куҳнаи 

собиқадор аст» [61, с. 204-205]. 

Муҳаққиқи дигар Е.В. Базулская менависад, ки «Эссе як жанри 

универсалиест, ки аз хусусиятҳои адабиёт (тасвир, образофарӣ, устура, 

қаҳрамониҳои афсонавӣ ва ҳатто иғроқ),  равонӣ, психологӣ (ҳолати руҳӣ, 

шодиву ғам), фалсафӣ (суханони рамздор, иқтибосҳо аз китобҳои динӣ ва 

суханони пурмазмуни бузургон), сиёсӣ (таҳлили барномаву нақшаҳои 

давлатӣ ва байналмилалӣ, таҳлил, дахолати бевосита), публитсистика (руҳия 

ва оҳанги баланди иҷтимоӣ, фошгӯйӣ, бепардабаёнӣ, сода ва урёнгӯйӣ) 

бархӯрдор аст» [21, с. 39].  

Дар Тоҷикистон аввалин таҳқиқотро дар мавзуи эссе профессор А. 

Саъдуллоев анҷом додааст ва аз рӯи он монографияи [84] алоҳида ба табъ 

расонидааст. 

Яке аз аввалин эссеҳое, ки дар нашрияи «Замондош» чоп шудааст, 

«Болалигим… Рӯза… ва Ҳайит» [181] («Кӯдакиам… Рӯза… ва Иди 

Рамазон») ном дорад. Муаллифи он Искандар Маҳмадалиев буда, дар эссеи 

худ аз давраҳои кӯдакӣ, воқеаҳои аҷиби рӯзҳои моҳи Рамазон ва Иди Рамазон 

ёдовар мешавад. Мисолҳои овардаи худро ба ҷумлаву ибораҳои бадеӣ ифода 

намуда, хонандаро бо худ ба айёми кӯдакиаш мебарад.  

Эссеи дигари Искандар Маҳмадалиев ««Тузоқлар»дан чиқиб кетгум, 

узоқларга етиб боргум…» [183] («Аз «дом»-ҳо хоҳам рафт, ба дуриҳо хоҳам 

расид») ном дошта, 30 сентябри соли 2011 чоп шудааст. Ин эссе дар ҳошияи 

албоми нави Ҳофизи халқии Ӯзбекистон Шералӣ Ҷӯраев бо номи «Ака-

укалар» («Бародарон») эҷод шудааст.  

Муҳаққиқ Н. Кузмина бар он назар аст, ки «Мавзуи эссе рӯзмаррагӣ ва 

аҳаммияти ҷамъиятӣ доштанро талаб мекунад» [37, с. 59]. 

Воқеан, эссеи «Аз «дом»-ҳо хоҳам рафт, ба дуриҳо хоҳам расид» он 

мавзуеро дар бар мегирад, ки қариб дар ҷомеаи мо аз байн рафта истодааст. 

Он ҳам меҳру муҳаббат ва рафту омад байни бародарону хоҳарон аст. 

Муаллиф ҳар як банди шеъри суруди ҳофизро алоҳида таҳлил мекунаду 

воқеияти сурудро аз ҳаёти худ меҷӯяд.  

Суруди мазкур ба меҳру муҳаббат, одаму одамгарӣ, рафту омад байни 

бародарону хоҳарон бахшида шудааст ва муаллифи эссе низ суханҳои дар 

суруд бударо тақвият дода, аз ҳаёти худ мисолҳо меоварад.  

Ӯ эссеи худро ба қисмҳо ҷудо менамояд. Масалан, дар бораи даврони 

кӯдакиаш мегӯяд, ки «дар оила чанд нафар бародару хоҳар будем, ба 

ҳамдигар чунон меҳрубон будем, ки ҳеҷ нагуфтанист». Дар давом мегӯяд, ки 

«ҳар яке мо бузург шудем, зиндагии худро барпо намудем ва дар айни ҳол 

вақт намеёбем, ки ҳамдигарро бинем, ба ҳамдигар бо муҳаббат сухан гуфта 

бошем. 

Вақтҳои пеш дар тӯю маъракаҳои ҳамдигар иштирок мекардем, аз ҳолу 

аҳволи якдигар бохабар будем ва имрӯз ҳар яке мо аз паси зиндагиву пулу 

мол ҳастем. Ин нишонаи он аст, ки меҳру муҳаббат аз байн рафта истодааст» 

[181].  

Дарвоқеъ, муаллиф бо овардани мисолҳо аз ҳаёти худ хонандаро бо он 

водор менамояд, ки ҳеҷ вақт ба хотири пулу мол бародарону хоҳарони худро 

аз ёд набароред. Бо онҳо робитаҳоро канда накунед. Аз аҳволи ҳамдигар огоҳ 

бошед, ки дар ин вақт меҳру муҳаббати байни шумо қавитар мегардад. Эссе 

бо бадеияти баланд навишта шудааст ва хонанда аз мутолиаи он баҳра 

мебарад. Тахайюл ва ифодаҳои рангинро дар эссеҳои Искандар Маҳмадалиев 

зиёд дидан мумкин аст. 

Маводи дигар аз 3 октябри соли 2013 зери рубрикаи эссе бо сарлавҳаи 

«Кӯнгил кӯнгилдан сув ичар» («Дилҳо аз дилҳо об мехӯрад») чоп шудааст. 

Муаллифи он Ҳакимҷон Зокирҷонов мебошад. Ин мавод аз ҷиҳати ҳаҷм хеле 

калон буда, дар шаш шумора (3, 24, 31 октябр ва 7, 14, 24 ноябр) нашр 

шудааст.  

Муаллиф дар бораи сафари Хуҷанд-Тошкент нақл мекунад ва дар 

дохили матн суҳбатҳо, лаҳзаҳо аз сайру гашти табиат, тасвири тамошои 

манзараҳои Тошкент вуҷуд дорад. Дар он тасвирҳои бадеӣ, мушоҳидаҳои 

муаллиф, равон будани андеша, мавқеъ ва сабки муаллиф эҳсос мешавад. 

 Памфлет яке аз жанрҳои «сӯзонанда»-и матбуот аст, ки на ҳар як 

публитсист ба он рӯ оварда метавонад. «… Памфлет барин жанрҳои аҷибу 

тавонои публитсистӣ аз салобати доира, сензура, қолаб ва ё чизи дигар гоҳ-

гоҳе ҳамчун «меҳмони шармгин» дар саҳифаҳои матбуот пайдо мешавад» 

[39, с. 20].  

Мақсади асосии жанр инъикоси мавзуъҳои доғи рӯз аст. Жанр 

қаҳрамононашро шадидан шармсор ва амалҳояшонро маҳкум мекунад. 

Ҳамчунин «Дар памфлет ҳазли маҳз нест, яъне маҳкум кардан, танҳо 

хандидан ё хандондан нест, балки дар заминаи ин ҳазлҳо андешаи 

ҳикматомези худро гуфтан, ақида ва муносибати хешро дар хусуси ин 

зуҳурот баён кардан аст» [90, с. 120]. 

Дар баробари ин ҳаҷв низ як навъ тарбиятгари ҷомеа аст, зеро ҳаҷвҳои 

памфлет мақсадеро дар худ доро мебошад. Тавре профессор М. Муродов 

қайд мекунад: «Аслан, ҳаҷв ҳамчун василаи инъикоси воқеият ба мақсади 

мазаммат, масхара ва ошкор намудани ҷиҳатҳои номатлубу нохуши зуҳуроти 

ҳаётӣ ва фошу маҳкум намудани хислату рафтор ва амали зишти шахсиятҳои 

алоҳида ё гурӯҳҳо мебошад» [65, с. 4]. 

Яке аз чунин памфлетҳо аз 13 октябри соли 2010 бо сарлавҳаи «Заҳарли 

ҳаёт» («Ҳаёти заҳрдор») нашр шудааст, ки ба қалами Ҳамид Обидхоҷаев 

тааллуқ дорад.  

Дар памфлети мазкур сухан дар бораи ҳаёти Шермамат ва Гулнор ном 

қаҳрамонҳо меравад. Муаллиф аввал памфлеташро аз гуноҳи Шермамат оғоз 

мекунад ва мегӯяд, ки «Шермамат он чӣ ки кард, худаш кард. Зани чун гул 

зебояш истода ба кадом зани бероҳа ҳамроҳ шуду ҳаёташ ба заҳр табдил 

ёфт» [193].  

Баъдан аз забони духтур мегӯяд, ки Шермамат дигар бо занаш якҷоя 

шуда наметавонад. Дар ин вақт зани Шермамат дар беморхона суҳбати 

онҳоро мешунаваду тез ба хона бармегардад. Вақте Шермамат ба хона меояд, 

занаш ба ӯ мегӯяд, ки дигар ба ман наздик нашавед ва ҷойгаҳи ман аз 

ҷойгаҳи шумо ҷудо мешавад. Шермамат мефаҳмад, ки занаш аз воқеият 

бохабар аст, чунин мегӯяд: 

«Ҳоло ҷавонӣ, ҳа, хеле ҷавонӣ. Аз даҳ гулат як гулат нашукуфтааст. 

Мисли ҳамсолонат бо шавҳарат аз лаззати ҳаёт баҳра бурдан, фарзанд дидан 

мехоҳӣ. Аммо, сад афсӯс, ки ин гуфтаҳои маро дигар аз ман талаб накун, зеро 

иҷрои ягонтаи онҳо аз дастам намеояд! Барои ҳамин майлаш худам рухсат 

медиҳам бо касе, ки ба дилат маъқул аст, айшу ишрат намо. Лекин ҳамоне, ки 

бо ӯ «мегардӣ», ба даҳанаш об гираду хомӯш бошад» [193]. 

Аз ин ҷо сӯзонанда будан, шармсор кардани қаҳрамон, маҳкум кардани 

ягон амал, ки ба памфлет хос аст, маълум мешавад.  

«Памфлетнавис мехоҳад, хонандааш аз ҳодисае, ки тасвир мешавад, 

нафраташ ояд, одаме, ки чунин камбуд ба вай дахл дорад, сарашро бардошта 

гашта наметавонад» [90, с. 121]. 

Аз ҳама ҷои дардноки памфлети мазкур дар он аст, ки Гулнор ҳафтаву 

моҳҳо ба хона намеояд. Рӯзе мошине ба назди дарвозаи хонаи Шермамат 

қарор мегирад ва аз он марде мефарояду дари қафои мошинро кушода 

Гулнорро аз дасту миёнаш дошта мефарорад. Баъдан он марди ношинос аз 

лабу гардани Гулнор бӯса мекунад ва инро Шермамат бо чашми худ 

мебинад.  

Вақте Гулнор ба хона медарояду либосҳояшро иваз карданӣ мешавад, 

Шермамат ба хонаи хоби ӯ даромадан мехоҳад. Дар ин ҳолат Гулнор ба 

тарафи ӯ чунин мегӯяд: «Ба қафо баргардед! Барои шумо барин шавҳар дар 

ҷойгаҳи ман ҷо нест!» Ба ин рафтори Гулнор Шермамат тоқат накарда худро 

меовезад.  

Муаллиф бо ин памфлеташ бадахлоқии ҷомеаро маҳкум мекунад. Он чӣ 

ки худи муаллиф мушоҳида намудааст, ба ҷомеа дар шакли памфлет нишон 

медиҳад. Табиист, ки касони ба ин роҳ рафтаро ба аҳли ҷомеа мешиносонад. 

Хусусият ва мақсади жанри памфлет низ ҳамин аст. 

Фелетон низ дар қатори памфлет жанри «ҷанговар»-и матбуот ба шумор 

меравад. Дар рӯзномаи «Замондош» як фелетони беадрес бо номи «Ростга 

айланган туш» [235] («Хоби ба воқеият табдилёфта») аз 6 июли соли 2006 

чоп шудааст. 

Дар фелетони мазкур рафтори нодурусти Ҳотам ном ҷавонписар ба 

қалам гирифта шудааст. Ӯ ба суханони падараш гӯш надода, нақлиёти 

сабукрав мехарад. Вақте мошинашро ба хона меоранд, ҳама хурсанд, вале 

падар шод намешавад. Рӯзе падар дар хоб мебинад, ки фарзандаш бо ҳамин 

мошин ба садама дучор гардида ҳалок мешавад.  

Аз байн рӯзҳову ҳафтаҳо мегузараду рӯзи ид писар ҳамроҳи 

ҳамсинфонаш савори автомобил шуда, аз як деҳа ба деҳаи дигар меравад.  

Табиист, ки кӯчаҳои деҳа тангу пур аз кӯдакони хурдсол аст. Дар вақти бо 

суръати баланд омадани мошини Ҳотам кӯдаке давида ба роҳ мебарояд. 

Мошин ба кӯдак ва баъдан ба девор бармехӯрад.  Дар натиҷа ҳам Ҳотам ва 

ҳам кӯдак ба ҳалокат мерасанд.  

Муаллиф бо ин фелетони худ гапногир будани фарзандонро маҳкум 

мекунад. Албатта, хусусияти тарбиявии фелетон низ дар ҳамин аст.  

Профессор М. Муқимов дар бораи кам ба назар расидани памфлету 

фелетон дар матбуот чунин ақида дорад: «Фелетон ва памфлет аз жанрҳои 

асосӣ ва муборизи ҳаҷви публитсистӣ-бадеӣ маҳсуб мешаванд ва адибони мо 

дар давраи шуравӣ ба ин жанрҳо таваҷҷуҳи хоса доштанд. Мутаассифона, 

солҳои охир ин жанр дар ВАО ва адабиёт фаромӯш шуда истодааст» [55, с. 

11]. 

Воқеан, чунин аст. Дар вақти пажуҳиш маълум шуд, ки дар саҳифаҳои 

«Замондош» як памфлет ва як фелетон чоп шудааст. Ин, аз як ҷиҳат, жанри 

мушкил будани онҳоро нишон диҳад, аз тарафи дигар, публитсистони 

бомаҳорат кам ҳастанд, ки мавзуъҳои доғи ҷомеаро дар ин жанрҳо инъикос 

кунанд.  

Дар саҳифаҳои «Замондош» зери рубрикаи публитсистика маводҳо ба 

табъ расидааст.  Аслан, дар назарияи журналистика публитсистика ном жанр 

вуҷуд надорад ва «…ҳар маводе, ки дар қолаби жанрҳои дигар эҷод мешавад 

ва аҳаммияти зиёде барои ҷомеа дорад, метавонад чун маводи публитсистӣ 

номгузорӣ шавад» [55, с. 3]. 

Дар саҳифаҳои «Замондош» ду мавод – яке бо сарлавҳаи «Муаллимга 

имкон беринг…» [187] («Ба омӯзгор имкон диҳед…») ва дигаре 

«Одамликнинг ҳалокати» [188] («Ҳалокати одамӣ») зери рубрикаи 

публитсистика нашр шудааст. Муаллифи ҳар ду мавод Абдуҳафиз 

Мирзоаҳмад аст.  

Муаллиф дар маводи аввал, ки «Ба омӯзгор имкон диҳед…» ном дорад, 

дар бораи мавқеи омӯзгор дар ҷомеа ва муносибати аҳли ҷомеаро нисбат ба 

омӯзгор ба қалам гирифтааст. Аз сарлавҳаи мавод маълум аст, ки қадри 

омӯзгор дар ҷомеа паст рафта истодааст.  

Публитсист дар маводи худ аз мисолҳои ҳаётӣ истифода мебарад. 

Муносибати одамонро дар мисолҳояш ошкор баён менамояд. Мехоҳад, ки аз 

ин баъд омӯзгор дар ҷомеа ҳамчун шахси нодаркору дуюмдараҷа шинохта 

нашавад, зеро он тарбиятгари насли нав аст. Онро аз корҳои нолозиму 

бефоида озод бояд кард. Барои он ки кори ӯ ба хонанда таълим додан аст, на 

чизи дигар. 

Ба ақидаи муҳаққиқ Н.Усмонова ҳам чунин аст, ки публитсист 

«тараққиёту пешрафт ва ё камбудию мушкилоти ҷомеаро дида хуб дарк 

менамояд ва онҳоро бо хулосаҳои мантиқӣ ҳамчун фикру ақидаи худ ва ё 

ҷомеа баён мекунад» [87, с. 10]. 

Абдуҳафиз Мирзоаҳмад низ дар маводҳояш масъалаҳои иҷтимоиро 

бештар инъикос менамояд. Диққати аҳли ҷомеаро ба ин гуна масъалҳо ҷалб 

намуда, роҳи ҳалли онро нишон додан мехоҳад. Бо мисолҳо бовар 

мекунонад, ки масъала, дар ҳақиқат, нигаронкунанда аст ва бояд ҳалли худро 

ёбад.  

Усули пешниҳодаш ҷолиб аст. Забони маводҳои публитсистиаш содаву 

равон ва таъсиррасон аст. Аз зарбулмасалу ибораҳои фразеологӣ моҳирона 

истифода мебарад, ки ин ҳам барои бештар таъсир расонидан ба шуури омма 

хизмат мекунад. 

Ба ақидаи муҳаққиқ С.Гулов, «Публитсистон воқеанигорони зиндагӣ, 

пештозони муҳити воқеӣ ва дарккунандагони муаммоҳои зиндагӣ мебошанд» 

[25, с. 11]. Ин баҳои муҳаққиқро метавон нисбат ба публитсистикаи 

Абдуҳафиз Мирзоаҳмад ба кор бурд. 

Жанрҳои асосие, ки дар «Замондош» истифода мешаванд, аз ҳаминҳо 

иборат ҳастанд. Зикр кардан бамаврид аст, ки дар «Замондош» аз соли 1999 

то соли 2013 қолабҳои жанрӣ то дараҷае риоя карда мешуд, вале тавре 

гуфтем, баъд аз дигар шудани ном ва ҳаҷми нашрия, ки аз «Замондош» ба 

«Замон» ва аз формати А3 ба А4 гузашт, дар баробари ин дигар шудани 

ҳайати эҷодии рӯзнома мазмун ва муҳтавои он низ куллан тағйир ёфт.  

Он баррасии масъалаҳое, ки дар солҳои қаблӣ дошт, аз байн рафт. Ба 

талаботи жанрӣ низ дигар аҳаммият зоҳир намекунанд. Маводҳои 

публитсистӣ қариб ки ба назар намерасад. Аз жанрҳо як хабару мусоҳиба 

мондаасту халос, ки на ҳамеша ба талаботи жанрӣ ҷавобгӯанд. Нашрия боз ба 

хусусияти адабии худ баргашт. Он ҳам бошад, чун нашрияи адабии «Адабиёт 

ва санъат» нест, ки маводҳояш хонданию ҷолиб бошад.  

Ҳайати эҷодӣ дар солҳои охири нашри рӯзнома он чизе, ки ба даст 

меомад, чоп мекарданд. Дар нашрия журналистони касбӣ кор намекарданд. 

Фақат ду нафар дар Хуҷанду як нафар дар Душанбе фаъолият доштанд. 

Мухбирони ҷамоатии нашрия касоне буданд, ки синну солашон гузаштаву 

қаблан муаллими мактаби миёна буданд. Ин ҳам яке аз сабабҳое аст, ки 

нашрия ба ин аҳвол гирифтор шавад. 

Ба ҳар ҳол «Замондош» дар як муддати кӯтоҳ тавонист, дар фазои 

иттилоотии кишвар ҷои муносиб дарёфт кунад, масъалаҳои сиёсиву 

иҷтимоии ҷомеаро инъикос карда, ба хонанда пешниҳод намояд.  

3.2. Инъикоси мавзуъҳои мубрами рӯз дар қолаби жанрҳои 

публитсистӣ 

Тоҷикону ӯзбекҳо аз қадимулайём дар як ҷо сукунат доштанду дар 

паҳлуи ҳамдигар зисту зиндагонӣ менамуданд. Нисбат ба дигар халқҳои 

Осиёи Миёна ин ду халқ  – тоҷику ӯзбек бо ҳам монандиҳои зиёд доранд. 

 Тавре аллома Бобоҷон Fафуров ёдовар мешавад: «Тоҷикон ва ӯзбекон, 

ки ташаккули халқиятҳои онҳо дар асоси умумии нажодӣ қарор гирифтааст, 

бо ҳамдигар алоқаи хеле наздик доранд. Чунон ки ӯзбекон аз сарвати 

мадании халқи тоҷик баҳраманд мегардиданд, ҳамин тариқа тоҷикон низ аз 

комёбиҳои маданияти халқи ӯзбек файзбор буданд: хусусияти маданияти 

моддӣ, урфу одат, санъат ва ҳунарҳои халқии тоҷикону ӯзбекон чунон 

наздиканд, ки гоҳо дар байни онҳо фарқ гузоштан мумкин намешавад» [30, с. 

7].  

Дар ин ҷо метавон дар бораи дӯстии халқҳои тоҷику ӯзбек аз андешаи 

профессор И. Усмонов ёдовар шуд, ки чунин менависад: «Аз замонҳои қадим 

то ба ҳол риштаҳои дӯстиву ҳамкорӣ миёни ду халқ – тоҷику ӯзбек вуҷуд 

дорад. Онҳо бо ҳам ба муқобили душманон ва истилогарон мубориза 

мебурданд. Дӯстии беолоишу самимию бисёрсолаи тоҷикону ӯзбекон аз 

қадимулайём ба ҳамагон маълум аст» [94, с. 3].  

Бо гузаронидани тақсимоти миллӣ-маъмурӣ ин ду халқ ба ду давлат, 

яъне ба қаламрави Тоҷикистон ва Ӯзбекистон дохил карда шуданд. 

Дар замони шуравӣ низ муносибатҳои Тоҷикистону Ӯзбекистон ҳамчун 

ҷумҳуриҳои бародарӣ хеле хуб ба роҳ монда шуда буд. Онҳо дар тамоми 

самтҳои афзалиятнок муносибатҳои дуҷонибаи судмандро пеш гирифта, 

баҳри рушди робитаҳои байнидавлатӣ ва дӯстона қадамҳои устувор 

мегузоштанд.  

«Саҳифаҳои тараннуми дӯстии Тоҷикистону Ӯзбекистон, ки ҳам дар 

матбуоти миллии давлатии Тоҷикистон («Тоҷикистони Советӣ», «Совет 

Тожикистони», «Коммунист Таджикистана») ва ҳам дар матбуоти расмии 

Ӯзбекистон («Правда Востока», «Совет Ӯзбекистони», «Ҳақиқати 

Ӯзбекистон») нашр мешуданд, як мақсад доштанд – якпорчагии давлати 

шуравӣ бояд ҳифз шавад. Матбуот, радио ва телевизион ин чорчӯбро қатъӣ 

риоя мекард» [106, с. 255]. 

Бо пош хӯрдани кишвари абарқудрати Иттиҳоди Шӯравӣ ҳар як 

ҷумҳурии собиқи ИҶШС Истиқлолияти давлатии худро ба даст овард. Аз 

ҷумла Тоҷикистон низ соҳиби Истиқлол шуд. «Истиқлолияте, ки орзуи 

ҳамешагии ҳар миллати озода аст ва бе доштани он ҳама гуна дастоварди 

иқтисодиву иҷтимоӣ комил ва пойдор нахоҳад буд» [142, с. 3].  

Ҷумҳурии Тоҷикистон аз солҳои аввали соҳибихтиёрӣ дар самти 

муносибатҳои байналхалқӣ сиёсати «дарҳои кушод»-ро пеш гирифт. Нахуст 

ба рушди муносибатҳои мутақобилан судманд бо кишварҳои ҳамҷавор ва 

минтақа афзалият дода шуд. Дар партави сиёсати «дарҳои кушод»-и 

Ҳукумати Ҷумҳурии Тоҷикистон бо бисёр кишварҳои ҷаҳон муносибатҳои 

дипломатӣ барқарор карда шуда, дар онҳо сафоратҳои Ҷумҳурии Тоҷикистон 

ба фаъолият шуруъ карданд.  

Муносибатҳои дипломатӣ миёни Ҷумҳурии Тоҷикистон ва Ҷумҳурии 

Ӯзбекистон 22 октябри соли 1992 барқарор гардидааст. Сафорати 

Тоҷикистон аз соли 1995 дар шаҳри Тошканд фаъолият мекунад. Ҷумҳурии 

Тоҷикистон ҳамчун кишвари ҳамҷавор ва дӯст бо таваҷҷуҳ ба дурнамои 

рушди иқтисодӣ, мавқеи ҷуғрофӣ ва инчунин муносибатҳои таърихан 

ташаккулёфтаи халқҳои ду кишвар, ба рушду таҳкими минбаъдаи 

ҳамкориҳои мутақобилан судманд бо Ҷумҳурии Ӯзбекистон манфиатдор 

мебошад.   

Албатта, чунин муносибатҳои мутақобилан судманди дӯстиву 

ҳамҷаворӣ ва инъикоси ҳамаҷонибаи он дар воситаҳои ахбори омма, 

бешубҳа, ба рушди муносибатҳо хидмат карда, аз вазъи кунунии онҳо 

мардумро огоҳ менамояд.  

Рӯзномаи «Халқ овози» ҳамчун нашрияи расмии Ҳукумати Ҷумҳурии 

Тоҷикистон бо забони ӯзбекӣ низ дар инъикоси ҳамаҷонибаи ҳаёти сиёсиву 

иқтисодӣ, иҷтимоиву фарҳангии кишвар иштироки фаъолона дошта, дар 

баробари ин ба рушди муносибатҳои мардумони тоҷику ӯзбек ва ҳамкориҳои 

байнидавлатии Тоҷикистону Ӯзбекистон аҳаммияти аввалиндараҷа медиҳад. 

Агар ба таърихи нашрия назар афканем, он дар ҳама давру замон мунодии 

дӯстии мардумони тоҷику ӯзбек буд ва ҳатто метавон гуфт, ки рӯзномаи 

«Халқ овози» пули дӯстӣ байни тоҷикону ӯзбекон аст.  

Чунин рисолатро дар кишвари дӯсту ҳамҷавор рӯзномаи «Овози тоҷик», 

ки нашрияи Маҷлиси Олӣ ва Девони вазирони Ҷумҳурии Ӯзбекистон аст, 

иҷро менамояд. 

Лозим ба ёдоварист, ки муносибатҳои Тоҷикистону Ӯзбекистон дар 

замони Истиқлолияти кишварҳо ҳамсону ҳамвор набуд. Дар солҳои гуногун 

ва масъалаҳои муайян байни ин кишварҳо бархӯрди манфиатҳо ба назар 

мерасид. Албатта, «Сиёсати хориҷии ҳар давлат, бешубҳа, ба он равона 

шудааст, ки манфиатҳои худро ҳимоя намояд ва алоқадри ҳол имкони 

амалишавии онҳоро афзунтар созад» [126, с. 6]. Ҷумҳурии Тоҷикистон низ 

ҳамчун кишвари соҳибихтиёр дар ҳар як масъала мавқеи худро соҳиб аст ва 

ин мавқеъгирӣ метавонад, ба манфиати кишварҳои дигар рост наояд. Чунин 

мавқеъгирии тарафҳо дар як муддат дар муносибатҳои Тоҷикистону 

Ӯзбекистон сардиро ба вуҷуд оварда буд.  

Баъди ба маснади Президенти Ҷумҳурии Ӯзбекистон расидани Шавкат 

Мирзиёев равобити Тоҷикистону Ӯзбекистон рӯ ба беҳбудӣ ниҳод. Шавкат 

Мирзиёев аз рӯзҳои аввали ба сари қудрат омаданаш дар арсаи сиёсати 

байналхалқӣ ба рушди муносибатҳо бо кишварҳои Осиёи Миёна, бахусус ба 

Тоҷикистон афзалият дод.  

Тавре Президенти Ҷумҳурии Тоҷикистон муҳтарам Эмомалӣ Раҳмон дар 

Паёми худ ба Маҷлиси Олии Ҷумҳурии Тоҷикистон 22 марти соли 2017 

иброз доштанд:   

«Ҷумҳурии Тоҷикистон дар замони Истиқлолияти худ ҳамкории 

густурдаи минтақавиро воситаи муҳимтарини ҳалли масъалаҳои иқтисодиву 

тиҷоратӣ, иҷтимоӣ, экологӣ ва таъмини амнияту субот дар Осиёи Марказӣ 

дониста, ҷонибдори таҳкими муносибатҳои байниҳамдигарии мардумони 

минтақа бар пояи дӯстӣ ва ҳусни эътимод мебошад» [150, с. 5-6]. 

Тасмим гирифтем, ки инъикоси муносибатҳои дӯстии Тоҷикистону 

Ӯзбекистонро дар рӯзномаи «Халқ овози» баъд аз ба сари қудрат омадани 

Шавкат Мирзиёев таҳқиқ намоем, зеро то ин вақт низ рӯзномаи «Халқ овози» 

дӯстии халқҳои тоҷику ӯзбекро тарғиб мекард, вале баъди соли 2016 ин 

мавзуъ вусъати тоза касб кард. 

2 сентябри соли 2016 Президенти аввалини Ҷумҳурии Ӯзбекистон 

Ислом Каримов вафот кард. Президенти Ҷумҳурии Тоҷикистон муҳтарам 

Эмомалӣ Раҳмон аз аввалинҳо шуда ба мардуми Ӯзбекистон барқияи 

тасаллият ирсол намуд. Дар баробари ин 3 сентябри соли 2016 Президенти 

Ҷумҳурии Тоҷикистон ба шаҳри Самарқанди Ҷумҳурии Ӯзбекистон сафар 

карда, шахсан дар маросими дафни Ислом Каримов иштирок кард.  

Барқияи тасаллият ва сафари Пешвои миллат ба шаҳри Самарқанд дар 

рӯзномаи «Халқ овози» зери сарлавҳаҳои «Ӯзбекистон халқига ҳамдардлик 

телеграммаси» [220] («Барқияи тасаллият ба мардуми Ӯзбекистон») ва 

«Миллат пешвоси Самарқандда» [185] («Пешвои миллат дар Самарқанд») 

нашр шудааст.  

Муаллифи мақолаи «Нақши ду сарвар ва дӯстии чил миллион нафар» 

Бахтиёри Қутбиддин менависад: «Заковату фаросати баланди инсонии 

Пешвои миллат Эмомалӣ Раҳмон буд, ки баъзе гузаштҳои тираи 

муносибатҳои ҳамсоядориро фаромӯш намуданду дар байни дигар роҳбарони 

давлатҳо яке аз аввалинҳо шуда дар маросими дафни Ислом Каримов нахуст 

чун як мусулмон ва баъдан чун як ҳамсояву бародар ширкат намуданд» [179]. 

Бешубҳа, аз ҳамин рӯз назарҳо нисбат ба ояндаи муносибатҳои 

Тоҷикистону Ӯзбекистон дигар шуданд. Ҳама ба беҳтар шудани робитаҳо 

умед мекарданд. Бо ҳамин дар таърихи муносибатҳои навини Тоҷикистону 

Ӯзбекистон саҳифаи тоза боз шуд.  

Тайи чанд соли охир аввалин маротиба ҳайати баландпояи Ҷумҳурии 

Ӯзбекистон бо роҳбарии Вазири корҳои хориҷии ин кишвар Абдулазиз 

Комилов ба Тоҷикистон ташриф овард. Дар рӯзномаи «Халқ овози» ташрифи 

ҳайати кишвари ҳамсоя ба Тоҷикистон ва мулоқоти Президенти Ҷумҳурии 

Тоҷикистон бо Вазири корҳои хориҷии Ӯзбекистон бо сарлавҳаи 

«Ӯзбекистон Ташқи ишлар вазири мамлакатимизда» [219] («Вазири корҳои 

хориҷии Ӯзбекистон дар кишвари мо») дар қолаби жанри хабар инъикос 

шудааст. 

4 декабри соли 2016 дар Ӯзбекистон интихоботи президентӣ баргузор 

гардид. Дар он иҷрокунандаи муваққатии вазифаи Президенти Ӯзбекистон 

Шавкат Мирзиёев пирӯзӣ ба даст овард. Ба ин муносибат 5 декабри соли 

2016 Президенти Ҷумҳурии Тоҷикистон муҳтарам Эмомалӣ Раҳмон ба 

унвони Шавкат Мирзиёев барқияи табрикӣ ирсол намуданд ва худи ҳамон 

рӯз ба ӯ мулоқоти телефонӣ анҷом доданд.  

Лозим ба ёдоварист, ки рӯзномаи «Халқ овози» ба сифати нашрияи 

ҳукуматӣ маводҳоро бевосита аз сарчашмаҳои расмӣ – сомонаҳои 

Президенти Ҷумҳурии Тоҷикистон (prezident.tj) ва Агентии миллии 

иттилоотии Тоҷикистон «Ховар» (khovar.tj) мегирад. Хабарҳои дар боло 

зикргардида низ аз зумраи онҳост. 

Яке аз воқеаҳои муҳим дар таърихи навини муносибатҳои Тоҷикистону 

Ӯзбекистон ташрифи Сарвазири Ҷумҳурии Ӯзбекистон ба Тоҷикистон буд, 

ки 10 январи соли 2018 ба вуқуъ пайваст.  

«Миллат пешвоси Ӯзбекистон Бош вазирини қабул қилди» [186] 

(«Пешвои миллат Сарвазири Ӯзбекистонро ба ҳузур пазируфтанд») ном дошт 

хабари рӯзномаи «Халқ овози» доир ба сафари Сарвазири Ӯзбекистон 

Абдулло Орипов ба Тоҷикистон. Дар ин хабар танҳо дар бораи мулоқоти 

Президенти Ҷумҳурии Тоҷикистон муҳтарам Эмомалӣ Раҳмон бо Абдулло 

Орипов маълумоти кӯтоҳе ҳасту халос. Доир ба тафсилоти сафар ва 

иштироки ӯ дар ҷаласаи навбатии Комиссияи байниҳукуматии Тоҷикистону 

Ӯзбекистон оид ба ҳамкориҳои тиҷоратию иқтисодӣ маълумот дода 

нашудааст.  

Вале нашрия метавонист, бо такя ба маводҳои АМИТ «Ховар» аз 

ҷаласаи Комиссияи байниҳукуматӣ гузориш омода ва пешкаши хонандагон 

мекард, ки ин таваҷҷуҳи аудиторияро боз ҳам зиёд менамуд. 

Рӯзномаи «Халқ овози» аз моҳи сентябри соли 2016 то моҳи марти соли 

2018 доир ба муносибатҳои гуногунҷанбаи Тоҷикистону Ӯзбекистон, аз 

қабили барқарор шудани алоқаҳои ҳавоӣ байни пойтахтҳои ду кишвар, 

баргузор шудани Рӯзҳои фарҳанги Ҷумҳурии Ӯзбекистон дар Ҷумҳурии 

Тоҷикистон, Рӯзҳои фарҳанги Ҷумҳурии Тоҷикистон дар Ҷумҳурии 

Ӯзбекистон, баргузории намоишгоҳҳои молу маҳсулоти саноатии ду кишвар 

дар пойтахтҳои ҳамдигар, кушода шудани зиёда аз 10 гузаргоҳҳои 

байнидавлатӣ дар сарҳади Тоҷикистону Ӯзбекистон ва монанди инҳо зиёда аз 

20 хабар нашр кардааст. 

Муҳаққиқ С. Мирзоалӣ дар китоби худ «Хабар: Аз машриқ то ба 

мағриб» ду сабки таҳияи хабарро нишон додааст. Инҳо сабки аҳроми 

вожгуна ва сабки таърихӣ мебошанд. Муҳаққиқ қайд мекунад, ки «Дар сабки 

таърихӣ воқеа тавре иттифоқ афтода бошад, ҳамон хел навишта мешавад ва 

ба арзишҳои хабар чандон аҳаммият дода намешавад» [51, с. 122]. Воқеан, 

вақте хабарҳои рӯзномаи «Халқ овози»-ро мехонем, пай мебарем, ки инҳо 

дар сабки таърихӣ навишта шудаанд. Аз мутолиаи бештари хабарҳо эҳсос 

мешавад, ки гӯё онҳо дар як қолаб навишта шуда бошанд. Ин як навъ 

дилгиркунанда низ ҳаст. Ҳатто сарлавҳаҳои хабарҳо низ умумӣ гузошта 

шудаанд.  

Дар байни матлабҳои ба дӯстии халқҳо бахшидашудаи рӯзномаи «Халқ 

овози» мусоҳибаҳо мавқеи намоён доранд. Аслан, ин мусоҳибаҳо бо 

шахсиятҳои илму адабу фарҳанг ташкил карда шудааст.  Ба таври мисол 

метавон аз матлабҳои зерин ёдовар шуд. 

Якум, мусоҳибаҳое, ки ба рӯзҳои фарҳангӣ бахшида шудааст. Инҳо: 

«Дийдор соғинчи-ла яйраган диллар» [215] («Шодии дилҳо аз дидори 

дӯстон»), «…Иккиси бир байт ғазалдан ӯзбегим тожик билан…» [209] 

(«Ӯзбеку тоҷик ду байти як ғазал»), «Тожик ва ӯзбек дӯстлигининг нурафшон 

уфуқлари» [239] («Ояндаи дарухшони дӯстии тоҷикону ӯзбекон»). 

Дуввум, мусоҳибаҳое, ки ба баргузор шудани намоишгоҳҳои маҳсулоти 

саноатии ду кишвар рабт доранд. «Тожикистон-Ӯзбекистон: Ҳамкорликнинг 

янги уфуқлари» [202] («Тоҷикистон-Ӯзбекистон: Самтҳои нави ҳамкориҳо») 

– ин мусоҳиба дар мавзуъи баргузорӣ ва натиҷаи намоишгоҳи молу 

маҳсулоти Ӯзбекистон дар Тоҷикистон бо муовини раиси Палатаи савдо ва 

саноати Ҷумҳурии Тоҷикистон Манзура Рустамова доир гаштааст. «Абадий 

дӯстлик аҳдномаси – қардошлик омили» [213] («Аҳдномаи дӯстии абадӣ – 

асоси ҳамҷаворӣ») – мусоҳибаи мазкур ба муносибати истиқрори робитаҳои 

дипломатии Тоҷикистону Ӯзбекистон ва баргузории рӯзҳои фарҳангиву 

намоишгоҳи маҳсулоти саноатии Тоҷикистон дар Ӯзбекистон бо муовини 

аввали вазири фарҳанги Ҷумҳурии Тоҷикистон Ибудолло Машраб ва 

ҳамчунин бо муовини раиси Палатаи савдо ва саноати Ҷумҳурии Тоҷикистон 

Манзура Рустамова анҷом дода шудааст.  

Мусоҳибаи дуюмро метавон мусоҳиба-нақл номид, зеро муаллиф дар 

аввали мусоҳиба аз санаи 25-солагии барқароршавии муносибатҳои 

дипломатии Тоҷикистону Ӯзбекистон ёдовар шуда, баргузор шудани Рӯзҳои 

фарҳангӣ ва намоишгоҳи молу маҳсулоти Ҷумҳурии Тоҷикистон дар 

Ҷумҳурии Ӯзбекистонро туҳфае ба ин санаи хотирмон медонад. Ба ҳамин 

мақсад журналист ба ду мусоҳибаш, ки бевосита роҳбари ин чорабиниҳо 

буданд, бо як савол муроҷиат мекунад, ки «Ин чорабиниҳо чӣ тавр гузашт?». 

Баъдан мусоҳибон ба ин саволи журналист ба таври муфассал ҷавоб 

медиҳанд.      

Хабарнигорони рӯзнома дар мавзуъи дӯстии халқҳо ва беҳтар шудани 

муносибатҳои Тоҷикистону Ӯзбекистон бо адабиётшинос Абдураҳмон 

Абдуманнонов ду маротиба мусоҳиба оростааст. Мусоҳибаи якум 

«Абдураҳмон Абдуманнонов: – Болалик йилларим Ӯзбекистонда ӯтган» 

[154] («Абдураҳмон Абдуманнонов: Кӯдакиам дар Ӯзбекистон гузаштааст») 

ном дошта, мусоҳибаи дуввум зери унвони  «Тотлидир болдан, асалдан, 

ӯзбегим тожик билан» [203] («Ширинтар аз асал аст ӯзбеку тоҷик») чоп 

шудааст. Дар ин мусоҳибаҳо асосан ба робитаҳои адабии адибони тоҷику 

ӯзбек бештар аҳаммият дода шудааст. Ба ғайр аз ин аз сарлавҳаи мусоҳибаи 

аввал низ бармеояд, ки он як навъ мусоҳибаи портретӣ шудааст.  Мусоҳиб 

давраҳои кӯдакии дар Ӯзбекистон гузаштаашро ба ёд оварда, таъкид 

мекунад, ки тоҷикону ӯзбекон аз қадим дар як сарзамин зиндагӣ кардаанду 

байни онҳо ягон фарқияте дар урфу одату анъана дида намешавад.  

Ду мусоҳибаи дигар низ қариб дар ҳамин руҳия омода шудааст, зеро 

мусоҳиби ҳар дуи онҳо низ зодагони Ӯзбекистон ҳастанду дар Тоҷикистон 

фаъолият менамоянд. Яке аз инҳо Аскаралӣ Раҷабов, доктори илмҳои таърих, 

профессор, мудири шуъбаи таърих ва назарияи санъати Академияи миллии 

илмҳои Ҷумҳурии Тоҷикистон аст.  Ин мусоҳиба зери унвони «Азалий 

дӯстлик абадий бӯлсин!» [214] («Дӯстии азалӣ поянда бод!») нашр шудааст.  

Мусоҳибаи дигар бо шоира Марямбону Фарғонӣ аст. Мавзуи асосии 

мусоҳибаро робитаҳои адабию фарҳангии байни тоҷикону ӯзбекон ташкил 

медаҳад. Ин чиз дар сарлавҳаи мусоҳиба хеле хуб дарҷ шудааст: «Адабиёт ва 

санъат – тинчлигу дӯстлик элчилари» [200] («Адабиёт ва санъат –  сафири 

сулҳу дӯстӣ»). 

Ҳайати таҳририяи рӯзномаи «Халқ овози» вобаста ба тарғибу ташвиқи 

дӯстию бародарӣ, ҳамкориҳои сиёсӣ, иҷтимоиву иқтисодӣ, илмию фарҳангӣ, 

адабиву ҳунарии тоҷикону ӯзбекон мақолаҳои зиёдеро ба чоп расондааст. 

Шумораи махсуси рангаи «Халқ овози» аз 8 марти соли 2018 пурра ба 

истиқболи сафари давлатии Президенти Ҷумҳурии Ӯзбекистон ба 

Тоҷикистон бахшида шудааст, ки чунин шеъру мақолаҳоро дар бар 

мегирифт: шеърҳои «Дӯстдирмиз» («Дӯстем мо»), «Икки тилли бир халқ 

васфига» («Ба васфи як халқи дузабона»), «Саида момо ӯгити» («Панди 

Саидабибӣ»), «Душанбе Тошкент-ла эрур эгизак» («Душанбе бо Тошкент  

дугоник аст»), «Дил дилга пайванд бӯлди боз…» («Дил ба дил пайванд 

гардид боз…») ва мақолаҳои  «Адабий-маданий алоқлар – тожик ва ӯзбек 

халқлари дӯстлигининг муҳим омили» («Равобити адабию фарҳангӣ – рукни 

муҳимми таҳкими дӯстии тоҷикон ва ӯзбекон»), «Садоқатли дӯст – тақдир 

саховати» («Дӯсти бовафо – саховати тақдир»), «Хосиятли пойдақам» 

(«Фархундапай»), «Биз кӯнгил одамларимиз» («Мо пайвандгарони 

дилҳоем»), «Халқлар дӯстлиги куйчиси» («Мунодии дӯстии халқҳо») ва 

ғайраҳо. 

Албатта, шеър ҳамчун жанр моли журналистика нест, вале шеърҳои дар 

ин шумора нашргардида бо мубрамияти худ ва инъикоси руҳи замон 

оҳангҳои публитсистӣ касб кардааст. Дар мақолаҳо таҳлили муаллифон 

бештар ба таърихи муносибатҳои адабиву фарҳангӣ нигаронида мешавад ва 

ин гоҳе якранг ҳам мегардад. Аз ин сабаб робитаҳо дар соҳаҳои иқтисодӣ-

иҷтимоӣ, тиҷорату савдо, амнияту субот аз назарҳо дур мемонад.  

Ҳамчунин нашрия ҷараён ва натиҷаҳои сафари давлатии Президенти 

Ҷумҳурии Ӯзбекистонро ба Ҷумҳурии Тоҷикистон пурра инъикос кардааст.  

Дар шумораи мазкур маводҳои зерини муаллифони берунӣ ба чоп 

расидааст: «Дӯстлик изҳори» («Изҳори дӯстӣ»), «Айваж»–»Гулбаҳор» чегара 

назорат-ӯтказиш нуқталари очилиши тантанаси» («Маросими бошукӯҳи 

кушодашавии гузаргоҳи «Айваҷ» –»Гулбаҳор»),  «Дийдаларда соғинч, 

юракларда меҳр-муҳаббат, юзларда қувонч ёғдуси» («Нури пазмонӣ дар 

дидаҳо, меҳру муҳаббат дар қалбҳо, шодмонӣ дар чеҳраҳо»), «Ғафур Ғулом: 

– Қалбларимизда дӯстлик ва муҳаббат жӯш уради» («Ғафур Ғулом: Дар 

дилҳоямон дӯстӣ ва муҳаббат ҷӯш мезанад»).  

Дар баробари ин, рӯзномаи «Халқ овози» саҳифаи 7-умро ба мавзуи 

дӯстии адабиётҳои тоҷику ӯзбек бахшида, як зумра шеъру ҳикояҳои шоиру 

нависандагони Ӯзбекистон, аз ҷумла Шоири халқии Ӯзбекистон Абдулла 

Орипов, Шоири халқии Ӯзбекистон Сироҷиддин Саййид, шоирони 

ширинкалом Ҳайдар Яҳё, Ҳалима Аҳмад ва Нависандаи халқии Ӯзбекистон 

Тоғай Муродро нашр кардааст.  Дар ҳамин шумора мақолаи «Мо барои васл 

кардан омадаем…» низ ба табъ расидааст. 

Вақте ҳар як муаллиф дар бораи дӯстии тоҷикону ӯзбекон мавод 

менависад, албатта, аз дӯстиву бародарӣ ва устоду шогирдии Мавлоно 

Абдураҳмони Ҷомӣ ва Мир Алишери Навоӣ ёдовар мешаванд. Албатта, ин ду 

шахсияти бузурги илму адабу фарҳанг намунаи барҷастаи дӯстии халқҳои 

тоҷику ӯзбек мебошанд. 

Асосгузори сулҳу ваҳати миллӣ – Пешвои миллат, Президенти 

Ҷумҳурии Тоҷикистон муҳтарам Эмомалӣ Раҳмон дар китоби пурарзишашон 

ба номи «Чеҳраҳои мондагор» барҳақ қайд кардаанд, ки: «Муносибати Ҷомӣ 

ва Навоӣ намунаи барҷастаи дӯстӣ ва самимияти пиру мурид, устоду шогирд, 

бародар бо бародар буд, ки ҳеҷ ғаразе дар худ надошт» [134, с. 283-284]. 

Мақолаи «Дӯстлик – илоҳий муҳаббат дебочаси» [201] («Дӯстӣ – 

дебочаи муҳаббати илоҳӣ») низ ба дӯстии Абдураҳмони Ҷомӣ ва Алишери 

Навоӣ бахшида шудааст.   

Ба истиқболи сафари давлатии Президенти Ҷумҳурии Ӯзбекистон 

Шавкат Мирзиёев мақолаи пурмуҳтавои Абдуҷаббор Раҳмонзода, узви 

пайвастаи Академияи миллии илмҳои Ҷумҳурии Тоҷикистон зери унвони 

«Адабий-маданий алоқалар – тожик ва ӯзбек халқлари дӯстлигининг муҳим 

омили» [198] («Равобити адабию фарҳангӣ – рукни муҳимми таҳкими дӯстии 

тоҷикон ва ӯзбекон») нашр шудааст.  

Ин мақола бо фарқ аз мақолаҳои дигар бо таҳлилҳои амиқу фактҳои 

ҷолиб иншо шудааст. Муаллиф мақолаи худро аз таърихи дӯстии халқҳои 

тоҷику ӯзбек аз замони Мавлоно Абдураҳмони Ҷомӣ ва Алишери Навоӣ оғоз 

карда, давраҳои баъдӣ ва ҳолати кунунии муносибатҳоро ба қалам додааст.  

Мақола ҳаҷман калон, дар се шумора (8, 21, 29 марти соли 2018) чоп 

шуда бошад ҳам, хеле ҷолиб, дилчасп ва хонданӣ аст.  

Дар баробари ин оид ба дӯстии шахсиятҳои адабиву фарҳангии ду 

миллат мақолаҳои дигар, аз қабили «Мирзо Турсунзода ва Шароф  Рашидов 

дӯсту биродар эдилар» [238] («Мирзо Турсунзода ва Шароф Рашидов дӯсту 

бародар буданд»), «Ғафур Ғулом: – Ассалому алайкум, муҳтарам биродарим 

ва муаззам шоир Лоҳутий» [236] («Ғафур Ғулом: Ассалому алайкум, 

бародари муҳтарам ва шоири муаззам Лоҳутӣ»), «Шароф Рашидов: – Хуш 

келибсиз, Жалол Икромий» [210] («Шароф Рашидов: Хуш омадед, Ҷалол 

Икромӣ»), «Икки адабнинг бутун олмаси» [240] («Як себи ду адиб»), «Қизғин 

мушоира этади давом» [237] («Мушоира давом мекунад») чоп шудаанд. Дар 

онҳо асосан дӯстиву бародарии шоирону нависандагони тоҷику ӯзбек дарҷ 

шуда, таъкид мешавад, ки муносибатҳои имрӯзаро низ чун дӯстии онҳо ба 

роҳ монем. 

Тавре академик А. Раҳмонзода қайд мекунад: «Аз эҷодиёти Навоӣ оғоз 

карда минбаъд чи дар назми ӯзбек ва чи дар назми тоҷик падидаи 

зуллисонайнӣ, яъне ба ду забон эҷод кардан, ба таври васеъ ривоҷ пайдо 

намуд. Пас аз он ин анъана дар эҷодиёти шоирони асрҳои ХVI-ХХ Махмур, 

Маъдан, Нодира, Анбар-Отун, Гулханӣ, Ҳозиқ, Аҷзӣ, Айнӣ ва дигарон 

мақоми хос пайдо кардаанд» [198].  

Албатта, анъанаи ба ду забон эҷод кардан на танҳо дар адабиёт, балки 

баъдан дар матбуот низ хеле роиҷ буд, зеро дар аввали асри гузашта бисёре 

аз публитсистони шинохтаи тоҷик, аз қабили «… С.Айнӣ, С.Ализода, Қурбӣ, 

Зеҳнӣ, Азизӣ, Р.Ҳошим, Козимзода, Ҳоҷӣ Муин, Аҷзӣ то ин вақт дар рӯзнома 

ва маҷаллаҳои тоинқилобӣ ва баъдиинқилобии тоҷикию ӯзбекӣ ҳамчун 

ходим ва нигорандаи он хизмат карда меомаданд» [6, с. 117]. 

Анъанаи зуллисонайнӣ имрӯз низ дар байни шоирони ӯзбекзабони 

Тоҷикистон хеле маъмул аст. Яке аз саромадони адабиёти ӯзбекзабони 

Тоҷикистон шоир Ӯлмас Ҷамол ба шумор меравад. Шеъри ӯ, ки ба 

тараннуми дӯстии халқҳои тоҷику ӯзбек бахшида шудааст, «Икки тилли бир 

халқ васфига» («Ба васфи як халқи дузабона») ном дошта, дар қолаби ширу 

шакар навишта шудааст ва байни ин ду халқ маҳбубияти хоса касб кардааст.  

Рӯзномаи «Халқ овози» низ дар як сол қариб се-чор маротиба ин шеърро 

бознашр намудааст. Ин шеър ба мадҳияи дӯстии халқҳои тоҷику ӯзбек 

мубаддал гаштааст:  

Ӯзбекистон ӯғлидурман, тоҷигим гуфто писар,  

Рост гӯям, ҳар кадоме севгилимдур жон қадар, 

Она деб айтсам бировин, у бири – менга падар, 

Ҳамчу ду чашми сиёҳам икки халқ ҳам мӯътабар, 

Меҳру ёдаш дар вуҷудам порлаган шамсу қамар. 

Аз қадим ӯзбеку тоҷик эт билан тирноқ эрур, 

Қон-қариндошлик шиораш қӯлида байроқ эрур, 

Бир-бирин меҳмонга чорлаб, йӯлида муштоқ эрур, 

Тоқати ҳиҷрон надорад, васлига муштоқ эрур, 

Ушбу дӯстлик ҳар қадамда топгуси фатҳу зафар. 

Бо чароғи зиндагӣ порлоқ кӯрарман йӯлларин, 

Ҳамқадам, ҳамдам, сарфароз айлагайман элларин, 

Ман забони модарӣ гуфтам уларнинг тилларин, 

Не учунким, доимо вобаста бинам дилларин, 

Куйласам васфин, тилимдан томгуси шаҳду шакар. 

Токи бошинда қуёш порлар, набинад ҳеҷ завол,  

Пахтакорлик бобида аҳли ҷаҳонро сохт лол, 

Икки тилда сӯзлагувчи бир элим ёбад камол, 

Хизматашро аз дилу ҷон мекунад Ӯлмас Ҷамол, 

Сар ба афлокам бигӯяд лаҳза шод этса агар [168]. 

Адабиётшиносон М.Имомзода ва М. Зайниддинов ба эҷодиёти Ӯлмас 

Ҷамол баҳои воқеӣ додаанд: «Ӯлмас Ҷамол бо нигоҳдории фазилати 

дузабонӣ, эҷоди асарҳои хуби назму наср ва иштиёқ ба амали тарҷума дар 

адабиёти ӯзбеку тоҷик мақоми вижа пайдо намуд» [176]. 

Мо ин шеърро бемаврид наовардем, зеро «осори ҳар як адиб оҳанги 

зиндагӣ дорад» [40, с. 98]. Дар ин шеър низ таърихи дӯстии ду халқи бародар 

– тоҷику ӯзбек, қаробатҳои иҷтимоӣ, робитаҳои хеле наздики таърихию 

адабӣ васф шудааст.  Дар қолаби ширу шакар навишта шудани шеър 

таъсирнокии онро афзун намуда, боиси зиёд гардидани хонандааш шудааст. 

Гарчанде шеър солҳои 80-уми қарни гузашта иншо шуда бошад ҳам, чун 

сухан аз дӯстии халқҳои тоҷику ӯзбек меравад, ҳама мисраъҳои онро ба 

забон меоваранд.  

Аз ин рӯ метавон ин шеърро ба намунаҳои назми публитсистӣ ворид 

кард. Тавре муҳаққиқони публитсистика А.Қутбиддинов ва Ҷ. Раҳмонова 

ишора менамоянд: «… Нисбати назми публитсистии адабиёти муосири мо 

шинохти муайян вуҷуд дорад. Дар ин раванд пеш аз ҳама шаклҳои 

мухталифи васоити ахбор, аз ҷумла матбуот мусоидат кардааст. Ҷойи 

тардиде нест, ки матбуот дар давоми сад соли охир барои такомули назми 

иҷтимоӣ мусоидат намудааст. Аз замоне ки матбуот падид омад, назми 

публитсистӣ низ ривоҷ ёфт» [40, с. 98]. 

Ин шеър дар вақташ аз тарафи Артисти халқии Иттиҳоди Шуравӣ 

Ҷӯрабек Муродов ва баъдан аз ҷониби чандин нафари дигар суруда шудааст 

ва то имрӯз моҳияти худро гум накарда, ҷавобгӯ ба муносибатҳои ҳозира аст.  

Дар баробари ин чанд шеъре, ки дар боло ном гирифтем, онҳо низ 

хусусияти публитсистӣ доранд ва руҳияи имрӯзаи робитаҳоро дар худ 

таҷассум кардаанд.  

Ҳамчунин дар саҳифаҳои рӯзномаи «Халқ овози» эссеи «Мозийлар 

қаъридан сув ичган дӯстлик» [228] («Дӯстие, ки аз қаъри таърих сарчашма 

мегирад») чоп шудааст. Эссе ба қалами Эркин Шукур, барандаи Ҷоизаи 

Иттифоқи журналистони Тоҷикистон ба номи Абулқосим Лоҳутӣ тааллуқ 

дошта, дар бораи таърих ва ҳолати кунунии муносибатҳои дӯстии тоҷикону 

ӯзбекон ҳикоят мекунад.  

Эссеи мазкур бо сабки навишт, истифодаи таъбиру ибораҳои фразеологӣ 

ва озодии фикрронӣ хеле ҷолиб аст.  Муаллиф аз вазъи имрӯзаи робитаҳо 

сухан гуфта, ояндаи дӯстии халқҳоро дурахшон мебинад.   

Профессор М. Муқимов барҳақ қайд мекунад, ки «ВАО новобаста ба 

муҳтаво, шакл, намуд ва аудиторияи худ бунёдан ниҳоди сиёсӣ маҳсуб 

мешавад. Зеро вай хусусияти таъсиррасонӣ ба тафаккури ҷомеа дорад» [52, с. 

251]. Воқеан, вақти баррасии мавзуъҳои сиёсиро дар саҳифаҳои матбуоти 

расмӣ пажуҳиш мекунем, ин бараъло эҳсос мешавад. 

Дар маҷмуъ давоми солҳои 2016-2019 рӯзномаи «Халқ овози» дар 

мавзуи дӯстиву бародарии Тоҷикистону Ӯзбекистон 25 хабар, 4 гузориш, 8 

мусоҳиба,12 мақола ва 2 эссе нашр намудааст. 

 «Халқ овози» тасмим гирифтааст, ки минбаъд низ вобаста ба тарғибу 

ташвиқи дӯстии ҷовидонаи халқҳои тоҷику ӯзбек чопи мақолаҳоро идома 

диҳад ва аз ҳаёти ду миллати ба ҳам дӯст маводи хонданӣ омода созад.  

Истиқлолияти давлатӣ ба рушди минбаъдаи кишвар ва устувор 

намудани нуфузу мавқеи Тоҷикистон дар арсаи байналмилалӣ заминаи 

мусоид фароҳам овард. Тоҷикистони соҳибистиқлол бо сарварии 

хирадмандонаи Асосгузори сулҳу ваҳдати миллӣ – Пешвои миллат, 

Президенти Ҷумҳурии Тоҷикистон муҳтарам Эмомалӣ Раҳмон дар ҷомеаи 

ҷаҳонӣ ҳамчун кишвари ташаббускор дар ҳалли масоили вобаста ба об 

эътироф шудааст. 

«Аз ҷониби Маҷмааи Умумии Созмони Милали Муттаҳид қабул шудани 

қатъномаҳо оид ба эълони «Соли байналмилалии оби тоза, соли 2003», 

«Даҳсолаи амалиёти байналмилалии «Об барои ҳаёт», солҳои 2005-2015», 

«Соли байналмилалии ҳамкориҳо дар соҳаи об, соли 2013» аз таваҷҷуҳи 

ҷиддӣ ва истиқболи комили ҷомеаи ҷаҳонӣ аз ташаббусҳои Сарвари 

Тоҷикистон шаҳодат медиҳад» [139, с. 207]. 

Албатта, инъикоси ин ташаббусҳои созанда ва баррасии мушкилиҳои 

вобаста ба оби кишвар дар матбуоти даврӣ мавқеи махсусро касб кардааст. 

Нашрияи Ҳукумати Ҷумҳурии Тоҷикистон – рӯзномаи «Халқ овози» дар 

баробари дигар рӯзномаҳои расмии кишвар дар саҳифаҳои худ пайваста 

пешниҳодҳои ҷаҳонии Тоҷикистон, ҳамчунин мавзуъҳои бо оби тозаи 

нӯшокӣ таъмин намудани аҳолии кишвар ва мушкилиҳои дар ин самт 

ҷойдоштаро инъикос менамояд.  

Дар шумораи якуми рӯзномаи «Халқ овози» дар соли 2017 мақолае 

таҳти унвони «Чунки сувсиз на у ёқлик, на бу ёқлик… « [212] («Зеро беоб на 

он тараф, на ин тараф») чоп шудааст, ки ба қалами Анвар Тошпӯлатов 

тааллуқ дорад. 

Муаллиф дар мақолаи худ менигорад, ки «Имрӯз дар дунё 750 миллион 

одам аз норасоии оби ошомиданӣ азият мекашанд, дар баробари ин 2,5 

миллиони дигар дастрасӣ ба беҳдошт надоранд. Офатҳои табиӣ вобаста ба об 

солона ба иқтисоди кишварҳо ба ҳисоби миёна зиёда аз 60 миллиард доллар 

зарар мерасонад» [212].  

Анвар Тошпӯлатов дар давоми мақолаи худ дар чунин вазъият 

саривақтӣ будани ташаббусҳои ҷониби Тоҷикистонро дар ҳалли масоили об 

муҳим арзёбӣ намуда, хонандаро ба самаранок ва оқилона истифода бурдани 

захираҳои об даъват менамояд.  

Воқеан, аз ҷониби созмони бонуфузи сайёра эълон гардидани Даҳсолаи 

байналмилалии амал «Об барои рушди устувор, солҳои 2018-2028» имиҷи 

кишвари моро дар байни дигар давлатҳо боло бурда, аз сиёсати 

муваффақонаи хориҷии Тоҷикистон гувоҳӣ дод. 

Президенти Ҷумҳурии Тоҷикистон муҳтарам Эмомалӣ Раҳмон моҳи 

марти соли 2018 барои иштирок дар иҷлосияи Маҷмааи умумии Созмони 

Милали Муттаҳид ба шаҳри Ню-Йорки Иёлоти Муттаҳидаи Амрико сафар 

намуда, дар чанд чорабинии сатҳи баланд оид ба масъалаи об иштирок ва 

суханронӣ намуданд. 

Ин сафари Сарвари давлат дар саҳифаҳои рӯзномаи «Халқ овози» аз 29 

марти соли 2018 васеъ инъикос карда шудааст. Аз ҷумла, таҳти унвони 

«Ҳамгироии минтақавӣ – омили асосии беҳбуд бахшидан ба ҳамкориҳои обу 

энергетика» суханронии Президенти Тоҷикистонро дар чорабинии сатҳи 

баланд ба муносибати оғози Даҳсолаи байналмилалии амал «Об барои рушди 

устувор, солҳои 2018-2028» нашр намудааст. 

Сарвари давлати Тоҷикистон дар суханронии худ мақсади аслии 

даҳсолаи навро ба таври зайл таъкид мекунанд: «Ҳадафи асосии Даҳсолаи 

байналмилалии амал «Об барои рушди устувор, солҳои 2018-2028» иҷрои 

вазифаҳо дар соҳаи захираҳои об ва эҷоди майдони васеъ барои густариши 

таҷрибаи андӯхта ва ҳамкориҳо дар ин соҳа мебошад» [247]. 

Рӯзномаи «Халқ овози» «...Мавқеи муҳим доштани масъалаи обро дар 

сиёсати хориҷии Тоҷикистон тавассути суханрониҳои Президенти Ҷумҳурии 

Тоҷикистон Эмомалӣ Раҳмон ба хонандагон пешниҳод намуда, мавриди 

таваҷҷуҳи ҷомеаи ҷаҳонӣ қарор додани онро аз ҷониби Тоҷикистон нишон 

додааст» [18, с. 287]. 

Яке аз мақолаҳое, ки дар баробари хабарҳо дар бораи иштирок ва 

суханронии Президенти Ҷумҳурии Тоҷикистон дар Маҷмааи умумии СММ 

нашр шудааст  «Улкан тарихий воқеа» [199] («Воқеаи бузурги таърихӣ») ном 

дорад. Ин мақола ба қалами собиқ Ёрдамчии Президенти Ҷумҳурии 

Тоҷикистон оид ба масъалаҳои рушди иҷтимоӣ ва робита бо ҷомеа 

Абдуҷаббор Раҳмонзода тааллуқ дошта, дар он аҳаммияти эълони даҳсолаи 

нав ва ба ин васила густариш ёфтани мавқеи кишвар дар арсаи 

байналмилалӣ, нақши Президенти Тоҷикистон дар ҳалли проблемаҳои 

глобалӣ сухан меравад. 

Муаллиф бо овардани маълумотҳои дақиқ ва иқтибосҳо аз суханрониҳои 

Сарвари давлат мақсади аслии худро ба хонанда рӯшан намуда, ҳар як фарди 

кишварро барои дарки амиқи ин ташаббус ва дастгирии ҳамаҷонибаи он 

даъват менамояд.  

То ва баъди эълони Даҳсолаи байналмилалии амал «Об барои рушди 

устувор, солҳои 2018-2028» дар рӯзнома 22 мавод, аз ин 17 хабар ва 5 мақола 

рӯи чоп омадааст. Ҳамаи маводҳо зери рубрикаҳои «Даҳсолаи 

байналмилалии амал «Об барои рушди устувор, 2018-2028»«, «Об – сарвати 

бебаҳо», «Об – сарчашмаи зиндагӣ» ва «Ташаббуси чоруми Тоҷикистон дар 

амал» чоп шудаанд. Дар онҳо асосан сухан дар бораи пешниҳоди чоруми 

Тоҷикистон дар масоили об, истифодаи самаранок ва сарфакоронаи 

захираҳои обӣ, гармшавии иқлим ва обшавии пиряхҳо, норасоии оби тозаи 

нӯшокӣ дар ҷаҳон, ҳолати баъди беҳдоштӣ ва таъсири манфии онҳо ба 

ояндаи инсоният меравад.  

Муаллифони маводҳои болозикр шахсони касбу кори гуногун, аз қабили 

аз омӯзгори одии мактаби миёна то профессори макотиби олӣ, иқтисоддону 

сиёсатмадор, муҳаққиқу коршинос ва ғайраҳо буда, ҳамаи онҳо дар 

навиштаҳои худ паҳлуҳои гуногуни ин масъаларо мавриди баррасӣ қарор 

дода, таклифу пешниҳодҳои муфидро ироа намуда, мардумро ба сарфакорӣ 

даъват карда, аз пешниҳоди ҷаҳонии Пешвои миллат муҳтарам Эмомалӣ 

Раҳмон ҳамаҷониба дастгирӣ карданд.  

Ба ақидаи муҳаққиқ М.Баҳромзода, «Дар масъалаи муайян намудани 

мавқеи Ҷумҳурии Тоҷикистон дар баррасии проблемаҳои глобалӣ, хусусан 

масъалаи вобаста ба об, хушкшавии баҳри Арал ва тағйирёбии иқлим, ВАО-и 

давлатии кишвар нақши муҳим дорад» [19, с. 271]. Воқеан, инро зимни 

таҳлили маводҳои  рӯзномаи «Халқ овози» мушоҳида намудем. 

Рӯзномаи «Халқ овози» дар баробари тарғиби ташаббусҳои глобалии 

Тоҷикистон дар ҳалли масоили вобаста ба об, ҳамчунин ба масъалаи 

норасоии оби тозаи ошомиданӣ дар баъзе минтақаҳои кишвар низ аҳаммияти 

махсус зоҳир намуда, доир ба ин мавзуъ маводҳои зиёдеро нашр намудааст. 

Мақолаи Искандар Маҳмадалиев ва Караматулло Саъдуллоев ба номи 

«Сув келтириб, элдан дуо олган йигит» [182] («Ҷавоне, ки об оварда, аз халқ 

дуо гирифт»)  нашр шудааст. 

Ҳӯҷамқул Кӯганов ном ҷавоне аз деҳаи Шӯрчаи ноҳияи Ёвон барои бо 

оби тозаи нӯшокӣ таъмин намудани 350 хоҷагӣ аз ҳисоби худ бо воситаи 

қубурҳои обгузар об овардааст. Муаллифони мақола ин ташаббуси 

ватандӯстонаи шахси саховатпешаро намунаи ибрат нишон дода, қайд 

мекунанд, ки чунин иқдом барои ҳалли мушкилии аҳолӣ мусоидат менамояд.  

Дар мақолаи дигаре «Бешкент сабоқлари» [235] («Дарси Бешкент»), ки 

ба қалами Сулаймон Эрматов тааллуқ дорад, сухан дар бораи обёрикунии 

водии Бешкент меравад. Муаллиф таърихи обёрикунии водии Бешкентро ба 

хотир оварда, таъкид мекунад, ки обёрикунии водии Бешкент барои ободиву 

рушди як гӯшаи Тоҷикистони азиз мусоидат намуд. Ба ин хотир ҳар куҷое об 

бошад, он ҷо ободу гул-гулшукуфон аст. 

Мақолаи «Даҳкатсой-Даҳанасой сув иншоотининг аҳамияти» [167] 

(«Аҳаммияти иншооти обрасонии «Даҳкатсой-Даҳанасой»») ба масъалаи бо 

оби нӯшокӣ таъмин намудани аҳолии деҳот бахшида шудааст. Муаллифи 

мақола Маратҷон Ҷабборов аз ноҳияи Деваштич буда, ӯ чунин менависад: 

«Сохтмони иншооти обрасонии Даҳанасой аҳаммияти бузург дорад. 



149 

 

Обанбори мазкур дар қисми ҷанубии ноҳияи Деваштич, дар атрофи деҳаҳои 

Зарнисор, Зароб, Ҳазорчашма ва Меҳробод ҷойгир аст. Тибқи лоиҳа, об аз 31 

километр дурӣ омада ба обанбори Даҳанасой мерезад. Ҳаҷми ғунҷоиши 

обанбор 42 миллион метри кубӣ аст. Бо бунёди иншооти обрасонии 

Даҳкатсой-Даҳанасой 75 ҳазор аҳолӣ бо оби нӯшокӣ ва зиёда аз 200 

хоҷагиҳои деҳқонӣ бо оби полезӣ таъмин мегарданд».  

Бунёди чунин иншоотҳои обрасонӣ, бешубҳа, мушкилоти мардуми 

деҳотро доир ба норасоии оби тоза ҳал намуда, ба рушди минбаъдаи деҳот 

мусоидат мекунад.  

Рӯзномаи «Халқ овози», ҳамчунин «Жаҳон ҳамжамияти диққати ортиб 

бомоқда» [190] («Эътибори ҷомеаи ҷаҳонӣ меафзояд»), «Қӯшқиянинг 

саховатпеша фарзанди» [155] («Фарзанди саховатманди Қӯшқия»), «Ҳар бир 

уйга – тоза ичимлик суви» [227] («Ба ҳар хонадон – оби тоза») барин 

маводҳоро низ ба нашр расонидааст. 

Бо эълон гардидани солҳои 2019-2021 ҳамчун Солҳои рушди деҳот, 

сайёҳӣ ва ҳунарҳои мардумӣ рӯзнома дар тарғиби кӯлу чашмаҳои 

шифобахшу истироҳатӣ ҳам маводҳо чоп намудааст. Аксаран, суратҳои 

зебои кӯлҳои Тоҷикистонро дар саҳифаҳои худ ҳамчун фотоэтюд ба табъ 

расонидааст. 

Рӯзномаи «Халқ овози» давоми солҳои 2017-2019 доир ба мавзуи об 

зиёда аз 40 мавод, аз ҷумла 25 хабар, 3 гузориш, 10 мақола ва 6 мусоҳиба 

нашр намудааст. Ин аз он гувоҳӣ медиҳад, ки масъалаи мазкур дар зери 

таваҷҷӯҳи доимии ҳайати эҷодии рӯзнома қарор дорад. 

 Дар маҷмуъ, ҳам дар рӯзномаи «Замондош» ва ҳам дар рӯзномаи «Халқ 

овози» ба масъалаи жанр диққати махсус зоҳир мешавад. Мо танҳо дар ин ҷо 

мавзуи дӯстии халқҳо ва масъалаҳои обро дар қолабҳои жанрӣ ба риштаи 

таҳқиқ кашидем. Дар мавзуъҳои дигар жанрҳои гуногун васеъ истифода 

мешаванд.   

ХУЛОСА 

Дар банди дуюми моддаи 2-и Конститутсияи Ҷумҳурии Тоҷикистон 

омадааст, ки «Ҳамаи миллатҳо ва халқиятҳое, ки дар ҳудуди ҷумҳурӣ 

зиндагӣ мекунанд, ҳақ доранд аз забони модариашон озодона истифода 

кунанд» . Бо ин моддаи худ Конститутсия кафолат медиҳад, ки ҳар як миллат 

ва ё халқияте, ки дар кишвар зиндагӣ мекунанд, аз забони модариашон 

озодона истифода кунанд, бо ин забон иттилоъ гиранд ва воситаҳои ахбори 

омма дошта бошанд.  

Нашрияҳои ӯзбекзабони Тоҷикистон новобаста ба шакли моликияту 

таъиноташ дар низоми матбуоти кишвар нақш ва мақоми худро доро 

мебошад. Гарчанде фаъолияти баъзе аз онҳо мояи нигаронӣ ҳам бошад, вале 

дар чунин вазъияти рушди Интернет ва буҳрони молиявӣ мунтазам нашр 

шуданашон аз нақш доштани онҳо дар фазои иттилоотии кишвар гувоҳӣ 

медиҳад.  

Дар маҷмуъ, мавзуи нашрияҳои ӯзбекзабони Тоҷикистон доманаи васеъ 

дошта, дар ҳаҷми як диссертатсия мавзуъро пажуҳиш ва таҳқиқ карда, ба 

хулосаҳои зерин расидем: 

1. Омил ва заминаҳои пайдоиши нашрияҳои ӯзбекзабон дар Тоҷикистон, 

пеш аз ҳама, ба таъмини мардуми ӯзбекзабон бо ахбор, бо ин васила тарғиби 

сиёсати давлату Ҳукумат, муттаҳид сохтани мардум вобаста аст. То ин вақт 

мавҷуд будани собиқаи дузабонии матбуот ба пайдоиш ва рушди минбаъдаи 

рӯзномаву маҷаллаҳои ӯзбекзабони кишвар замина гузошт [4-М; 5-М]. 

2. Зимни пажуҳиш ба нашрияҳои дузабона таваҷҷуҳ зоҳир гардида, доир 

ба нашри шумораҳои аввалини баъзе нашрияҳо маълумоти саҳеҳ оварда 

шудааст, зеро то ин вақт дар китобҳову мақолаҳои ҷудогона дар ин хусус 

андешаҳои гуногун вуҷуд доштанд. Маълум гардид, ки 26 нашрияи маҳаллӣ 

дар оғоз бо забонҳои ӯзбекӣ ва тоҷикӣ таъсис ёфтаанд [4-М; 6-М; 13-М]. 

3. Ваъзи нашрияҳои дузабонаи шаҳриву ноҳиявӣ ва саҳифаву гӯшаҳои 

ӯзбекии онҳо нигаронкунанда аст. Агар дар замони шуравӣ аз рӯи нуфуси 

аҳолӣ забони матбуот муайян гардида, дар бештар ноҳияҳои ӯзбекнишин 

нашрияҳо бо ин забон ташкил шуда бошанд, имрӯз қариб аксари онҳо пурра 

бо забони тоҷикӣ ва шумораи муайян бо забонҳои тоҷикӣ-ӯзбекӣ нашр 

мешаванд [4-М; 13-М]. 

4. Аввалин рӯзнома бо забони ӯзбекӣ дар Тоҷикистони Шуравӣ моҳи 

феврали соли 1929 бо номи «Қизил Тожикистон» ба нашр расидааст [5-М; 9-

М]. 

5. Пайдош ва ташаккули нашрияҳои даврии ӯзбекзабон дар се зина ба 

амал омадааст: 

Якум – солҳои 30-юми асри XX.  Дар ин давра асосан нашрияҳои 

ҷумҳуриявӣ (рӯзномаи «Қизил Тожикистон») ва шаҳриву ноҳиявӣ 

(«Коммунизм учун», «Ленин йӯли», «Ҳосил учун», «Пролетар ҳақиқати», 

«Қизил байроқ», «Қизил нишон») таъсис ёфтаанд [4-М; 5-М]. 

Дуввум – солҳои аввали Истиқлолият.  Дар ин зинаи ташаккул 

нашрияҳои ӯзбекзабон дар шаклҳои давлатӣ (рӯзномаҳои «Халқ овози», 

«Суғд ҳақиқати» ва «Дӯстлик»), ҳизбӣ (рӯзномаи «Тожикистон овози») ва 

ҷамъиятӣ (нашрияҳои «Ҳақ сӯз» ва «Қадрият») ба фазои иттилоотии 

Тоҷикистон ворид шуданд [1-М; 2-М; 6-М].  

Сеюм – баъд аз солҳои 2000. Аз оғози асри нави XXI рӯзномаҳои 

хусусии «Замондош» ва «Тонг» ба фазои иттилоотӣ ворид шуданд.  

Маҷаллаҳои адабии «Нафосат», «Осиё», «Шарқнома» низ маҳз дар ҳамин 

давра ба дасти хонандагон расиданд. Инчунин махсус барои омӯзгорону 

хонандагони муассисаҳои таҳсилоти умумии забони таълимашон ӯзбекӣ 

рӯзномаву маҷаллаҳои соҳавии «Устоз», «Ӯқувчилар газетаси», «Сирдош», 

«Кичкинтой» таъсис ёфтанд [2-М; 6-М; 8-М]. 

6. Ба пайдоиши рӯзномаву маҷаллаҳои ғайридавлатии ӯзбекзабон  пош 

хӯрдани Иттиҳоди Шуравӣ ва ба Истиқлолияти давлатӣ расидани Ҷумҳурии 

Тоҷикистон замина фароҳам овард. Аввалин нашрияҳои ғайридавлатӣ дар 

шакли рӯзномаҳои ҷамъият ва марказҳои фарҳангии ӯзбекони Тоҷикистон ба 

вуҷуд омаданд. Баъдан ба қатори онҳо рӯзномаҳои ҳизбӣ, мустақил, 

маҷаллаҳои адабӣ ва нашрияҳои соҳавӣ ворид шуданд [2-М; 6-М; 8-М; 12-

М]. 

7. Нашрияҳои ҷамъият ва марказҳои фарҳангии ӯзбекони Тоҷикистон 

нисбат ба дигар рӯзномаҳои ғайридавлатӣ дар баррасӣ ва инъикоси 

мавзуъҳои ҳувияти миллӣ, тарғиби забон, урфу одат, анъана ва фарҳанги 

миллӣ пешсаф буданд [6-М; 12-М]. 

8. Агар ба рушди нашрияҳои ӯзбекзабон дар мисоли минтақаҳои 

Тоҷикистон таваҷҷуҳ кунем, дар солҳои қабл нашрияҳои ӯзбекзабон дар 

марказ – шаҳри Душанбе рушду инкишоф ёфта буд. Дар солҳои 

соҳибистиқлолӣ ин раванд ба вилояти Суғд гузашт ва дар ин минтақа 

намунаҳои гуногуни нашрияҳои дпарии ӯзбекзабон пайдо шуданд. Агар зиёд 

будани мардуми ӯзбекзабонро дар вилояти Хатлон ба назар бигирем, дар ин 

минтақа нашқи муҳимми нашрияҳои ӯзбекзабон эҳсос намешавад. Ҳоло дар 

вилоят ду нашрияи ӯзбекзабон чоп мешавад [1-М; 2-М; 6-М]. 

9. Мардуми ӯзбекзабони ҷумҳурӣ бештар ба рӯзномаи «Халқ овози» 

таваҷҷуҳ доранд. Чун он ба сиёсат сару кор дораду масъалаҳои ҷиддии 

иҷтимоиву иқтисодӣ ва фарҳангиву миллиро низ баррасӣ менамояд. Ҳамин 

аст, ки эътимоди мардум аз дигар нашрияҳои ӯзбекзабон ба он қавитар аст. 

Аз тарафи дигар, нашрия сиёсати пешгирифтаи давлату Ҳукумати кишварро 

бо забони ӯзбекӣ тарғиб менамояд [5-М; 6-М; 9-М; 10-М]. 

10. Ҳоло се рӯзномаи давлатии ӯзбекзабон – нашрияи Ҳукумати 

Ҷумҳурии Тоҷикистон – рӯзномаи «Халқ овози», нашрияҳои мақомоти 

иҷроияи ҳокимияти давлатии вилоятҳои Суғду Хатлон мутаносибан 

рӯзномаҳои «Суғд ҳақиқати» ва «Дӯстлик» нашр мешаванд. Ҳамчунин 

нашрияҳои «Элчи», «Маънавият», «Устоз», «Ӯқувчилар газетаси», 

«Кичкинтой» мунтазам чопи худро ба роҳ мондаанд [1-М; 2-М; 5-М; 6-М]. 

11. Дар давоми зиёда аз 90 сол дар нашрияҳои ӯзбекзабони Тоҷикистон 

шумораи зиёди журналистон, шоирон, нависандагон кору фаъолият намуда, 

на танҳо ба рушди матбуот ва адабиёти ӯзбекзабони Тоҷикистон ҳиссаи 

арзишманди худро гузоштанд, балки дар кишвари ҳамсояи Ӯзбекистон низ 

шуҳрат ёфтанд. Вале ҳоло норасоии кадрҳо ба мушкилии асосии идораи 

рӯзномаҳо табдил ёфтааст ва ин ҳам яке аз сабабҳои аз чоп бозмондани 

нашрияҳои ӯзбекзабон гардидааст [1-М; 2-М; 4-М; 5-М; 6-М]. 

12. Рӯзномаи «Замондош» дар давоми солҳои 2005-2015 дар маводҳои ба 

нашр расонидааш ба талаботҳои жанрҳои публитсистика бештар риоя 

намудааст [3-М; 8-М]. 

13. Рӯзномаи «Халқ овози» дар инъикоси мавзуъҳои дӯстиву ҳамкорӣ 

байни Тоҷикистону Ӯзбекистон ва ташаббусҳои ҷаҳонии Тоҷикистон аз 

жанрҳои гуногун васеъ истифода бурдааст [10-М; 11-М]. 

14. Агар ба мазмуну муҳтавои ҳар як рӯзномаи ӯзбекзабони кишвар 

назар афканем, дар навбати аввал ба мавзуе рӯ ба рӯ мегардем, ки он ба 

робитаҳои адабию фарҳангии тоҷикону ӯзбекон ва муносибатҳои сиёсии 

Тоҷикистону Ӯзбекистон бахшида шудааст [3-М; 7-М; 11-М; 12-М]. 

15. Ҳар як нашрияи ӯзбекзабони Тоҷикистон дар фазои иттилоотии 

ҷумҳурӣ нақши худро дорад. Дар хусуси ҳимояи манфиатҳои давлатӣ онҳо 

низ дар қатори нашрияҳои тоҷикӣ ҳастанд. Дар фазои иттилоотии мамлакат 

ҷойгоҳи худро доштани ин нашрияҳо сабабҳои худро доранд:  

– нашрияҳои ӯзбекзабони Тоҷикистон ҳам давлатӣ ва ҳам ғайридавлатӣ 

воқеоту ҳодисоти кишварро ба мардуми ӯзбекзабон ба забони модарии 

худашон мерасонанд, ки таъсири ин аз дигар воситаҳо хеле муассир аст; 

– инҳо дар мубориза ва ҷангҳои иттилоотӣ ҳамчун ҳимоятгари 

манфиатҳои давлатӣ баромад мекунанд;  

– рӯзномаву маҷаллаҳои ӯзбекзабони кишвар ҳуқуқи дастрасии ба 

иттилооти мардуми ӯзбекзабони Тоҷикистонро таъмин месозанд [2-М; 5-М; 

6-М; 8-М; 12-М]. 

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ 

Замоне расидааст, ки нашрияҳои ӯзбекзабони кишвар бояд аз пештара 

дида фаъолтар бошанд, зеро будани нашрияҳои ӯзбекзабони кишвар дар 

фазои иттилоотии Тоҷикистон хело муҳим аст. Барои он ки мардуми 

ӯзбекзабони Тоҷикистон ба воситаҳои ахбори оммаи хориҷӣ таваҷҷуҳ 

нанамоянд ва зери таъсири таблиғи онҳо қарор нагиранд, нашрияҳои 

ӯзбекзабони мамлакатро такмил дод.  

Ҳоло, ки сарҳадоти Тоҷикистону Ӯзбекистон кушода шудаасту рафту 

омади шаҳрвандон сода гаштааст, ба ноҳияҳои наздимарзӣ ворид гаштани 

матбуоти кишвари ҳамсоя амри табиӣ аст. Барои ҳамин ҳам масъалаҳои 

зайлро чун пешниҳод овардан бамаврид аст: 

1. Сифати нашрияҳои давлатии ӯзбекзабонро беҳтар ва теъдоди нашри 

онҳоро зиёд намуд.  

2. Бояд дар телевизиону радиоҳои давлатӣ барномаҳои махсуси 

фарҳангиро бо забони ӯзбекӣ роҳандозӣ кард.  

3. Ба масъалаи кадрӣ, ки имрӯз мушкилии рақами яки нашрияҳои 

ӯзбекзабони Тоҷикистон аст, аз тарафи масъулин таваҷҷуҳ мебояд ва дар 

ягон факултету шуъбаҳои рӯзноманигорӣ гурӯҳи алоҳида ташкил намудан ба 

мақсад мувофиқ аст.  

Дар баробари ин, барои беҳтар шудани фаъолияти худи рӯзномаву 

маҷаллаҳои ӯзбекзабони Тоҷикистон дар назди муассисону роҳбарони онҳо 

чунин пешниҳодро гузоштан лозим аст: 

– якум, худи нашрияҳо бояд хонандаашонро пайдо намоянд ва талаби 

аудиторияро қонеъ созанд. Вақте нашрия хоҳиши хонандаашро бароварда 

намесозад, ӯ ҳеҷ вақт ин рӯзномаро намехарад ва ба он обуна намешавад;  

– дувум, рисолати матбуот ҳарзагӯӣ нест. Журналистон бояд ба 

масъалаҳои ҷиддӣ рӯ оварда, мушкиливу муаммоҳои ҷамъият ва 

хонандаашро инъикос намоянд.  

Дар маҷмуъ, агар ба ин масъала ва мушкилот аз тарафи мақомоти 

салоҳиятноки давлатӣ ва муассисони рӯзномаву маҷаллаҳо таваҷҷуҳи лозимӣ 

зоҳир карда шавад, фаъолияти нашрияҳои ӯзбекзабони кишвар самараноку 

боманфиат хоҳад шуд. 

